
Opsomming

Hierdie studie ondersoek Lien Botha se roman Wonderboom (2015) en hoe die narratief en
paratekstuele elemente verskillende visuele en tekstuele karterings van ’n distopiese Suid-
Afrika produseer. Die verskillende verhaallyne word verweef met die Suid-Afrikaanse
geskiedenis en geografie. Die karterings, wat ’n beeld van ’n distopiese samelewing vorm,
word achronologies vertel. Die studie betrek Timothy Morton se ekokritiese konsep van duister
ekologie sowel as Franco Moretti se konsekwentleesmetode (distant reading) om die

narratiewe en visuele karterings te ondersoek.

Botha speel met die idee van 'n plek en die mens se herinnering aan daardie plek. Magriet Vos
(die protagonis) leef in ’n Suid-Afrika wat besig is om in duie te stort, maar sy leef ook in ’n
verbeelde wéreld (wat in haar herinneringe bestaan). Die visuele insetsels in Wonderboom is
metatekstuele verwysings na Botha se Parrot Jungle-uitstalling (2009), Yonder-uitstalling
(2014) en privaatfoto’s wat die reis en landskap visueel karteer. Die verhaallyne produseer 'n
literére kartografie. Suid-Afrika se bestaande kartering word narratief, kognitief en visueel deur
Magriet geherkarteer. Dit stem ooreen en verskil van die bestaande kartografiese uitbeelding
van Suid-Afrika. Die protagonis se wegkwynende geheue beinvloed haar kartografie: die
kartering van die land korreleer met Magriet se herinnering aan daardie plek. Sy word 'n
katalogiseerder van individuele en kollektiewe geskiedenis wat sy deur die reis karteer. Die
tesis analiseer die verskillende soorte karterings soos dit in die roman gerepresenteer en
waargeneem word. Die tekstuele elemente in die roman word gekategoriseer en uiteengesit.
Wonderboom word in die verskillende verhaallyne, wat 'n gesamentlike narratief vorm,
verdeel. Die uiteensetting van Magriet se reis in die verskillende verhaallyne en kleiner

karterings vorm saam ’n kartering van ’n distopiese Suid-Afrika.

Die studie kom tot die gevolgtrekking dat die vermenging van stiplees en konsekwentlees 'n
ryker tekstuele analise produseer omdat daar op die makro-en mikrovlak gefokus word. Die
narratief kan verskil van die visuele paratekstuele elemente. Die verskillende karterings wat
ondersoek word, toon aan dat daar gapings in die protagonis se narratief is. Die kartering
weerspie€l of verwerp die protagonis se ruimtelike bewustheid. Die studie teken 'n kaart van
Magriet se reis op, wat verskil van die kaart wat in die roman voorkom. Wonderboom (2015)
karteer 'n toekoms wat distopies is weens die mens se destruktiewe aard en dit het verrykende

ekologiese gevolge.

Abstract

This study researches Lien Botha’s novel Wonderboom (2015) and how the narrative and
paratextual elements produce different visual and textual cartographies of a dystopian South
Africa. The different storylines are interwoven with South African history and geography. The
mappings form an image of a dystopian society and are told achronologically. This study
utilises Timothy Morton’s ecocritical concept of dark ecology as well as Franco Moretti’s

model of distant reading to analyse the narrative and visual mappings.

Botha plays with the idea of a place and a person’s remembrance of that place. Magriet Vos
(the protagonist) lives in a South Africa that is on the brink of collapse, but she also lives in an
imagined world (in her memories). The visual inserts in Wonderboom are metatextual
references to Botha’s Parrot Jungle-exhibition (2009), Yonder-exhibition (2014) and private
photographs that visually map the journey. The plotlines produce a literary cartography. South
Africa’s existing cartography is remapped narratively, cognitively, and visually by Magriet. It
correlates and differs from the existing cartographical illustration of South Africa. The
protagonist’s fading memory influences her cartography: the mapping of the country correlates
with her memory of that place. She becomes a cataloguer of individual and collective history
which she maps throughout her travels. The thesis analyses the different of mappings presented
and observed in the novel. The textual elements in the novel are categorised and explained.
Wonderboom consists of different plotlines which are extricated. The plotlines form a master
narrative. Together the construction of Magriet’s travels in the different plotlines and smaller

mappings form a dystopian mapping of South Africa.

The study concludes that the mixing of close- and distant reading produces a richer textual
analysis because it focuses on the macro and micro level. The narrative can differ from the
visual paratextual elements. The different mappings researched indicate that there are gaps in
the protagonist’s narrative. The mapping reflects or rejects the protagonist’s spatial awareness.
This study draws a map of Magriet’s travels which differs from the map that is included in the
novel. Wonderboom (2015) maps a future that is dystopian due to humans’ destructive nature

which has far-reaching ecological consequences.

Why fear death
Be scared of living
“Blackberry Stone” — Laura Marling

Sal enige mens na die bottel dryf, hierdie fokken land.

Wonderboom — Lien Botha

'n mens vergeet maar net omdat onthou jou opvreet
grond is 'n vuilheid as jy eers lief is vir 'n plek kan watte kak maar
daar gebeur jy hou maar vas

“Oorvertel 3”- Ronelda S. Kamfer

Home so far from home,

So far to go

And we've only just begun

And oh, every lie we told

Is written in stone

Every lie we wrote in our bones

And hold on, there's nothing to pack

We know we're not coming back [...]

And oh, every promise that we broke

Is sewn to our clothes

Now we are pinned to the wind I suppose |[...]
Oh but we spin and we spin and we spin
And hold on, there's nothing to pack

Lay your heart out, we're not coming back

“Home” — Lisa Hannigan

Hoofstuk 1: Inleiding

Maybe I achieved such an effort with my thoughts that time has made a complete revolution; here I am
at the station from which I left on my first journey, it has remained as it was then, without any change.
All the lives that I could have led begin here.

If on a winter’s night a traveller — Italo Calvino
1.1 Agtergrondinligting

Volgens Michael Titlestad (2015:3) het Suid-Afrika 'n obsessie met die moontlikheid van ’n
mislukte staat. Hierdie vrees is waarneembaar in alledaagse gesprekke en nuusberigte, maar
hierdie vrees word sigbaar in Suid-Afrikaanse distopiese letterkunde. Dit is opmerklik dat die
korpus van distopiese Suid-Afrikaanse letterkunde relatief klein en hoofsaaklik beperk tot wit
skrywers is (Barendse 2013:350; Visagie 2009:53-54, 2010:95). Die skrywers van die
Afrikaanse romans wat in hierdie tydperk (1999-2009) gepubliseer is, is almal mans. Dit is
noemenswaardig om te verwys na die afwesigheid van die vroulike narratief en vroulike
skrywer in en van Afrikaanse distopie€. In haar doktorale proefskrif bestudeer Joan-Mari
Barendse (2013) sewe Afrikaanse distopiese toekomsromans wat in ’n tydperk van tien jaar
(1999-2009) gepubliseer is. Hierdie romans is P.J. Haasbroek se Oemkontoe van die nasie
(2001), Koos Kombuis se Hotel Atlantis (2002) en Raka die roman (2005), Jaco Botha se
Miskruier (2005), Barend P.J. Erasmus se Die nege kerse van Magriet (2006), Eben Venter se
Horrelpoot (2006) en Louis Kriiger se Wederkoms — Die lewe en geskiedenis van Jannes Hoop
(2009). Engelse Suid-Afrikaanse distopiese tockomsromans wat in hierdie tydperk verskyn, is
Songs of the Cockroach (2002) deur Robert Kirby en Lauren Beukes se Moxyland (2008) asook
Zoo City (2010).

Hierdie opbloei in Afrikaanse toekomsromans vind moontlik plaas omrede Nelson Mandela se
termyn as president in 1999 tot 'n einde kom, tesame met die euforie van 'n vreedsame Suid-
Afrikaanse demokrasie (Barendse 2013:2). Dit is eers ses jaar nd die laaste Afrikaanse
distopiese roman, Louis Kriiger se Wederkoms — Die lewe en geskiedenis van Jannes Hoop
(2009), dat daar weer 'n Afrikaanse distopiese roman verskyn. Twee distopiese tekste word
wel in 2014 gepubliseer: Andries Bezuidenhout se poésiebundel Die veelvuldige gebruike vir
huishoudelike toestelle, en Tertius Kapp se drama, Oorsee. Bezuidenhout se digbundel
poétiseer die moontlikheid van ’n apokalips in die vorm van huishoudelike toestelle wat

“lewendig word” en in opstand kom met die mens. Die veelvuldige gebruike vir huishoudelike



Stellenbosch University https://scholar.sun.ac.za

toestelle (2014) en Wonderboom (2015) het baie tematiese ooreenkomste, naamlik om objekte
te argiveer en die kartering van Suid-Afrika. In die tyd vanaf Kriiger se roman tot en met die
publikasie van Wonderboom ondergaan Suid-Afrika baie politiese wendings en sosiale onrus,
insluitende Nelson Mandela se afsterwe, Suid-Afrika wat die 2010 Sokkerwéreldbeker
aanbied, presidensiéle korrupsieskandale, die Marikana-slagting, grootskaalse optogte en
werkloosheid, en xenofobiese aanvalle. Dit alles vind onder Jacob Zuma se presidensie plaas.
Cyril Ramaphosa (2019) verwys na Zuma se termyn (2009-2018) as die “nege vermorste jare”.
Tydens Suid-Afrika se stagnante, selfs regressiewe ontwikkeling word ’n konteks geproduseer
wat as 'n basis vir toekomstige distopiese romans dien. Wonderboom (2015) deur Lien Botha

1s so ’n teks.

Lien Botha se debuutroman Wonderboom (2015) voeg ’n vars element by tot die bestaande
korpus van distopiese romans. Eerstens is dit omdat sy die eerste Afrikaanse vroulike distopiese
skrywer is en 'n vroulike distopiese narratief produseer. Barendse (2010:350) verwys na die
sterk fokus op die wit manskarakters en hulle persepsie dat hulle die mees benadeelde groep in
die verskeie kontekste van die romans is. Tweedens is dit weens Botha se fokus op die ruimte
van Suid-Afrika. In die aanvang van Wonderboom is daar ’n kaart van Suid-Afrika geplaas met
die omskrywing “Kaart van Magriet Vos se reis, geskep deur Liezel Bohdanowicz” (Botha
2015:6). Magriet is die protagonis en verskaf ’n narratief deur verskillende verhaallyne. In
hierdie studie word daar na die paratekstualiteit gekyk. Gérard Genette (in Macksey 1987:xviii)
beskryf die paratekstualiteit as die liminale strategieé¢ en konvensies — beide binne (periteks)
sowel as buite die teks (epiteks) — waardeur die boek tot die leser bemiddel word. Dit is onder
meer titels en subtitels, skuilname, 'n voorwoord, die boek se toewyding, inleidings,
tussentitels, notas, epilo€ en naskrifte. Daar word ook gekyk na die boek se geskiedenis en
waarneembare publieke en private elemente (Macksey 1987:xviii), en illustrasies (Macksey
1987:xx). Die paratekstuele elemente, naamlik die kaart, beeldsekwensies by elke hoofstuk wat
yler word met die verloop, en foto’s met koordinate wat Magriet se omgang met die ruimtelike
visualiseer, gee aanleiding tot meer karterings. Binne die narratief is daar ’n historiese
kartering, beide op 'n nasionale en persoonlike vlak; daar is ook 'n kognitiewe kartering en 'n
ekokritiese kartering ter sprake. Die interaksie tussen die narratief, die visuele elemente en die

veelvoudige karterings binne ’n distopiese ruimte sal ondersoek word in latere hoofstukke.

1.1.1 Kaarte en kartering

“Kartering” is ’n term wat deurgaans in die tesis gebruik word. Die betekenis van die woord
binne die konteks van hierdie studie word voorts uiteengesit. Ek omskryf die verskillende

karterings soos volg:

e ’'n Teksgebaseerde kaart: hier word verwys na die kaart of kartering soos dit in
Wonderboom as bronteks verskyn, naamlik die kaart van Magriet se reis wat Liezel
Bohdanowicz karteer het.

e ’n Literére kartering: die manier hoe die verhaallyne gelees word as ’n figuurlike kaart vir
die protagonis en die leser (daar word gefokus op die geografiese omskrywings in die
narratief om sodoende Magriet se reis te karteer op die leser se reeds-bestaande
kartografiese konsep van Suid-Afrika).

e ’n Kognitiewe kartering: dit is die manier hoe Magriet haar tydruimtelike bewustheid
probeer vasstel in die narratief soos wat sy deur die land beweeg (hierdie kartering word
bewerkstellig deur Magriet se sintuiglike waarneming wat sy met die natuur of landskap
verbind).

e ’n Ekfrastiese of visuele kartering: dit verwys na die paratekstuele elemente (foto’s wat
deur Botha geneem word) wat gesitueer word op die reeds bestaande kartering van die reis
om sodoende die plek of literére representasie daarvan aan die leser te visualiseer.

e ’n Historiese kartering: in die reeds bestaande kartering van Suid-Afrika (naamlik die
teksgebaseerde kaart) is daar ’n persoonlike en kollektiewe geskiedenis ingeskrywe — dit
word nie geografies karteer nie; die liggings of landskap funksioneer as prikkels om
verskillende geskiedenisse te bespreek (dit is veral met die historiese kartering waar die
Suid-Afrikaanse koloniale- en apartheidsverlede herroep word op ’n persoonlike vlak en
as 'n verdoeming van Suid-Afrika).

e ’n Ekokritiese kartering: hierdie kartering is die visuele (paratekstuele) en literére
verwysings na Suid-Afrika se ekologiese verval.

e ’n Literér-distopiese kartering: die titel van die tesis verwys na ’n distopiese kartering,
alhoewel daar in my navorsing nie gefokus word op een kartering nie, maar eerder op die
verskillende en veelvuldige karterings wat in die teks geopper word. Hierdie spesifieke
kartering (wat in hoofstuk 4 bespreek word) fokus op die verskillende karterings wat
oorvleuel, mekaar komplementeer en kontrasteer. Die karterings, leesstrategieé en analises

word verwerk om ’n kaart van die distopiese Suid-Afrika in Wonderboom op te teken. Die

proses bemiddel die opteken van ’n kaart (in afdeling 4.5) wat gebaseer is op die analise
van die narratief en verhaallyne in Wonderboom. Die roete geteken op hierdie kaart is
anders as die roete karteer op die teksgebaseerde kaart (van Bohdanowicz). Die roete van
die teksgebaseerde kaart, wat die beginpunt van my studie is, fokus op ’n
gestandaardiseerde geografiese kartering van Suid-Afrika. My kaart (en die besprekings

van die karterings wat in data oorgeskakel word) dien as ’n gefokusde kartering van Suid-

Afrika soos Magriet se roete deur die land dit as distopies van aard karteer.
1.1.2 Wonderboom

Wonderboom is die verhaal van Magriet wat haar vlug vanaf haar tuiste in Bettysbaai na haar
familie in Wonderboom noteer voordat sy in volslae demensie verval. Die notas word nie in
die teks geplaas nie, maar word eerder visueel deurgegee in die vorm van paratekstuele
elemente. Lien Botha is ’n fotograaf van beroep en die foto’s wat bygevoeg word, is deur haar
geneem. Daar word verwys na die “fotografiese tekste” (Botha 2015:224)!. By elke hoofstuk
is daar ’n beeldinleiding. Botha (224) verwys na die “konstruksies/collages” wat “ontbindende
beeldsekwensie[s]” is. Die paratekstuele elemente verbeeld die verlies wat Magriet ervaar, uit.
Die konstruksies beeld 'n collage teen *n muur en objekte op ’n tafelblad uit. Soos die narratief
verloop, word elemente uit die konstruksies verwyder tot die muur en tafel gestroop is van
enige voorwerpe. Die verbrokkeling van die visuele paratekstuele elemente weerspieé€l
verskeie verbrokkelings in die narratief. Die kunsskeppinge is intertekstuele inhoude, maar dit
kan ook as ’n visuele dagboek gelees word. Dit vorm dus ’n verhaallyn wat visueel vertel word.
Dit is interessant om waar te neem dat die kaart van Magriet se reis, geskep deur Bohdanowicz,
afwyk van die werklike reis wat Magriet neem. Die wandeling in die Kaap sowel as die ompad
wat gery word né die toergroep aangeval is, word nie karteer nie. As gevolg van hierdie klein
wysigings moet daar krities na die kaart gekyk word. Dit is hierdie teenstrydigheid wat as die
beginpunt van die studie dien. Bohdanowicz se kartering van Magriet se reis word dus anders
karteer as die wyse hoe Magriet en selfs Botha dit karteer. Botha maak gebruik van haar eie
kuns om Suid-Afrika te karteer. Wonderboom as ’n distopiese teks, transformeer hierdie kuns

en karterings sodat dit verstaan word vanuit ’n distopies-literére en ekokritiese benadering.

'In die res van hierdie tesis verwys bladsynommers sonder verdere uitleg na Botha, L. 2015. Wonderboom.
Kaapstad: Queillerie. Dit sal vanuit die konteks duidelik wees dat daar na Wonderboom verwys word.

Botha se werk wat sy as paratekstuele bronne betrek is onder meer Yonder (2014), 'n
versameling foto’s van Suid-Afrikaanse ruimtes, landskappe en objekte. Daar is etlike foto’s
wat in ander Afrika-lande geneem is. Die koordinate van die foto se ligging word bygevoeg:
dus word ruimtelikheid op die voorgrond geplaas. Botha se Parrot Jungle (2009) vind ook
neerslag in Wonderboom se visuele tekste. Hierdie uitstallings kan gelees word as 'n kaart, en
dit bevorder die karterings wat in die narratief gekonkretiseer word. Die geografie van Suid-
Afrika word op die voorgrond geplaas. Die ruimtes wat Magriet besoek, is die lokus van haar
herinneringe en het 'n persoonlike verbintenis met haar. Sy word vervreem van haar tuiste en
erfenis. Die bestemmings is verwronge drogbeelde wat stadigaan 'n nuwe distopiese geografie
van Suid-Afrika produseer. Magriet se herinneringe aan die dorpe is in kontras met die huidige
toestand daarvan. Haar verlede word vervang met hierdie angswekkende nuwe realiteit. Dit is
'n ommeswaai van haar verlede waar die boustene van die samelewing vir ’n elite groep 'n

utopie produseer en die res in distopie gedompel is.

Magriet is athanklik van haar herinneringe om te oorleef, en daarom noteer sy haar reis. Die
bestemmings is nie ahistories of neutraal nie, maar is “[b]akens gelaai met assosiasies” (31).
Ten einde haar herinneringe neer te pen, moet Magriet die bestemmings besoek, sowel fisies
as denkbeeldig. Sy noteer haar aantekeninge in haar klein swart notaboek, “die kaart van haar
bewussyn” (86; my kursivering). Alhoewel daar baie klem geplaas word op die geografiese
kartering van 'n distopiese Suid-Afrika, dien hierdie kontoere in haar notaboek ook as n
kognitiewe kartering van Magriet se bestaan in die ruimtes. Hierdie notaboek is ““n legkaart
wat haar bestaan definieer en haar kop laat klop” (139). Legkaarte het ontstaan as
gedissekteerde kaarte (Norgate 2007) en Magriet moet sin maak van hierdie verskrompeling in
haar brein en in die landskap. Botha (in Botha & Pople 2015:14) verwys na ’n ryloper en 'n
reiskaart wat in haar skryfproses deurgaans as “ruggraat” gefunksioneer het. Die bewuste fokus
op ruimtes is waarneembaar in Botha se oeuvre. Die plek waar Magriet haar bevind en die
distopiese uitbeelding van hierdie ruimte is noemenswaardig. Sy vlug, maar terselfdertyd is sy
op soek na ’n heenkome nadat sy haar veiligheid en tuiste verloor. Deur Magriet se narratief
sien die leser n moontlike toekoms vir Suid-Afrika. Daar is n ekologiese en morele
agteruitgang. Botha (in Botha & Pople 2015:14) verwys na die dualisme van ontbinding en
bevryding wat teenstrydig is in die disintegrasie van die mens en die landskap: “[Ontbinding
en bevryding van die self] is ook ’n kaart vir die ander se ontbinding”. Die tema van geografie
en kartering is deurgaans in Botha se werk aanwesig, beide in haar literére werk sowel as in

haar fotografie. Botha se webtuiste heet “lien botha: a photographer’s geography”

(www.lienbotha.co.za), wat die belangrikheid van geografie en kartering in haar oeuvre
beklemtoon. Die kaart van Suid-Afrika wat as intertekstuele verwysing dien, is die beginpunt
van hierdie studie. Soos wat Magriet na Wonderboom vlug, karteer sy 'n nuwe kaart van Suid-
Afrika: ‘n distopiese geografie. Die ekologiese verval word beklemtoon deur narratiewe en
visuele voorstellings. Net soos die landskap word Magriet n ontwortelde. Met die geleidelike
afsterwe van die Vos-gesin “begin [...] die verbrokkeling van die laaste ‘koloniale’ bewind op
die Afrika-kontinent” (153). Volgens Magriet is haar lyding 'n boete wat sy moet betaal: “Ons
betaal die prys vir ons voorvaders se foute” (175). Die afwesigheid van 'n heenkome in haar

geboorteland reflekteer hedendaagse sosio-politieke vrese rondom die Afrikaner se plek in

Suid-Afrika.

Voor die distopiese omstandighede het Magriet 'n verbondenheid aan sekere ruimtes gehad en
kon haarself situeer binne haar omgewing. Ruimte word ’n onversoenbare konsep wat nie met
haar herinneringe ooreenstem nie. Wilbert Gesler (1992) is van mening dat ruimte betekenis
aan mense op verskillende maniere verskaf: deur identiteit en gevoelens van sekuriteit, as 'n
omgewing vir familielewe en werksgeleenthede en as plek vir estetiese belewenisse. Magriet
verloor haar identiteit; sy sien nie n tuiste vir haarself en haar mense in haar geboorteland nie.
Sy reis deur Suid-Afrika en die verlede en hede word verwring. Haar herinneringe, spesifiek
haar storie in haar notaboek, is athanklik van die ruimte waarin sy haar bevind. Natalie Collie
(2011:426) onderskei tussen die geografie en die metaforiese geografie. Botha speel ook met
die idee van ’n plek en die mens se herinnering aan daardie plek. Magriet leef in 'n regte sowel
as 'n verbeelde wéreld. Die visuele insetsels in Wonderboom is metatekstuele verwysings na
Botha se Yonder- en Parrot Jungle-uitstallings (2014 en 2009 onderskeidelik). Die visuele
kunswerk is ’n metatekstuele kaart wat die leser bemagtig om Wonderboom se reisnarratief
sowel as die ekologiese verval, te volg. Die ruimtes in Wonderboom vorm ’n palimpses van

Suid-Afrika se koloniale tydperk, apartheid, postapartheid, en die distopie.
1.1.3 Die navorsingsprobleem

Die studie analiseer die verskillende soorte karterings soos dit in die roman uiteengesit word,
ten einde die distopiese voorstellings te visualiseer. Ek ondersoek dus hoe die karterings
geproduseer word en wat dit tot die roman bydra, maar ek kyk ook hoe die karterings die analise
van die roman beinvloed. Die distopiese voorstellings verwys na die ekologiese verval,
konflikte en magsmisbruik, en die handhawing van die geskiedenis. Die kaart van Suid-Afrika

met Magriet se reis daarop karteer (figuur 1) word literér, kognitief en visueel deur Magriet se

narratief geherkarteer. 'n Nuwe kartering van 'n toekomstige, distopiese Suid-Afrika word
sigbaar deur hierdie studie. Die literér-distopiese kartering van die Wonderboom-reis stem
deels ooreen met die kaart daarvan, maar daar is gapings waarneembaar wanneer die literér-
distopiese kartering en die kaart vergelyk word. Magriet se verswakkende geheue beinvloed
haar kartografie en die kartering van die reis weerspieél die kartering van haar lewe (beide haar

persoonlike en kulturele verlede kom ter sprake).
1.1.4 Die doeleindes van hierdie studie

Wonderboom is ryk aan tekstuele verwysings na Suid-Afrikaanse ruimtes van sosio-politiese
konflik, misdaad, geweld, geskiedenis en staatsmislukking. Magriet se geskiedskrywing
produseer ’n narratief wat aandui hoe sy die distopiese Suid-Afrikaanse samelewing ervaar.
Hierdie konflik het tot op hede nog n effek op die Suid-Afrikaanse samelewing. Wonderboom
se narratief plaas baie klem op Suid-Afrika se geografie en daarom word die roman literér
sowel as kartografies geanaliseer. In my navorsing van Afrikaanse prosatekste het ek nog nie
'n studie aangetref wat spesifiek n roman kartografies ontgin of Moretti se distant reading as
n leesmetode benut nie. Literére kartografie is 'n manier om die mens se omgang met ruimte
te ondersoek. Geskiedenis en geografie word verwerk en literér en visueel deurgegee om
distopiese vrese vir Suid-Afrika te verwoord. Wonderboom is n relevante teks om hierdie nuwe
metode van distopiese letterkundige analise toe te pas, aangesien baie Afrikaanse distopiese
romans tematies fokus op die landskap van Suid-Afrika en grondhervorming (sowel as

verbeelde moontlike effekte daarvan).
1.2 Die benaderingswyses om \Wonderboom te analiseer

Die Afrikaanse distopiese letterkunde vanaf 1999 tot 2009 is deur Barendse (2013) geanaliseer
(sien afdeling 1.1). My studie bou op die analise van distopiese Afrikaanse romans wat reeds
gevestig is. Barendse (2013:56-57) kategoriseer die sewe romans in haar studie as of klassieke
of kritiese distopieé. Die distopie as 'n genre spruit uit die utopiese genre. Die teorieé wat ek
vir my navorsing betrek, dien as die basis vir die analise. Die teorie€ is omgewingsgesentreerd
en plekgesentreerd en vorm deel van die ekokritiek en die geokritiek. Daar is reeds baie
navorsing gedoen oor utopiese en distopiese letterkunde, derhalwe maak hierdie studie gebruik

van interdissiplinére teoretiese benaderings.

In hierdie studie word daar gefokus op die omgewingsgesentreerde en plekgesentreerde

elemente in Wonderboom. Christine Battista (2011:108) verwys na die behoefte by navorsers

om te fokus op die verhouding tussen die ekokritiek en die geokritiek. Sy wil fokus op die
veelvuldige maniere hoe die teorie€ oor ruimte en geokritiek ooreenstem met die teorie€ van
die ekologie. Battista (2011:108) verwys na die sosiopolitieke belang om 'n ekokritiese geo-
ontologie te bevorder. Geo-ontologie is 'n kritiese ondersoek na hoe wesens ruimtelik
gedefinieer en kodeer word, athangende van die hegemoniese waarheidsdiskoerse van westerse
moderniteit (Battista 2011:108). Dit is die ekologies-gesentreerde ondersoek van geografie.
Hierdie hibriditeit van ekologie en ruimte is ook teenwoordig in my studie. Dit inkorporeer
twee teorie€ in die verkenning van die teks. Die verskillende karterings wat die narratief opper,
word geanaliseer en dit lewer 'n bydra tot die kommentaar op die literére representasies van 'n
distopiese Suid-Afrika. Die karterings van Suid-Afrika en die narratief bied verskillende
uitbeeldings van dieselfde ruimte. Vanuit hierdie benaderingswyse sal die studie die

navorsingsprobleem beantwoord en tot nuwe insigte kom.

Hierdie benaderingswyse maak dit moontlik vir die navorser om ’n teks vanuit meerdere
invalshoeke te ondersoek en tot nuwe insigte te kom wat andersins nie sigbaar is deur 'n
stiplees-analise nie. Die karteringsteorie dien as n analitiese hulpmiddel om die verskillende
verhaallyne te karteer. My studie produseer karterings vanuit verskillende invalshoeke,
bedoelende dat die narratiewe verhaallyne karteer word om die verwikkeling in die verhaallyn
te korreleer met 'n Suid-Afrikaanse ligging. In afdeling 4.4 word die verskillende karterings
(visueel, kognitief, ekokrities en dies meer) gegroepeer met die gekorreleerde plek of ruimte.
Hierdie karterings bring nuwe elemente of besprekingspunte na vore wat nie deur stiplees
waarneembaar is nie. Dit het tot die gevolg dat die hierdie studie van Wonderboom tot nuwe
insigte kom aangaande die reeds bestaande korpus van Afrikaanse distopiese representasies
van Suid-Afrika. Met die studie hoop ek om bevindinge oor Wonderboom te bereik wat verder
strek as net ’n stipleesanalise of 'n poging om Wonderboom as ’n klassieke of kritiese distopie

te analiseer.
1.2.1 °n Fokus op die geografie

Die geokritiek verwys na karterings en geografiese elemente in die letterkunde. In die lig van
die plekgesentreerde benadering, word daar gekyk hoe Suid-Afrikaanse ruimtes beskryf word
deur die kartering daarvan. Die geokritiek is 'n benaderingswyse en literére teorie wat die
studie van geografiese ruimtes bestudeer. Dit ondersoek die literére verwantskap tussen 'n
wéreld en die representasie daarvan. Literére kartografie vorm deel van die geokritiek en ek

beoog om die verskillende ruimtes soos dit in Wonderboom beskryf word, te karteer.

Die geokritiese navorsing gebruik Bertrand Westhal se Geocriticism: Real and fictional spaces
(2011) as vertrekpunt. Die karteringsteorie maak gebruik van Franco Moretti se studie van
distant reading, soos uiteengesit in sy Graphs, maps, trees: abstract models for a literary
history (2007) en Atlas of the European novel, 1800-1900 (1997). Moretti (2007:54) verwys
na die belang van literére kaarte: dit is 'n goeie manier om die teks voor te berei vir analise.
Die navorser elimineer en inkorporeer verskillende elemente in die teks (die verhaallyne sowel
as die paratekstuele elemente) en skakel dit oor in data wat op ’'n kaart aangeteken word (sien
afdeling 4.5). Die “data” word versamel deur die teks te stiplees en met Moretti se konsep van
distant reading word die analise beide op 'n literére en geografiese vlak bestudeer. Deur hierdie
proses word daar dieper gedelf in die narratief en patrone word duidelik wat andersins nie
waarneembaar is nie. Elke patroon is ’n spoor of ’n leidraad: dit is 'n vingerafdruk van
geskiedenis (Moretti 2007:57). In die kaarte word die regte wéreld en die fiktiewe wéreld naas

mekaar geplaas en voer 'n gelyktydige bestaan.
1.2.2 Die donker toekoms: ’n distopie

Die diskoers rondom die vervalle Suid-Afrikaanse landskap en ruimtes, maak gebruik van 'n
omgewingsgesentreerde benadering van die ekokritek. Die ekokritiek word betrek as 'n manier
om die ekologiese verval te omskryf en te plaas binne die konteks van die ineenstortende natuur.
Vir hierdie doeleindes maak ek gebruik van Timothy Morton se studie Dark ecology: For a
logic of future coexistence (2016). Morton beweer dat die ekologie donker is, omdat dit die
mens forseer om sy spoor na intieme verhouding met die natuur te ontdek. Morton is van
mening dat die mens sy verhoudings met die natuur moet herbedink, omdat die mens
verantwoordelik is vir wéreld wat verskrompel. Na aanleiding van die geografiese bevindinge
van die ondersoek, word die teks van Wonderboom bestudeer deur gebruik te maak van stiplees.
Die beskrywing van 'n donker toekoms pas by Morton se konsep van die duister ekologie,
omdat die toekoms wat Morton beskryf inderdaad donker is. Vanuit "n sosiologiese perspektief
word distopieé deur Frédéric Claisse en Pierre Delvenne (2015) beskou as 'n voorstelling van
"n donker toekoms wat gebaseer is op die sistematiese vergroting van hedendaagse tendense en
verskynsels. Distopie€ opper 'n voorbereidende kennis en daar word gehoop dat die politiese
leiers oplettend na hierdie narratiewe sal kyk, om die voorspelde chaos te voorkom (Claisse &
Delvenne 2015:155-156). Morton se duister ekologie en Botha se vervlegting van fiktiewe en
geskiedkundige wanorde of angswekkende gebeurtenisse produseer 'n voorbereidende kennis

vir 'n moontlike distopiese Suid-Afrika.

1.3 Botha, die boom en die biografie: feit en fiksie oorvleuel

Lien Botha is ’n internasionaal bekende kunsfotograaf met 'n poétiese aanvoeling in haar werk
en maak gebruik van metafore. Sy vermeng agtergrond en objekte naatloos tot samehangende
visuele vlakke. Sy fokus op landskappe, geheue en herinneringe van families. (HAT Taal- en
feitegids 2013:190). Wonderboom 1is verwerk uit Botha se magistertesis in Kreatiewe
skryfkunde onder leiding van Etienne van Heerden aan die Universiteit van Kaapstad. Botha
(in Botha & Meyer 2015) beskryf hoe die visuele en tekstuele versoen word, en sy beweer die
“beeld en die teks het [...] geswaelstert”. Die visuele konteks en karakterisering is ook vir Botha
van kardinale belang (Botha & Meyer 2015), en Botha (in Botha & Loots 2015) verwys na die
verbintenis tussen “[d]ie lens wat skryf en die lens wat beeld. Hierdie goed swerf mos al jare
met mens saam as jou kollektief, argief”. Botha se kuns kan nie van die persoonlike geskei
word nie. Wonderboom is ’n persoonlike teks omdat daar sterk outobiografiese skakels
waarneembaar is. Botha (in Botha & Meyer 2015) beskou Wonderboom as “’n manier om
aspekte van mens se eie lewe uit te skryf sodat jy daarmee vrede kan maak”. Terselfdertyd is
sy bewus van die moontlike emosionele neerslag wat die teks dalk mag voortbring: “Op 'n kol
het ek gewonder of daar iets in die boek is waaroor ek eendag spyt mag wees,” (Botha & Meyer
2015). Botha se pa was Pik Botha, Suid-Afrika se Minister van Buitelandse Sake (1977 tot
1994), en daarna dien hy as Minister van Mineraal- en Energiesake (1994-1996). Botha se ma,
Helena, sterf op 29 April 1996 (Helena Botha, wife of South African minister, dies after long
illness 1996), net soos Magriet se ma ook op hierdie dag sterf (95). Albei vroue was verlam.
Daar is nog baie ander ooreenkomste tussen die fiktiewe karakters in Wonderboom en die

mense in Botha se lewe.

Die kollektiewe en individuele skuld waarmee Magriet worstel, kan beskou word deur te
verwys na Marianne Hirsch (2014:339) se konsep van “postmemory”. “Postmemory” beskryf
die verhouding wat die nageslag van ’n slagoffer het met die ervaring van die slagoffer, wat
slegs tweedehands ervaar kan word. Di¢ generasie sien die nasleep van persoonlike,
kollektiewe en kulturele trauma en sodoende ervaar hulle “herinneringe” of “onthou” (van die
trauma) wat slegs deur stories, beeld en gedrag bemiddel word. Dit is 'n struktuur waardeur
die kennis van trauma en die ervaring daarvan aan generasies oorgedra word (Hirsch
2008:106). Barendse (2013:317) verwys na die “erfvrees” van die karakters in die distopiese
romans wat sy analiseer en sy beskou erfvrees as deel van die protagoniste se geskiedenis.

Barendse (2013:317) onderskei tussen drie soorte erfvrese: eerstens is dit die sondes van die

vaders wat deur die nageslag geérf word; tweedens is dit die wraak van die vader wat oorgedra
word aan sy kinders; en derdens is dit die vrees van die voorgeslagte wat by die huidige geslag
spook. Wonderboom kan beskou word as die verwerking van die postmemory of erfvrees. Dit
is interessant dat baie politiese leiers van die apartheidsera se nageslag narratiewe produseer
waarin hulle eie traumas bespreek word. Botha se broer, Piet Botha, se musiek was betrokke
en kan as protesmusiek beskou word. Nog voorbeelde is Melanie Verwoerd se The Verwoerd
who toyi-toyied (2013), Wilhelm Verwoerd se Viva Verwoerd? (1996) en Rian Malan se My
traitor’s heart (1990).

1.3.1 Die verskillende verhaallyne

Botha (2014a) verwys na die vier stemme of perspektiewe wat Magriet se reis verwoord: die
hoofverteller “belig die idiosinkratiese blik van Magriet Vos”; Magriet se dagboek; die
ensiklopedie in die vorm van die eindnote; en die disintegrerende “konstruksies/collages wat
dien as inleiding tot elke hoofstuk [...] en wat hier as ontbindende beeldsekwensie toegepas
word om teks en beeld te laat swaelstert”. Hierdie studie fokus op die vier verskillende

verhaallyne en hoe dit Suid-Afrika as ’n distopie karteer.
1.3.2 Die klein narratiewe

Met betrekking tot die vier verhaallyne fokus ek op die kortstondige, assosiatiewe,
opsommende verwysings na gebeure of geskiedenisse wat kort narratiewe word. Hierdie
gefragmenteerde narratiewe vorm deel van die groter, deurlopende verhaallyne. Botha se
oeuvre is 'n katalogus van klein of kort narratiewe. Die klein of kort narratief is afkomstig van
Jean-Francois Lyotard se konsep van die petits récits in The postmodern condition (1984:xxiv,
60), wat 'n alternatiewe narratief vir die metanarratief bied, wat gebruik word om kennis te
legitimiseer. Die kort narratiewe vorm ook deel van die groter karteringsmotief. Groot, hewige,
belaaide geskiedenisse word gereduseer tot 'n kort verwysing of 'n kort passasie. Dit is nie
omdat die gebeurtenisse nie van belang is nie, maar myns insiens weens drie redes: Eerstens is
daar ’n konstante tydsbewustheid. Magriet het nie baie tyd nie, beide omdat haar geheue
verswak sowel omrede sy enige tyd gevang kan word en nie verder as geskiedskrywer kan
optree nie. Tweedens is die fokus op die geskiedenis van Magriet, haar gesin en kultuur, en nie
die geskiedenis van die Suid-Afrikaanse samelewing nie, maar slegs monumentale gebeure. Sy
kan slegs skuld aanvaar vir dit waaraan sy skuldig is. Dus vertel sy net haar eie verhale, maar

plaas dit binne 'n groter geskiedenis; sy laat 'n ruimte oop vir die mense om hulle eie stories te

vertel. Laastens word hierdie kort narratiewe gevorm deur trauma. Pynlike herinneringe kan
slegs terloops, vinnig gegee word. Anna Tsing (2015:37) verwys na die manier hoe mense
verwys na traumatiese gebeure of geskiedenisse; dit word beskryf as “a rush of troubled
stories”. Dit kan nie opgesom word nie en die stories vestig aandag op meerdere geografie€¢ en
tempos wat onderbreek word. Die onderbrekings openbaar nog meer stories. (Tsing 2015:37).

Ander mense is slegs 'n voetnota in 'n individu se persoonlike geskiedenis.

Minnaar (2009:7) verwys na Botha se foto’s as ’n versameling “fugitive sites” wat herbesoek
word. Dit is plekke, mense, uitsigte, ruimtes en objekte wat 'n mens normaalweg vlugtig

waarneem, selfs vinnig daarmee bekend word, maar dan verdwyn dit weer in die agtergrond.
1.4 Hoofstukindeling

Ten einde die distopie en ekologiese verval te ontleed, word die verskillende karterings eers
onder die lens geplaas. Die studie bestaan uit twee teoretiese uiteensettings soos reeds verwys,
naamlik die geokritiek en die ekokritiek. Hoofstuk 2 bestaan uit ’n teoretiese uiteensetting van
die geokritiek. Die hoofstuk kan verdeel word in twee dele, naamlik die teoretiese basis van
Westphal sowel as Moretti se metodiese uitleg van die literére kartografie. Hierdie hoofstuk
kontekstualiseer die studie van ruimte en die verskillende vertakkings. Hoofstuk 3 fokus
hoofsaaklik op Morton se konsep van die duister ekologie, wat gelees kan word as 'n donker,
distopiese ekologiese voorstelling. Duister ekologie as 'n konsep is baie abstrak en Morton
maak gebruik van vele kulturele verwysings om sy navorsing te illustreer. In my studie van
Morton se werk, word sy manier van konsepsuele omskrywings toegepas in my konkretisering
van sy werk. Daar is 'n mengsel van hoé€ en lae kultuur wat dien as voorbeelde om die werk

verstaanbaar te maak.

Hoofstuk 4 is die samestelling van die verskillende karterings. Moretti se model van die distant
reading word toegepas en die veelvuldige narratiewe in die roman word gekarteer. Hierdie
hoofstuk maak gebruik van Botha se visuele tekste wat moontlik by Wonderboom se narratief
betrek kan word. Daar word onder meer gekyk na die paratekstualiteit van die visuele tekste.
Daar word gekyk na die verlies van objekte in die beeldsekwensie en hoe dit met die reis
ooreenstem. Daar gaan ook na die literére kartografie gekyk word asook die kaart van Suid-
Afrika soos dit in die roman te voorskyn kom en hoe dit ooreenstem met Magriet se narratiewe

kartering. Na aanleiding van die karterings van hoofstuk 4 word hierdie nuwe navorsing by die

ekologiese en distopiese analise betrek. Voorts word daar gekyk hoe die roman kritiek op die

sosiale, politiese en maatskaplike kommentaar van die huidige samelewing lewer.

Die laaste hoofstuk is die slot wat 'n opsomming van die studie deurgee en die bevindings
saamvat. Daar word gefokus op die manier hoe Moretti se navorsingsmetode gebruik word om
letterkunde te bestudeer, en hoe die proses werk om elemente uit die teks te kies wat gekarteer

moet word.

13



Stellenbosch University https://scholar.sun.ac.za

Hoofstuk 2: Die geokritiek met die fokus op literére

kartering

grense is lyne op padkaarte en breine * mense is gedagtes met gesigsuitdrukkings * jou taal is klanke
wat jou vriende maak * waar jy grootgeword het bestaan nie meer nie * verlore kinders moet loop en
leer en werk om van verlede en ontdekkingslus te bekeer * grense verdedig hart en land * maar hart is
hart « en land is land * en afrikaans is afrikaans * maak nie saak waar in die wéreld jy jouself bevind
nie * orals op die verkeerde paaie * ry duur motors * met moeé gesigte * onderdeur bang lamppale *
wat op frustreerde doodloop strate skyn < [...]* lewe ons verby sinister advertensie borde * en
senutergende koerantopskrifte * en mekaar  [...]* oor die kense skiereiland se versadigde lokasies
spoeg ¢ besef ek dat ons net sotte in 'n resies is ¢ [...] * oor die lang termyn stel ons net teleur * ons is
maar wild * verwilderde goed *wat die waarheid « in die wildernis soek * wat ek soek * kan nie aan my
verkoop word nie * wat ek soek is verniet * dis om huis toe te wil kom * [...]* jou land is waar die son
opkom en weer gaan sak *[...] * ons almal is * mense het hul grense self uitgedinke

“Stilte” — Die Heuwels Fantasties
2.1 Inleiding

In Wonderboom is daar deurgaans plekverwysings na en 'n bewuste fokus op die ruimtes wat
in die roman betrek word. Kartografie, geografie en ruimtelikheid word op die voorgrond
geplaas. Ruimte en ruimtelikheid is veral van belang vir literére en kulturele studies. Hierdie
kritiese fokus op ruimtelikheid wat 'n nuwe benadering tot die tradisionele literére analises van
tyd en ruimte bring, word deur Robert Tally (2013:11-12) as die “spatial turn” beskryf. Dit
verwys na die toenemende aandag wat bestee word aan kwessies wat betrekking het op plek,
ruimte en kartografie in literére en kulturele studies, sowel as sosiale teorie, filosofie, en ander

navorsingsvelde, vanaf die sestigerjare (Tally 2013:159).

Ruimte as ’n element binne prosa-, po€sie- en dramatekste word in hierdie hoofstuk as deel
van die tradisionele literatuurwetenskap ondersoek. Bal se Narratology: Introduction to the
theory of narrative (1997), brei uit op die konsep van ruimte. Beide die tweede en vierde
uitgawes van laasgenoemde publikasie word in my studie betrek. Ruimte as 'n konsep is
“sandwiched between that of focalization, of which the representation of space constitutes in a
way a specialized case, and that of place, a category of fabula elements” (Bal 2017:124). As ’n
konsep word ruimte in nuanses uitgebeeld, iets ongehinderds. Plek verwys na die topografiese
posisie van die protagoniste en die gebeure wat plaasvind (Bal 2017:133). (Meer oor die studie
se onderskeid tussen plek en ruimte in afdeling 2.2). Vir Bal (1999:133), openbaar die kontraste

tussen liggings en grenslyne daartussen die betekenis van die fabula en kan dit selfs die storie

bepaal, aangesien plekke gekarteer kan word op dieselfde wyse as wat die topografiese posisie
van ’'n stad of rivier op 'n kaart opspoorbaar is. Bal (1999:133) voer verder aan dat die konsep
van ruimte verband hou met die fisieke, wiskundige en meetbare vorm van ruimtelike
dimensies. Plekke word met persepsiepunte gekoppel. Hierdie plekke, volgens Bal (2017:124),
vorm die storie se ruimte. Hierdie persepsiepunte kan selfs 'n karakter wees wat in ’n ruimte
gesitueer word, dit waarneem, en daarop reageer. Kontraste vorm wanneer verdere persepsies
betrek word wat ’n tipologie van ruimtelike representasies produseer. In Wonderboom is
Magriet die reisende waarnemer van die verskillende persepsiepunte. Sy is gebonde aan plekke,
maar nie aan tyd nie. SO produseer sy meervoudige persepsies van dieselfde ruimte. Dit is

hierdie veelvoudige ruimtelike representasies wat in di¢ hoofstuk geanaliseer word.

Op eie bodem bestudeer J.C Kannemeyer die belang van ruimte as deel van die Afrikaanse
literatuurtradisie in Prosakuns (s.a.). Kannemeyer (s.a.:71) verwys na twee funksies van
ruimte, naamlik die topografiese funksie wat die spesifieke ruimte van die verhaal opbou, sowel
as die bindende funksie wat die karakters wat in die ruimte optree en belang daarmee het, bind.
Voorts dui Kannemeyer (s.a.:71) aan dat ruimte verbonde is aan die verhaal omdat die gebeure
en karakters nie verstaanbaar is sonder die inagneming van die (ruimtelike) agtergrond nie.
Kannemeyer (s.a.:72) verwys na die genretipes, naamlik die skets, die essay, die dagboek en
reisverhale (wat veral beskrywend is) wat van die ruimte athanklik is. 'n Meer onlangse studie
is Willie Burger se Die wéreld van die storie (2018) waar hy ondersoek instel na die
konstruering van wérelde wat ontstaan deur die leesproses, sowel as die lesers se ervaring
daarvan. Burger fokus op die strategie¢ wat wéreldskepping moontlik maak. Lees is 'n
gebeurtenis en die leser neem aktief deel, en versamel en analiseer nie net data nie, maar “ervaar
dat 'n wéreld tot stand kom, waaraan die leser self deelneem” (Burger 2018:x). ’n
Waarheidsillusie dra by tot die wéreldskepping in tekste en is van eksterne faktore, soos die
referensiéle dimensie, afthanklik (Burger 2018:51). Dit is veral die hoofstuk, “Weéreldskepping
as kognitiewe proses” (Burger 2018:57-82) wat literére wéreldskepping ontwikkel: “Plot en
die verteltegnieke wat bydra tot die estetiese illusie en sodoende tot die ontstaan van ’'n
storiewéreld aanleiding gee, is funksies van die teks, terwyl die ervaring van 'n kammaweéreld
nie slegs van die teks athanklik is nie.” (Burger 2018:57). Paratekstuele elemente soos
diagramme en foto’s dra by tot wéreldskepping. Burger (2018:58) verwys na David Herman se
fokus op kartering as 'n belangrike proses om wéreldskepping oortuigend aan die leser deur te
gee. Indien die storiewéreld op die mens se bloudruk van die wéreld gekarteer word, dan word

feit en fiksie vermeng en 'n palimpses van verbeelde en subjektiewe wérelde word gevorm.

2.1.1 Afrikaanse geokritiese studies

Barbara Burger (2016) en Doret Jordaan (2017) se doktorale proefskrifte ondersoek
getematiseerde ruimtelike uitbeeldings. Burger se geokrities-vergelykende analise bestudeer
ses Suid-Afrikaanse romans se ruimtelike uitbeeldings van Johannesburg en Kaapstad. Drie
Afrikaanse romans word met drie Engelse romans gegroepeer en vergelyk, naamlik Kleinboer
se Werfsonde (2012) en Kgebetli Moele se Room 207 (2006); Siegfried (2007) deur Willem
Anker en Thirteen cents (2000) deur K. Sello Duiker; en Ingrid Winterbach se Viakwater
(2015) en Henrietta Rose-Innes se Nineveh (2011). Jordaan se studie ondersoek weer die
uitbeeldings van Afrika-woestyne in Afrikaans, Engels, Duits en Franse fiksie. Sy analiseer
Anderkant die stilte (2002) deur André P, Brink, The sheltering sky (1949) deur Paul Bowles,
Der enzige Ort (2004) deur Thomas Stangl en Désert (1980) deur J.M.G. le Clézio.

Geokritiese studies is kategoriserend van aard. So openbaar die vergelykende bestudering van
die uitbeeldings van Johannesburg en Kaapstad ooreenkomste en verskille tussen Afrikaanse
en Engelse ruimtelike representasies, sowel as die verskillende maniere hoe hierdie romans
deur Afrikaans en Engelse literatore ontvang word. Burger (2016:47) voer aan dat
Afrikaanstalige literatore die uitbeelding van die stad ondersoek, veral intertekstuele
verbindings wat met ander uitbeeldings van die stad verband hou. Hierdie uitbeeldings word
binne die literére tradisie van die plaasroman geplaas (Burger 2016:46). By Afrikaanse
literatore word daar dus op die digotomiese kategorisering van ruimte gefokus. Wonderboom
se narratief beeld verskillende ruimtes uit, beide metropolitaans en landelik, en die roman bevat
ook plaasbeskrywings. My studie fokus nie op die tradisionele landelik-stedelike konflik nie,
maar eerder op die Engelstalige literatuurteorie wat die teks as 'n estetiese literére objek beskou
en gebruik maak van nie-literére teorie€ en op buite-tekstuele elemente fokus (Burger
2016:31,46). Alhoewel my studie baie met di¢ van Burger en Jordaan ooreenstem, maak ek nie
van 'n aangewese oorkoepelende “tipe” ruimte gebruik nie: dit is nie ’n streng afgebakende
stedelike ruimte (Johannesburg en Kaapstad) of 'n spesifieke geografiese streek (Afrika-
woestyn) nie. Die ruimtes in my studie strek oor byna die hele Suid-Afrika — dit volg ’n
uitgewerkte roete vanaf Kaapstad na Pretoria. Dit is dus nie dieselfde tipes ruimte wat
ondersoek of vergelyk word nie; daar word gekyk hoe verskillende ruimtes in Magriet se
geheue herroep en vergelyk word met daardie ruimtes in die hede. Die fokus is dus eerder op
die tydruimtelike representasies as op die ruimtelike omskrywings daarvan. Gevolglik word

die geokritiek as 'n analitiese hulpmiddel aangewend.

2.1.2 ’n GeoKritiese analise

In hierdie hoofstuk word Bertrand Westphal se Geocriticism: Real and Fictional Spaces (2011)
en Franco Moretti se konsep van distant reading bespreek. Verskillende teorieé word betrek
om ’'n meer holistiese benadering uiteen te sit ten einde die ruimtelike representasies van
Wonderboom te analiseer. Die ruimtelike representasies word ondersoek, geanaliseer en
gekategoriseer ten einde die distopiese narratief te interpreteer. In ooreenstemming met Moretti
se benadering, fokus ek in hierdie hoofstuk eers op die geokritiek, waarna ek die literére
kartering bespreek. In die eerste deel van hierdie hoofstuk word die verskillende geokritiese
lesings en benaderings met verskillende teoretici, uiteengesit. Vanaf afdeling 2.8 fokus ek op
die karterings en hoe waarneembaar dit word ten einde Wonderboom se verhaallyne literér te

karteer.
2.2 Geografie en letterkunde: ruimte, plek en landskap

Plek, ruimte, area en alle terminologie wat verwant is aan ligging, het volgens Lukermann
(1961:194) ’n “methodological orphan” geword. In sy poging om ligging in sy antieke huis te
“rehabiliteer”, gee Lukermann (1961:194,196) 'n vereenvoudigde Ptolemiese definisie van
geografie: dit is die afbakening van die bekende aarde deur natuurlike prosesse soos dit ontdek
en karteer word. Voorts beskryf Lukermann (1961:196; my kursivering) geografie as die natuur
wat op die aarde skryf. Alhoewel Lukermann hom vir die geografie beywer, is hierdie
beskrywing vanuit 'n literére perspektief poéties. Die aarde wat as ’n foliopapier beskryf word
met die natuur wat daarop skryf, kan met Magriet se opmerking van menslike destruksie wat
“krapmerke in die landskap [maak]” vergelyk word (75). Aarde word ’n palimpses van hierdie
skrywe deur mens en natuur. Daar is dus ook konflik tussen kultuur en natuur. Die grense
tussen dit wat menslik en dit wat natuurlik is, vervaag. Geografiese konsepte word as
hulpmiddels betrek om literére ruimtelike representasies te analiseer. Vir die doeleindes van
hierdie tesis word daar slegs na konsepte wat die studie bevorder gekyk, aangesien plek en
ruimte konsepte is wat deur 'n verskeidenheid dissiplines en subdissiplines betrek word, onder
meer filosofie, argeologie, museologie, argitektuur, stadsbeplanning, die ekologie,

antropologie, en geografie.

Geografie is die neksus waar ruimte, plek en die omgewing oormekaarslaan (Matthews &
Herbert 2008:16). Geografiese kennis 1€ in die direkte ondervindinge en bewustheid wat die
mens in die wéreld waarin hy of sy leef, ervaar (Relph 1976:4). Geografie (en al die betrokke

terme wat deel is van die geografiese leksikon) het dus ’n uitwerking op die mens se seltkonsep.
Daar kan aangevoer word dat die mens ’n produk van sy of haar omgewing is. Geografiese
realiteit is die plek waar iemand is, en selfs die plekke en landskappe wat hulle onthou — formele
konsepte van ligging, gebied of terrein is daaropvolgend (Relph 1976:5). Hierdie konsepte kan
ook narratief beskryf word en ’n literére geografiese realiteit word gerepresenteer. Die alliansie
tussen geografie en literére studies is interdissiplinér (Westphal 2011:33). Tekste kyk na
geografie asook na die maniere om menslike ruimtes uit te beeld. Westphal (2011:4-5) fokus

EEI

op ruimte, maar aangesien “ruimte” ’n oorkoepelende term is, beperk hy sy beskouing van
ruimte tot waarneembare gebiede. Hierdie waarneembare gebiede word onderskei as
konseptuele ruimte; dus iets wat abstrak is, of as 'n werklike plek; dus iets wat konkreet is.

Omdat die grense daartussen deurentyd verander, sluit ruimte en plek mekaar egter nie uit nie.
2.2.1 Ruimte

Geografiese ruimte bestaan uit gebiede en word deur geografiese koordinate voorgestel.
Kaarte, kartografie en satellietbeelde word vir geografiese analises gebruik. Die ruimte is
absoluut en die wetenskaplik korrekte detail is belangrik in die uitbeelding daarvan (Matthews
& Herbert 2008:11). Doreen Massey (2005:9) opper drie stellings om ruimte te omskryf:
Eerstens, is ruimte 'n produk van verbande wat deur interaksie gevorm word (wat van 'n
globale skaal tot iets intiems klein wissel). Tweedens. is ruimte die sfeer waar daar ’n
moontlikheid is vir die bestaan van menigvuldigheid; bedoelende dat daar in hierdie ruimte iets
gelyktydig met iets anders is, of bestaan, of gebeur. Die ruimte produseer 'n heterogene
saambestaan. Derdens, is ruimte altyd onder konstruksie: “space on this reading is a product of
relations-between, relations which are necessarily embedded in material practices which have
to be carried out, it is always in the process of being made” (Massey 2005:9). Volgens Tuan
(1977:36) vorm die mens 'n skema op ruimte slegs deur sy teenwoordigheid, en is hy die

meeste van die tyd onbewus daarvan.
2.2.2 Plek

Plek is nie onathanklik van ruimte nie omdat dit 'n sekere area of gebied betrek; dit is 'n vorm
van begrensde ruimte. Plek kom in ’n verskeidenheid van skale voor; van ’'n staat of land, tot
’n buurt of huis. Daarom behels plek die soektog na grense, rante en limiete wat 'n spesifieke
en identifiseerbare terrein bevat. Verskille tussen plekke kan natuurlike grense bevat, soos

riviere en bergreekse, maar verskille kan ook deur mense bepaal word. (Matthews & Herbert

2008:12). Hierdie plekverskille is duidelik sigbaar wanneer die kartering van Europa en Afrika
vergelyk word. Riviere en bergreekse vorm natuurlike grense tussen Europese lande, maar die
grense tussen Afrikalande wat eenderse terreine en etniese groepe skei, is deur koloniale magte
geskep. Geografie sluit ook kognitiewe kaarte (mental maps) en beelde in wat plekke subjektief
definieer. Mense heg ook spesiale en individuele herinneringe aan plekke, soos byvoorbeeld
die huis van hulle kinderdae, of plekke wat met spesiale geleenthede geassosieer word. So mag
verskillende mense van verskillende kulture dieselfde area in verskillende maniere waarneem
en interpreteer (Matthews & Herbert 2008:12). Betekenisse word aan plekke geheg en hierdie
betekenisse mag affektief en emosioneel wees wat die studie van die plekruimtelike betekenis
daarvan bemoeilik (Matthews & Herbert 2008:12). Die konsep van plek is divers; dit kan ’'n
presies, gemete area op die grond wees, soos 'n veld of woud, maar dit kan ook ’n subjektiewe
beeld of 'n goed-gedefinieerde area wees wat met spesiale betekenis deurtrek is (Matthews &

Herbert 200813).

Edward Relph (1976:3) verklaar dat, om mens te wees, is om te leef in 'n wéreld wat met
betekenis gevul word; om mens te wees is om ’n plek te hé en om sy of haar plek te ken. Plek
is 'n diepgaande en komplekse aspek van die mens se belewenis van die wéreld (Relph 1976:3).
Crowley (2015:22) beklemtoon dat plek deur die narratiewe wat tuishoort en egtheid verklaar,
aangedui word, maar dit het tot die gevolg dat narratiewe ontstaan wat die gevoel van
indringing en vervalsing produseer. Hierdie narratiewe kan egter na die eensoortigheid van
Westphal se ruimte met die glooiing neig (Crowley 2015:22). Tuan (1977:179) verwys na plek
as 'n georganiseerde wéreld van betekenis wat staties van aard is. Indien dit konstant verander,
sal 'n mens nie 'n gevoel van daardie plek ontwikkel nie, omdat hierdie “gevoel” deur roetines

of repetisie versterk word (Tuan 1977:179).
2.2.3 Tyd en plek in hierdie studie

In Eric Prieto se artikel “Geocriticism meets ecocriticism: Bertrand Westphal and
environmental thinking” (2016), verwys hy na Westphal (2011) se geokritiese teorie wat op
die literére representasies van ruimte fokus, asook na omgewingsbeleid en natuurskrywings
wat egter 'n ondergeskikte bydrae lewer. Reeds voor Prieto se artikel is gesprekke rondom 'n
moontlike oplossing vir die geokritiek se teoretiese swakpunt gevoer. Christine Battista (2011)
maak ’'n oproep om die verhouding tussen die geokritiek en die ekokritiek te heroorweeg, en
ondersoek in te stel na die veelvuldige maniere hoe teorie€ rondom ruimte en geografie met

teorie€ oor die ekologie ooreenstem. Battista (2011:108) verwys na die moontlikheid van 'n

ekokritiese geo-ontologie wat 'n “critical examination of how Being has been defined and
coded spatially according to the hegemonic truth of discourse of Western modernity” is.
Battista (2011:108) gaan voort dat, indien daar na die verhouding tussen teorie€ van die
ekologie en die geokritiek gekyk word, mens 'n alternatiewe verhouding met die aarde kan
verbeel. Die ekokritiek produseer 'n gebrekkige referensiéle verhouding tussen die teks en die
wéreld, maar die geokritieck, met sy komplekse ruimtelike representasies en dialektiese
verhouding tussen die teks in sy werklike referente, kan as 'n aanvulling dien (Prieto 2016:20).
Terselfdertyd, noem Prieto (2016:26), het Westphal vanuit 'n ekokritiese perspektief die
invloed oorgeslaan wat direkte ondervinding het met die vorming van die mens se begrip van
plekke en ruimtes wat hulle bewoon. Prieto (2016:26) is voorts van mening dat daar min kontak
met die werklike referente sonder tekstuele bemiddeling is. Dit is om hierdie rede dat Prieto
(2016:30;5) klem plaas op die interverbondenheid tussen die mens en natuur, sowel as die
gevolge van die studie van plekrepresentasies en dat Prieto daarom op die nood vir 'n
ekologiese realis representasie, fokus. So ’n studie van letterkunde inkorporeer eerstens, die
ekokritiese benadering wat die mens sensitief maak en sodoende van die omgewing bewus
word en meer vatbaar raak om die landskap te verstaan of om daarmee te identifiseer.
Tweedens, word Westphal se studie van die geokritiek betrek, met die fokus op 1) ’n
moontlikheid van alternatiewe wérelde; 2) die produsering van ruimte met 'n fokus op die
postkoloniale randlande en “contact zones”; en 3) deterritorialisasie en reterritorialisasie. Die
kruising tussen die drie fokuspunte produseer die moontlikheid vir die diskoers om te fokus op

die relasies tussen die mens en natuur. (Prieto 2016:33).

Met die kritiek op die geokritiek in gedagte, is Crowley (2015) van mening dat hierdie twee
benaderings kan ontmoet deur die konsep van plek. Crowley (2015:157) postuleer dat plek
soortgelyk funksioneer soos die omgewing binne die ekokritiek. Crowley (2015:157) beskryf
die omgewing as 'n ruimte waar die menslike en niemenslike met mekaar in interaksie is in
relasionele dinamiese, wedersydse (maar nie altyd simmetriese) beinvloedbare maniere, en oor
'n tyd word ’n sosiale en ekologiese “permanensie” geproduseer. Plek in relasie met die
ekologie skakel die literére representasies van plek om na die bevraagtekening van die mens se
plek in die natuur. Hierdie omskakeling vind plaas deur ondersoek in te stel hoe hierdie
verhouding deur die georuimtelike magte van daardie plekke uitgespeel en gevorm word. Die
situering van plek en die omgewing soos dit deur Crowley (2015) uiteengesit word, is belangrik
vir hierdie studie, veral met die oog op hoofstuk 3 waar die ekologie by die ruimtelike betrek

word.

Ruimte en plek is die basiese komponente van die geleefde wéreld (Tuan 1977:3). Tuan
(1977:6) voer aan dat ruimte meer abstrak as plek is. Ongedifferensieerde ruimte verander in
plek soos wat die mens dit begin leer en waarde daaraan toeken. Ruimte is waar daar beweging
is, maar plek is 'n pouse. Elke pouse in beweging maak dit moontlik vir die ligging om in plek
te transformeer (Tuan 1977:6). Die kennis of ondervinding waarna Tuan (1977:6) verwys, kan
direk en intiem wees, of dit kan indirek en konseptueel wees met simbole wat as bemiddelaars
optree. Wanneer ruimte behoorlik bekend voel vir die mens, het dit van ’n ruimte na ’n plek
verander (Tuan 1977:73). Soos wat die mens 'n ruimte geestelik verlaat, reis hy of sy ook
vorentoe of terug in tyd; fisieke beweging oor ruimte kan dieselfde temporele illusies produseer
(Tuan 1977:125). Dit is hierdie geestelike ruimtelike beweging en die visualisering van
verskillende ruimtes wat Magriet deurgaans in die roman doen, tot sy later selfs nie meer in
hierdie geestesruimte 'n hawe of toevlug vind nie. Deur Magriet se joernale en narratief word
dit duidelik dat sy ’n ander tydperk intree, soos Tuan dit stel: “We are invited to step into an
environment that was built in the past or into one that is made in the style of an imaginary

future”.

In die distopiese samelewing word alles wat vir Magriet bekend was, verwoes of verander. Die
distopiese Suid-Afrika (as ’n gehele ruimte) is beide 'n bekende ruimte vir Magriet, maar
terselfdertyd is dit ook nie meer 'n ruimte wat sy ken nie. Sy weet hoe dit was voor die
revolusie, en indien die ruimte afgebaken sou word tot slegs die koordinate en onveranderbare
referente (soos berge, valleie, en dies meer). Die ruimte is 'n plek indien Magriet daar is, en
dieselfde emosies word gewek en sy voel gemaklik in die ruimte. Indien die plek wat Magriet
besoek, nie meer bekend voel nie, is dit nie meer ’n plek nie, maar het dit in 'n onbekende

ruimte verval.

Magriet reis na die Wonderboom-omgewing. In terme van Wonderboom se algemene
ruimtelike omskrywing, is dit ’n buurt in Pretoria, Gauteng. Daar is egter ook ’n reuse
wonderboom wat ’n nasionale monument is en wat naby die ruines van die Fort
Wonderboompoort groei (Heydenrych & Swiegers 1999:38). Vir Magriet is Wonderboom haar
tuisdorp. Dit is die plek waar sy grootgeword het, wat sy baie goed ken en wat aan haar 'n
gevoel van tuishoort gee. n Tuiste 1s 'n intieme plek en dit het die vermoé om beelde van die
verlede te herroep (Tuan 1977:145). ’n Tuiste is die hele gebou, met sy objekte, komponente
en meubels, sowel as ander sintuie wat gelaai is en aanleiding gee tot die herinneringe (Tuan

1977:145). Alhoewel hierdie tuiste (Wonderboom) ’n belangrike plek is, word dit in hierdie

tesis slegs as 'n droom beskou; 'n hoopvolle utopie vir Magriet. Bachelard (1957) se studie oor
die ruimte van die huis word nie vir die studie betrek nie, omdat Magriet deurgaans in die
roman baie min in haar eie woning is. In die distopiese tyd is haar huis vervalle en die plekke
en huise wat sy deurgaans in die roman besoek, iemand anders se woning(s) is. Daar kan
gesuggereer word dat Magriet tydelike hawes maak van die plekke wat sy besoek. Om hierdie

rede is die Suid-Afrikaanse landskap dus van groot belang.
2.2.4 Landskap

Westphal (2011) fokus op ruimte en plek, maar skenk nie aandag aan die landskap nie. Myns
insiens is die landskap belangrik vir die studie van beide die ekokritiek en die geokritiek. Ek
beskou landskap as die kruispunt waar natuur en plek bymekaarkom. Met hierdie stelling wyk
ek dus af van Crowley (2015:157) se siening van plek as die ontmoetingspunt van ruimtestudies
en die ekologie. Plek word deur menslike grense gekenmerk en hierdie grense versper menslike
kultuur. Die landskap is iets natuurliks, maar mense kan dit wel binnetree. Konflik ontstaan
wanneer mense mag oor die landskap uitoefen. In ’n distopiese staat word mense
noodgedwonge dieragtig ten einde te oorleef, en beweeg verder weg van kultuur, voorts bestaan
die normale (kulturele) reéls van die samelewing nie meer nie en verander of verval die grense

van moraliteit.

Matthews en Herbert (2008:16) verwys ook na ’n landskap wat die kwaliteite van ’n palimpses

het:

“A palimpses was a form of parchment that [...] was written upon many times. Although
the aim was to erase the previous writing, it inevitably left its traces. A landscape can be
seen in the same way. It has been written over many times by both physical and human
processes, but traces of the past are still discernible.”

Hierdie stelling eggo di¢ van Luckerman (1961:196) en bevestig my siening, naamlik dat die

natuur die eerste karteerder is. Anna Tsing (2015:157) beskryf landskappe as:

[...] products of unintentional design [...] the overlapping world-making activities
of many agents, human and not human. The design is clear in the landscape’s
ecosystem. But none of the agents have planned this effect. Humans join others in
making landscapes of unintentional design. As sites for more-than-human dramas,
landscapes are radical tools for decentering human hubris. Landscapes are not
backdrops for historical action: they are themselves active. Watching landscapes in
formation shows humans joining other living beings in shaping worlds.

22



Stellenbosch University https://scholar.sun.ac.za

Dit is binne hierdie landskap wat die kartering plaasvind en waar die distopiese verval sigbaar
word. Die formasie van die landskap waarna Tsing verwys is ewigdurend en merke word

gemaak wat die mens toelaat om tyd op die landskap te lees. Die landskap as ’'n

ontmoetingspunt van ruimte- en natuurstudies word verder in hoofstuk 3 bespreek.
2.3 Die tydruimtelike

Rondom 1945 word daar in die letterkunde gefokus op beide tyd en ruimte. Die gespletenheid
van die samelewing na die Tweede Weéreldoorlog het tot gevolg dat daar met nuwe o€ na
tydlyne gekyk word en kom ’n tydruimtelike bewustheid tot stand (Westphal 2011:9,18). Tyd
word aan plek verbind en daar word meer aandag aan ruimte in verhouding met tyd gegee. John
Gaddis (2002:31-32) verwys na die korrelasie tussen tyd en kartografie (ruimte) en noem dat
beide die oneindige komplekse tot 'n meetbare, hanteerbare verwysingsraamwerk reduseer.
Tyd en ruimte maak beide van kunsmatige nette gebruik (ure en dae vir tyd en lengte en breedte
vir ruimte) op temporele en ruimtelike landskappe. Gaddis (2002:32) verwys hierna as
“timescapes and landscapes”. 'n Timescape is ’n geblokte persepsie van tyd waar alle
temporele gebeurtenisse langs mekaar uiteengesit word, sonder enige tydsaanduiding- of
indeling: “the flow of time from past to future, in particular the notion of the presentness of the
Now, should at best be seen as functions of a finite subject’s limited perspective on
the timescape” (Crowther 2003:112). Timescape is ook ’n konsep van wetenskapfiksie wat
verwys na ’'n multidimensionele persepsie of siening van tyd, veral wanneer time travel
plaasvind en die tyd wat bedink of waargeneem word verskeie dimensies bevat (Prucher

2007:241).

Mikhail Bakhtin (1981:425) se teorie van die chronotoop is ook van toepassing. Die
chronotoop is 'n manier om tekste te bestudeer volgens die verhouding en mate van ruimtelike
en tydelike representasies. Tyd en ruimte is interathanklik en ewe belangrik: “Sense of time
affects sense of place” (Tuan 1977:188). Westphal (2011:21) is van mening dat die
postmoderne roman eintlik oor ruimte gaan: daar word verwys na die estetika van die fragment
en hierdie estetika mobiliseer die blanko ruimtes tussen paragrawe om sodoende die
geproduseerde materiéle ruimte op die bladsy te beheer. Die bewusmaking van die ruimtelike
binne die tyd, is ruimte se aanslag op tyd, maar dit kan ook beskou word as die stryd tussen

geografie en geskiedenis (Westphal 2011:23).

My studie se fokus op die tydruimtelike narratief binne Wonderboom openbaar hierdie konflik
tussen geografie en geskiedenis. Magriet se reis deur die verdorde Suid-Afrika word deur die
beskrywing van die landskap gekenmerk, beide hoe dit in haar hede ervaar word, sowel as deur
haar eie herinneringe van hierdie ruimtes. Magriet se geheue herroep die landskap soos dit was
tydens die apartheidsjare, maar ook soos dit was in 'n demokratiese Suid-Aftrika. Sy produseer
ook ’n verbeelde koloniale beskrywing van Suid-Afrika. Die plekbeskrywings tydens
verskillende tydperke vorm 'n palimpses van Suid-Afrika. Elke plek- of landskapsbeskrywing
is 'n kartering van Suid-Afrika wat in lac op mekaar geplaas word. My studie ondersoek ook
die onlosmaaklike van die tydruimtelike, omdat die ruimtes en landskapbeskrywings as
prikkels dien vir die herroep van Magriet se herinneringe. Die reis, wat baie maklik deur enige
iemand geneem kan word, het 'n performatiwiteit daaraan. Die ruimtelike lae wat geproduseer
word, en Magriet wat die ruimte ervaar in die hede sowel as in die verlede, kan vergelyk word
met Janet Cardiff en George Bures Miller se projek “Alter Bahnhof Video Walk” (2012)2. In
hierdie projek word die ruimte van die treinstasie (wat binne die Europese geskiedenis tydens
die Tweede Weéreldoorlog verbind word met die beeld van mense wat na konsentrasieckampe
vervoer word) deur die video herwaardeer en word geskiedenis, herinneringe en trauma visueel
bo-op die werklike ruimte, hede en werklikheid geplaas. Die reis wat Magriet onderneem dien
dieselfde doel: deur haar narratief word ’n palimpses van Suid-Afrikaanse geskiedenis en
kartering geproduseer. Die bekende Suid-Afrikaanse geskiedenis-landskap is die agtergrond,

en die nuwe narratief word binne hierdie landskap deur Magriet se vertelling geraam.
2.4 Transgressiwiteit

Die verhouding tussen die uitbeelding van ruimte en tyd met betrekking tot die geografiese
ruimte is onbepaald (Westphal 2011:37). 'n Ruimtelike of tydruimtelike representasie word nie
as vervals beskou nie, eerder, die representasie word as 'n verbeelde werklikheid voorgestel.
Omdat daar so baie representasies op representasies is, kan die representasie nie behoue bly in
n swak ontologie nie. Ruimte kan slegs verstaan word in sy heterogeniteit (Westphal 2011:38).
Verder beklemtoon Westphal (2011:41) dat ruimte inherent heterogeen is; geen ruimte is dus
soos 'n ander ruimte nie. In Wonderboom wek dieselfde ruimtes verskillende emosies of
herinneringe by Magriet op afhangende van die tydperk wanneer sy by die ligging is. Die

geografiese transgressie oorvleuel met die emosionele en die geokritiek toon hoe die ruimtelike

2 Sien die video-projek op YouTube htps://www.youtube.com/watch?v=sOkQE7m31Pw om hierdie konsep beter te
verstaan.

transgressiwiteit ander aspekte van die beleefde ondervindings deurdring. Volgens Westphal
(2011:43), vind transgressie plaas wanneer daar ’n alternatief vir die lineére lyn en die

geometriese figure van gepolitiseerde ruimtes en tyd te voorskyn kom.
2.4.1 Deterritorialisasie en reterritorialisasie

Westphal maak ook van Deleuze en Guattari (1994) se teorie van deterritorialisasie en
reterritorialisasie gebruik om die beweeglikheid en mobiliteit binne ruimte te ondersoek.
Westphal (in Tally 2011:xv) verwys na die deterritorialisasieproses en die permanente
vloeibaarheid wat ’'n kenmerk van representasie is en gevolglik ook van identiteite.
Transgressie is deel van 'n homogene en unitére sisteem wat eksplisiete en stabiele limiete
uitspreek. Hierdie limiete kan wel oorkruis word, en word dan heterogeen (Westphal 2011:51).
Hierdie multisisteme kan hulle eie ontsnappingsroete vorm (Westphal 2011:51). Transgressie
i1s moeilik verstaanbaar binne 'n gebied wat beskou word as ryp vir deterritorialisasie waar
ontvlugting moontlik is (Westphal 2011:51). Willem Anker (2007b:21) som Deleuze en
Guattari se konsep van deterritorialisering op as ’n proses van ontvlugting uit begrensde

ruimtes.

'n Sisteem wat die moontlikheid van verskuiwings integreer en geldig verklaar, deaktiveer
transgressie (Westphal 2011:51). Hierdie sisteem onderhou nie meer 'n middelpunt en 'n
periferie nie. Die hiérargie€ verminder tot daar slegs een hiérargie oorbly, naamlik die visies
van ruimte: die gladde ruimte en die ruimte met glooiing. Sodoende vervaag die eienskappe
van die ruimtes mettertyd (Westphal 2011:51). Die sisteme brei uit tot vry of oop netwerke en
hierdie sisteme kan deterritorialiseer, wat beteken dat hulle slegs tuis voel indien die sisteme

deur 'n proses van kreatiewe verandering gaan (Anker 2007b:22).

Deleuze en Guattari se teorie van die sisteem is van toepassing op postmoderne vloeibare
vorms (Westphal 2011:51). Hierdie terreine het 'n gebrek aan stabiliteit gebonde aan tyd. Die
ruimtelike verander voortdurend (Westphal 2011:51). Ruimtelikheid wat vanaf die tasbare na
die virtuele transendeer, veroorsaak ’'n betekenislose verrukking (Westphal 2011:51). Die
transendering van die aktuele na die virtuele is deel van Deleuze en Guattari se konsep van die
ligne de fuite en Anker (2007b:69) verwys daarna as die ontvlugtingslyn. Dit is die dryfkrag
van die onverwagse en die tydelike; hierdie dinamika is deurgaans die terrein se dryfkrag
(Westphal 2011:51). Die ontvlugtingslyn begin 'n deterritorialisasie. 'n Terrein word aangehits

deur hierdie deterritorialisasiekrag wat ’n plaaslike deterritorialisasie tot gevolg het (Westphal

2011:51-52). Dit lei tot 'n verdere deterritorialisasie. 'n Permanente transgressie word
mettertyd 'n transgressiwiteit: 'n gebied wat mobiel is wat later wel regeer word deur 'n

ontasbare deterritorialisering en evolusionére dialektiek (Westphal 2011:52).

Menslike ruimtes wat deurweef word met politiese, filosofiese, geografiese en literére
diskoerse, word deur ’n dialektiek wat op die moontlikheid van mobiliteit gerig is, gedryf. Wat
onseker is, is watter nuwe rigting deterritorialisasie in die toekoms sal aanneem binne die

modernisme en sodoende territorialiteit vlietend maak (Westphal 2011:53).
2.4.2 °n Derde ruimte

Westphal (2011:69-74) betrek Edward Soja (1996) se teorie van 'n derde ruimte (thirdspace)
ten einde meerdere en paradoksale kaarte te karteer omdat die geokritieke ruimte in sy mobiele
heterogeniteit omhels word (Westphal 2011:73). Soja se teorie van ’n derde ruimte het
ontwikkel vanuit Homi K. Bhabha se “Third space theory” (1994). Soja (1996:6) verwys na
drie perspektiewe: 'n eerste ruimte is die werklike materi€le wéreld; die tweede ruimte
interpreteer hierdie ruimte deur verbeelde ruimtelike representasies, en die derde ruimte is 'n
herkombinasie en verlenging van die eerste twee ruimtes. Die derde ruimte openbaar 'n nuwe
perspektief waar alle teenstrydighede bymekaarkom en die binére sisteem opgebreek word
(Westphal 2011:71). Die kontraste waarna Soja (1999:56-57) verwys, sluit in, subjektiwiteit
en objektiwiteit; die abstrakte en die konkrete; die werklike en die verbeelde; die verstaanbare
en ondenkbare; die repeterende en die differensi€le; struktuur en agentskap; gees en liggaam;
die bewuste en die onbewuste; dissiplinér en kruisdissiplinér; alledaagse lewe en oneindigende
geskiedenis. Die grense wat beperkend van aard is, word as gevolg van die prosesse en
transgressiewe ruimtelike formasies binne die derde ruimte afgeskaf. Om die binére konflik
tussen alledaagse lewe en ’n geskiedenis wat nie eindig nie (of selfs siklies van aard is) vanuit
die derde ruimte te analiseer, is interessant vir hierdie studie. Die vermenging van 'n werklike
en verbeelde wéreld beskryf ook die gespletenheid wat Magriet ervaar, soos wat demensie haar

ruimtelike bewustheid kniehalter.

Myns insiens, kan Robert Liddell se “countries of the mind” (1947:123-124) as 'n elementére
derde ruimte beskryf word. Hier verwys ek slegs na die karakter wat die ruimte van ’n
verbeelde en werklike wéreld gelyktydig kan betree. Liddell (1947:123) verwys na die
agtergrond waarin die karakter fisies leef, maar daar is ook “countries of the mind”; dit is

plekke “where [the characters’] hearts are present, in memory, fear, hope or desire — they carry

about them this second background”. Kannemeyer (s.a.:83) pas Liddell se benadering aan op
die Suid-Afrikaanse landskap. Kannemeyer (s.a.:83) verwys na 'n “verbeeldingsvlug” wat ’n
protagonis kan onderneem; in Wonderboom beskryt hierdie verbeeldingsvlug Magriet se
gedagtegang. Die verbeeldingsvlug produseer ’n verdere ruimte in die verhaal wat in kontras
staan met die onmiddellike wéreld van die verteller of protagonis (Kannemeyer s.a.:83). Binne
hierdie ruimte word die tweede ruimte werkliker as die ruimte van die verteller of protagonis
se onmiddellike omgewing (Kannemeyer s.a.:83). Voorts verwys Kannemeyer (s.a.:84) na
natuurverskynsels wat 'n konkrete werklikheid in die ruimte is en nie tot 'n simbool gereduseer
word nie. Die geokritiek poog ook om nie ruimtelike beskrywings as deel van ’n simboliese
stelsel te beperk nie, maar as iets outonooms. Dit is nie simbolies nie: dit kan eerder beskryf

word as 'n referent. Hierna volg dit wat ’n referent en referensialiteit behels.
2.5 Referensialiteit

Representasies is die omskakeling van 'n bron na vele uitvloeisels daarvan: die bron is die
geografiese (die wéreld) en die uitvloeisels is fiktief (die skynbeeld) (Westphal 2011:75).
Representasies is op beweging gebaseer (’n oorsending), 'n verwantskap (van vergelyking) en
’n simboolsisteem (Westphal 2011:77). Die koppelpunt tussen die geografiese en fiksie is waar
die plasing van woorde, waarheid, waarskynlikheid en vervalsings saamgevoeg word. Woorde,
gebare, klanke en beelde is bewegings wat die verteenwoordiging van ruimte bemoedig
(Westphal 2011:77). Westphal (2011:84) ondersoek of die teks binne sy ruimtelike dimensie
ook ’n referent in die geografiese wéreld het. Westphal is insgelyks met die Strukturalistiese
en Poststrukturalistiese fokus op tekstualiteit en selfreferensialiteit soos dit deur Thomas Pavel,
Lubomir Dolezel, Paul Ricoeur en Kendall Walton uiteengesit is (Prieto 2016:22-23). Hierdie
teoretici i1s van mening dat fiksie alternatiewe realiteite kan produseer wat in vele
noemenswaardige maniere met die wéreld soos dit deur die mens verstaan word, oorvleuel. 'n
Afstand word geproduseer, en die alternatiewe realiteite wat gerepresenteer word het 'n sterk
referensi€le funksie wat die mens toelaat om anders na die wéreld te kyk as wat vroeér moontlik

was (Prieto 2016:23).
2.5.1 Werklike en fiktiewe referente

Westphal (2011:101) verwys na Earl Miner se klassifikasie van fiktiewe ruimtes: die
gemeenskaplike ruimte (wat verwys na die referent van die werklike wéreld), die geskikte plek

(wat verwys na 'n plek in 'n werklike ligging) en die onbehoorlike plek (wat verwys na 'n nie-

bestaande plek wat meestal metafories is, soos die hemel en hel). Miner se klassifikasie is
soortgelyk aan di¢ van Lennard Davis. Davis (1987:55) onderskei tussen drie soorte ruimtes
wat in romans waarneembaar is: die werklike, geografiese plek (soos Balzac se Parys), die
fiktiewe plek (soos George Eliot se Middlemarch) en die werklike plek met ’n fiktiewe,
hernoemde naam (soos die fiktiewe East Egg of West, vir die werklike Long Island, New York

in F. Scott Fitzgerald se werk).

Indien Davis (1987:55) se onderskeiding gebruik word om die plekke in Wonderboom te
onderskei, is alle plekke, behalwe Hanami-kersieplaas, werklike plekke. In Wonderboom is
Hanami-kersieplaas in die Ceres-kontrei gele€. Die enigste geografiese kersieplaas in hierdie
area (en heel moontlik in die Wes-Kaap), is Klondyke-kersieplaas, 30 km buite Ceres
(https://www.cherryfarm.co.za/). Met Botha se bewuste, byna obsessiewe fokus om die
geografie en kartering van Magriet se reis so realisties moontlik te representeer, is hierdie
enkele afwyking van die werklike interessant. So is dit nie net die plekke in Wonderboom wat
gebruik maak van histories en geografiese konkrete bronne nie. Baie van die gebeure in die
roman kan na werklike gebeure herlei word. 'n Vier maande oue baba en ’n sewejarige seun is
in Ceres verkrag (Brooks 2013; Osborne 2013; Sindane 2013). Met betrekking tot hierdie
insidente verwys Magriet na die Griekse godin, Ceres, wat die inwoners van die dorp straf.
Suid-Afrika is 'n gewelddadige land en plaasmoorde is ’n realiteit en ’'n groot vrees vir baie
Suid-Afrikaners. Die plaasmoord in Wonderboom sinspeel op 'n verhaal wat Afrikaners se
groot vrees uitbeeld: die verlies van die plaas as gevolg van ’n plaasmoord. Dit is interessant
om na hierdie vrees te kyk vanuit 'n ruimtelike benadering teen die agtergrond van Suid-Afrika
se geskiedenis. Plaasmoorde is ’n tema wat reeds lank in Afrikaanse letterkunde afspeel, veral
in distopiese tekste. Barendse (2013) verwys na die plaasmoorde en algemene geweld met 'n
fokus op Erasmus se Die nege kerse van Magriet (2006) waar plaasmoorde ’n sentrale

(134

narratiewe komponent is. Naby ’n plaas, sien Magriet “’n man aan die kant van die pad, die
ligte van sy bakkie is op helder en sy sien die geweer oor sy skouer” (88). Daar kan aangevoer
word dat plaasmoorde 'n troop van distopiese Afrikaanse romans is. Die plaasmoorde word in
hoofstuk 4 in groter besonderhede bespreek. Daar kan net gespekuleer word oor die rede
waarom hierdie plaas die enigste “vervalste” plek in Wonderboom 1is, dit vorm wel 'n

interessante kontras met die ander geografiese plekke en ruimtes.

2.6 ’n Geokritiese metodologie

Westphal (2011:120-121) verwys na drie geokritiese benaderings. Die eerste geokritiese
analise kan 'n tematiese benadering volg. Dit fokus op die temas van geografie en die geograaf,
die kaart en die karteerder, die landskap en die besigtiger (Westphal 2011:120). Die geringe
fokus van hierdie analise op letterkunde motiveer Westphal (2011:120) om te beweer dat dit
nie 'n geokritiese benadering is nie. Die tweede geokritiese benadering is ruimte-spesifiek, met
die fokus wat op die verskillende artistiecke representasies van een ruimtelike plek val
(Westphal 2011:120). Representasies word geproduseer deur die byvoeging van die filmiese
representasie van 'n ruimte, sowel as representasies wat met die gebruik van fotografie,
skilderkuns en rekenaargrafika gemaak word (Westphal 2011:120). Met hierdie benadering
oorkruis en produseer die tydruimtelike koordinate en materiéle realiteit 'n outentieke
representasie. Die derde benadering is vergelykend en interdissiplinér van aard (Westphal
2011:121). Vergelykende letterkunde mobiliseer metodologie€, verklaar Westphal (2011:121).
Vir die analise van die ruimtelike representasies in Wonderboom word ’n samevoeging van
twee geokritiese benaderings gebruik. So word Magriet as 'n karteerder bespreek en is sy
terselfdertyd ’n besigtiger van die Suid-Afrikaanse landskap (die tematiese benadering). Die
representasies van die narratief word visueel voorgestel in Botha se oeuvre, en die foto’s word

as visuele representasies vir die geokritiese analise betrek (die ruimte-spesifieke benadering).
2.7 Om ruimtes te lees

Volgens Westphal (2011:153) sal dit moontlik wees om ’n hegte verwantskap tussen 'n referent
en ’n teks te produseer indien daar ’n outentieke interaksie tussen die twee is. Die grens tussen
fiksie en die werklike is poreus en kan fiksie tot die ontwikkeling van die werklike bydra
(Westphal 2011:153). Fiksie het egter die vermoé om verder as die werklike te beweeg en
Westphal (2011:155,158) verwys na die moontlikheid van die teks en plek wat mekaar oorkruis
en saamsmelt. Die plek is dan ’n teks wat ’n plek is, maar die omgekeerde is ook geldig: die
teks is ’'n plek wat 'n teks is. Om ’n plek te lees en om ’n plek waar te neem, die persepsie van
wat gelees word in ’n plek, die vervlegtings tussen die bladsy en die aarde, is alles moontlik
(Westphal 2011:158). Ruimte is 'n ontasbare opeenhoping wat die vloei van die samelewing
reguleer (Westphal 2011:163). Westphal (2011:168) verduidelik hoe ruimte gelees word:
ruimte word verstaanbaar deur die representasies daarvan in tekste. Die impak wat die fiktiewe
teks op ’'n gegewe ruimte het, word waarneembaar wanneer daar na die intertekstuele

verwantskappe tussen die ruimtelike realiteit en fiksie gekyk word.

2.8 Franco Moretti se paradigma van die literatuurstudie

Franco Moretti bied 'n nuwe, dog kontroversiéle, manier aan om letterkunde te bestudeer. Sy
metode analiseer letterkunde vanuit 'n kartografiese perspektief, naamlik, hy demonstreer dat
geografiese patrone binne die letterkunde waarneembaar is. Moretti se studie fokus ook op die
kanonisering van tekste en die verspreiding en vertaling daarvan, voorts ondersoek hy hoe
tendense of genres buite die kulturele episentrum van Engeland, Frankryk, Spanje en Duitsland

versprei. Hierdie datasentriese benadering produseer netwerke binne tekste.

Moretti verwys na hierdie metode van analise as “distant reading”. Ek stel die volgende begrip
as vertaling voor van “distant reading”: konsekwentlees. Smuts en Smuts (1992) definieer
“konsekwent” as “[v]oortdurend in ooreenstemming met wat vooraf gegaan het” en
Labuschagne en Eksteen (2010) opper “[b]eginseltrou” en “[u]it die voorafgaande logies
voortkomend” as 'n omskrywing. Konsekwentlees is die teenoorgestelde van stiplees. Daar
word konsekwent na ’n patroon of element of veranderlikes gekyk om sodoende 'n patroon
waar te neem. Moretti (2009:38) produseer 'n visuele uitbeelding van ’n sentriese komposisie;
soos wat die verteller loop, versprei die narratief eweredig. Dit vorm soos die kroonblaar van
’n madeliefie — 'n sirkulére patroon kristalliseer. Volgens Moretti (2009:39) wys ’n kaart dat
iets een tree op 'n slag verduidelik moet word. Elke patroon is 'n leidraad (’n spoor),’n
vingerafdruk van geskiedenis (Moretti 2009:57). Moretti (2013:48-49) bespreek die beperkings
wat stiplees op literére analise het, naamlik dat dit athanklik is van ’n relatiewe klein kanon.
Vir hom is distant reading ’n “condition of knowledge”, omdat dit vir die navorser toelaat om
eenhede te sien wat baie kleiner of baie groter is as die teks, insluitende literére tegnieke, temas,

trope of genres en sisteme.

Moretti het drie publikasies geproduseer wat sy konsep van distant reading breér uiteensit:
Atlas of the European Novel, 1800-1900 (1998) [2009], Graphs, maps, trees: abstract models
for a literary history (2005) [2007] en Distant reading (2013). Hierin analiseer Moretti Jane
Austen se ses volledige romans, en karteer die romans se begin- en eindpunte; hy ondersoek
Parys soos dit deur Honoré¢ de Balzac se karakters gesien word; en hy karteer verskillende

Londens, omdat verskillende klasse die stad anders sien en ervaar.

Behalwe die kritiek wat Moretti se konsep van distant reading reeds uitgelok het, ondermeer
die wegwysing van die fokus op die teks (Arac 2002; Ascari 2014; Khadem 2012), wil ek ook

vier moontlike struikelblokke vir die gebruik van hierdie model vir my studie uitwys. Eerstens,

is Moretti se werk Eurosentries en fokus die bronmateriaal meestal op Europese tekste. Indien
daar na Afrika gekyk word, is die fokus slegs op die Europeér in Afrika sodat daar behoefte
ontstaan aan studies wat Moretti se teorie aan tekste uit Afrika (en dus ook Afrikaans) meet.
Tweedens, fokus Moretti slegs op kanonieke werke. Derdens, is die tekste waarop Moretti
fokus, tydens die agtiende en negentiende eeu geproduseer. Hy fokus nie op kontemporére
letterkunde nie. Laastens, en wat die meeste kritiek ontvang, is die wegwysing van die
individuele teks of verhaallyn, en sy fokus op die kwantitatiewe. Alhoewel daar dus
veelvuldige redes is hoekom distant reading moontlik problematies is, het ek di¢ metode tog
bo onder literére kartografiese teorie€¢ gekies omdat Moretti die kaarte in tekste produseer én
interpreteer, waar ander teorie€ slegs beskrywings van die literére kaart voortbring. Hierna sal
‘n uiteensetting gegee word van wat Moretti se konsep van distant reading behels en hoe

hierdie analitiese hulpmiddel vir hierdie studie van toepassing sal wees.
2.9 Moretti se konsep van literére kartografie

’n Nuwe model is die produk van n nuwe ruimte; die uitkoms van 'n nuwe geografiese ruimte
produseer 'n nuwe fiktiewe ruimte, naamlik literére geografie (Moretti 2009:197). Geografie
is nie 'n onaktiewe houer of ’'n boks waarbinne kulturele geskiedenis plaasvind nie; dit is 'n
aktiewe dryfkrag wat die literére veld deurboor en in diepte vorm. Deur kartering word die
raakpunte tussen geografie en letterkunde onontkombaar (Moretti 2009:3). ’'n Kaart toon
verbintenisse wat waarneembaar word. Literére geografie kan verwys na die studie van ruimte
in letterkunde; of die studie van letterkunde in ruimte. Die studie van ruimte in die letterkunde
verwys na ’n fiktiewe ruimte (soos dit deur skrywers uitgebeeld word, onder meer Balzac se
weergawe van Parys, die koloniale verhale van Afrika, of Jane Austen se herteken van
Brittanje). Terwyl die studie van letterkunde in ruimte na ware historiese ruimtes verwys (soos
Victoriaanse biblioteke van Brittanje, of die verspreiding van Don Quixote en Buddenbrooks

oor die Europese kontinent).

Moretti (2013:3) se navorsingsmetode is op die sistematiese gebruik van kaarte gebaseer.
Kaarte word dus nie as metafore, of as versiering van die diskoers gebruik nie, maar as 'n
analitiese hulpmiddel. Die teks word gedissekteer in ongekende maniere en daardeur word
verbande, wat andersins onsigbaar is, na vore gebring (Moretti 2009:3). Kaarte dui onsekerhede
sowel as idees aan; dit stel nuwe vrae en forseer die leser om na antwoorde te soek. Moretti

(2009:4) se kaarte soek na ’n patroon.

In sy ondersoek na die bydrae van literére kaarte vir die leser, kom Moretti (2009:5) tot twee
gevolgtrekkings. Eerstens, beklemtoon kaarte die plekgebonde neigings van literére vorms
“each of them with its peculiar geometry, its boundaries, its spatial taboos and favorite route”
(Moretti 2009:5). Tweedens, openbaar kaarte die interne logika van die narratief, die
semiotiese domein waarin die verhaallyn saamsmelt en self-organiseer. Die literére vorm
verskyn as gevolg van twee botsende en beduidende dryfkragte: die een werk intern en die
ander ekstern. Die belangrikste fokuspunt van literére geskiedenis is die samelewing, retoriek

en die interaksie daarvan.

Die idee van ’n literér-historiese kaart is nie uniek nie. Moretti verwys na sy voorgangers: Carlo
Dionisotti (1970), J.G. Bartholomew (1910), Guide littéraire de la France (1964), Michael
Hardwick (1973), David Daiches (1979), Atlas zur deutschen Literatur (1983), Grand Atlas
des Littératures (1990) en The Atlas of Literature (1996). Vir hierdie skrywers word kaarte,
volgens Moretti (2009:7), slegs as dekoratief gesien en vorm hulle nie deel van die leser se
interpretasieproses nie. Moretti (2009:7) sien die kaart en kartering as die beginpunt van ’n
werk; dit vorm deel van die proses. Die leser sien die kaart, en dink (Moretti 2009:7); die leser
sien ’n patroon raak en probeer aflei hoe dit 'n bydrae tot die verhaallyn lewer. In Atlas of the
European novel 1800-1900 bestudeer Moretti hoe die geografie die narratiewe struktuur van

die Europese roman vorm.
2.10 Moretti en die Europese literére kaart

Moretti (2009:18) ondersoek werklike stede en verbeelde huise in die stede wat in Jane Austen
se oeuvre beskryf word. Dit is 'n asimmetrie van die werklike en die verbeelde — van geografie
en letterkunde. Moretti (2009:18) vra homself af hoekom die werklike geografiese liggings en
verbeelde ruimtes gereeld in romans vermeng word. Moretti (2009:18) stel ’n paar vrae: Is die
verbeelde liggings nodig vir ’'n spesifieke narratiewe funksie? Is daar gebeurtenisse wat neig
om in die sogenaamde regte ruimtes plaas te vind, terwyl ander slegs in fiktiewe ruimtes
plaasvind? Deur Jane Austen te bestudeer, kom Moretti (2009:18) tot 'n voorlopige
gevolgtrekking dat fiktiewe ruimtes tot gelukkige narratiewe eindes aanleiding gee en die
realisering van 'n wensdenkery dit vergestalt. Hierdie kartografiese analise van Jane Austen
kan verbind word met Liddall (1947) se “countries of the mind”. Daarteen blyk dit dat hoe
meer pessimisties 'n narratiewe struktuur van aard is, hoe minder vind die narratief in fiktiewe

ruimtes plaas.

32



Stellenbosch University https://scholar.sun.ac.za

Moretti kyk ook na die nabyheid van grense. Die sukses van historiese Europese romans van
die negentiende eeu word toegeskryf daaraan dat dit 'n fenomenologie van die grens bied.
Enersyds is grense solied, maar, andersyds is grense met die opbloei van nasionalisme ook as
iets onnatuurliks beskou sodat die noodsaak om die territoriale verdelings van Europa uit te
beeld, sterker geword het (Moretti 2009:35). Westphal (2011:30) verwys na die letterkunde se
veranderende grense en teoretici se onsekerheid oor die omhelsing daarvan. As n moontlike
benadering vir hierdie struikelblok verwys Westphal (2011:33) na Moretti se interdissiplinére
studie wat beweging op 'n mikro- en makrografiese vlak bestudeer. Westphal (2011:33)
bestempel Moretti se benadering as suksesvol omdat dit letterkunde en geografie, die fiktiewe
en werklike, in 'n breé histografiese perspektief assimileer. Moretti (2009:35) onderskei tussen
twee verskillende, teenstrydige en botsende grense, naamlik, eksterne grense (tussen
verskillende state), en interne grense (binne-in ’n staat). Die eersgenoemde grens is 'n ruimte
van avontuur: ’n persoon oorskry die grens en word met die onbekende gekonfronteer,
gewoonlik die vyand — die verhaal dring ’n ruimte van gevaar, verrassing en spanning binne.
Interne grense werk anders: dit fokus op ’n tema wat baie minder flambojant is as avontuur,
maar baie meer ontstellend is, omdat dit oor die verraad van die staat handel (Moretti 2009:37).
Indien geografie die fondasie van die narratiewe vorm is, dan is die interne grens die dryfveer

van die historiese roman (Moretti 2009:38).
2.11 Europese kolonisering in Afrika-kaarte gekarteer

Die skilderagtige kaarte van Europese lande waar die reispaaie kruis, vertak en ineenloop, word
deur Moretti (2009:58) met die kaarte van ruimtes buite Europa vergelyk. Die vorm van die
reis word op ’'n stomp manier verander. Hierdie verstomping, volgens Moretti (2009:58), is 'n
bekende beeld vir die meeste Europeérs, omdat die ontdekkingsreis gekarteer word soos dit
plaasgevind het. Die begin- en eindpunte is eenders vir die Europese verowering van Afrika.
Moretti (2009:8) verwys daarna as die geografie van kolonisering. Die roete eindig in 'n
geisoleerde ligging in die middel van Afrika, onverbonde aan ander roetes, of dit grens aan die
onbekende, of dit stop by die onbewoonbare onbekende. Die vorm van die ontdekkingsreis is
eenders: dit is 'n enkel, eendimensionele lyn wat die standaardspoor van Afrika-ontdekking op
elke kaart verteenwoordig. Koloniale romans het geen vertakkings nie: “No well-lit inns, or
brilliant officers, or picturesque castles that may induce one to wander from the prescribed
path” (Moretti 2009:58). Die koloniale roetes veroorsaak dat die ekspedisie stadig en

enkellynig na die horison beweeg — daar is slegs lineére beweging: vorentoe of terug. Daar is

geen afwykings of geen alternatiewe tot die voorgeskrewe roete nie; slegs struikelblokke, en

dus ook slegs antagoniste.

Moretti (2009:60) stipuleer n moontlike rede vir die line€re narratief: die Europese
ontdekkersreisigers in die Afrikaruimte vestig hulself aan die periferie (naby die kus; weg van
die middel). Hierdie nedersetting skakel vinnig met die binnelandse areas wat ryk is aan
minerale (wat selfs mense insluit) en die koloniale magte is gretig om hierdie bronne te ontgin.
'n Koloniale bewind mag dalk vorm; sytakke mag uit die hoofaar ontwikkel. Kolonialisme
poog om die plaaslike ekonomie uitwaarts te stuur, oor die see, na die metropolis en/of die
wéreldmark; maar nooit na die inwaartse investering van die gekoloniseerde land nie (Moretti
2009:61). Die ruimtelike logika van kolonialisme word deur Moretti (2009:62) opgesom:

penetreer, eis, verlaat (en soms ook, verwoes).

Hierdie kontras tussen die Europese en Afrikaruimte maak dit duidelik dat sekere genres
athanklik is van ruimtes en dat sekere verhale slegs in spesifieke ruimtes kan plaasvind. Elke
ruimte bepaal of inspireer dus sy eie storie of narratief. Daar is geen skilderagtigheid van die
grens nie, of 'n bildungsroman van die Europeér in Afrika nie: hierdie spesificke romanvorm
benodig daardie spesifieke ruimte, naamlik die pad en die metropolis. Ruimte is nie buite die
narratief nie, maar eerder ’n interne krag wat dit van binne af vorm. In moderne Europese
romans is die verhaallyn afthanklik van waar dit plaasvind: “we do so many things, without
knowing that we are doing them — by following ‘what happens’ we come up with a mental map

of the ‘where’s’ of which our world is made” (Moretti 2009:70).
2.12 Konsekwentlees as ’n analitiese hulpmiddel

Moretti (2009:13) vereenvoudig literére geografie as volg: die navorser kies ’n tekstuele
element (byvoorbeeld die beginpunt en eindpunt van narratiewe) vind die data, sit dit op papier
en dan kyk hy of sy op die kaart. Die visuele resultaat bring mee dat daar 'n vorm of ’n patroon
gesien word wat iets byvoeg tot die inligting wat deur die leser ingevoer is. Literére geografie
openbaar twee dinge tegelykertyd: eerstens, wat moontlik in die roman mag wees, en wat

werklik in die roman is (Moretti 2009:13).

Vir Moretti (2007:53) berei literére kaarte die teks vir analise voor; die navorser kies 'n element
of eenheid, vind die verskyningsvorme en plaas dit in 'n ruimte: die navorser reduseer die teks
tot 'n paar kernelemente, onttrek dit van die narratiewe vloei, en konstrueer 'n nuwe,

kunsmatige objek. Hierdie nuwe kaarte is ideaal gesproke meer as net die som van die

verskillende komponente waaruit dit bestaan: dit bevat ontluikende eienskappe, wat nie op 'n
laer vlak waarneembaar is nie. Met die laer vlak verwys Moretti vermoedelik na die narratiewe
en/of strukturele elemente wat konsekwent nagespoor en neergepen word, wat op hierdie vlak
nog nie enige waarneembare gevolgtrekkings of patrone aan die lig bring nie. Moretti
(2007:53-54) beklemtoon dat die kaart nie op sigself 'n verduideliking is nie, maar eerder as
’n model vir die narratiewe universum dien waarbinne die komponente op 'n onbeduidende

manier herrangskik word. Sodoende word nuwe patrone na vore gebring.

Die romansoort bepaal wat gekarteer word: die verskillende vorms van die roman het
verskillende dominante narratiewe merkers, oftewel bakens, en die sameloop is eie aan die
genre, en daarom word hierdie merker ook in die kartografiese representasie daarvan bygevoeg.
'n Kaart kan nie alles bytrek nie — om sin te maak, moet die kaart beperkings ophef. Moretti
(2009:33) poog om ’'n geografiese uitbreiding van die mees relevant narratiewe elemente tot

die spesifieke vorm of genre te produseer.

Die merkers waarna verwys word, kan op metafore dui wat in die teks aanwesig is. Wanneer
Moretti (2009:46) na metafore kyk, fokus hy nie op wat 'n metafoor is nie (soos dit gewoonlik
bestudeer word), maar eerder op waar en wanneer die metafoor te voorskyn kom. Moretti
(2009:46-47) brei uit op Paul Ricceur se studie The Rule of Metaphor (1978): metafore word
onmisbaar. In 'n onbekende ruimte het 'n mens 'n onmiddellike “semantiese skets” van sy
omgewing (Ricceur, soos deur Moretti uiteengesit): dit is slegs metafore wat hierdie semantiese
skets kan produseer. Moretti (2009:47) beklemtoon dat dit slegs metafore is wat die onbekende
wat uitgedaag moet word, gelyktydig kan uitdruk, sowel as om dit te kan bedwing. Die
metafore verwoord hierdie fenomeen deur die vreemdheid van die representasie: “But since
metaphors use a ‘familiar field of reference’, they also give form to the unknown: they contain
it, and keep it somehow under control” (Moretti 2009:47). Die emosionele funksie van
metafore is net so belangrik soos hulle kognitiewe rol, voeg Moretti (2009:47) by. Die
emosionele funksie van metafore is nou geheg aan ruimte: “on the brink of an unknown field,

our semantic sketch must suggest not only what the unknown is — but what it is for us” (Moretti

2009:47).

Ten einde sin te maak van hierdie onbekende, word regte kaarte van regte ruimtes geproduseer
deur die reproduksie van die werklike kenmerke van die materiéle omgewing en maak Moretti
(2007:63) kaarte en diagramme van fiktiewe wérelde waar die ware en verbeelde wéreld

saambestaan, meermale in wisselende en ontwykende proporsies. Wanneer hierdie wérelde

vergelyk en naas mekaar geplaas word, verkry die navorser ’n oorsigtelike blik op iets wat
andersins nie waarneembaar is nie. Hierdie studie beoog om Moretti se metode toe te pas sodat
die konsepte, metafore en elemente in Lien Botha se Wonderboom (2015) deur middel van

kartografie waarneembaar word.

2.13 Die toepassing van konsekwentlees op 'n Afrikaanse postapartheid, distopiese

roman

Soos in afdeling 2.8 bespreek, ontvang Moretti se metode kritiek. Die kritiek waarop daar
gefokus word, sluit die Eurosentrisme, kanonisiteit, asook die ouderwetsheid en kwantifisering
van sy brontekste in. Hierdie struikelblokke is egter oorkombaar. Waar Moretti se romans almal
in en van Europa is, word die klem in hierdie studie op ’n Afrikaanse teks geplaas wat oor
Suid-Afrika gaan en in Suid-Afrika afspeel. Moretti werk met kanonieke werke omdat hy in sy
studie na Britse romans kyk wat tussen 1740 en 1850 gepubliseer is. In hierdie tydperk is 7 000
titels geproduseer, maar bespreek Moretti slegs gekanoniseerde werke in diepte, juis omdat
hulle kanoniek is. Ek voer aan dat Moretti se metode toegepas kan word op Afrikaanse,
distopiese tekste, al is dit nie gekanoniseerd nie. Die navorsingsvrae wat Moretti poog om te
beantwoord deur sy metode bepaal die groepering van tekste. Romans van dieselfde genre word
saam gegroepeer en met die konsekwentleesmetode geanaliseer, soos Moretti (2009:134-140)

se navorsing oor speurverhale.

Na aanleiding van hierdie nuwe afbakening word daar slegs op Afrikaanse distopiese romans
na 1994 gefokus. Barendse (2013) lys die romans: P.J. Haasbroek se Oemkontoe van die nasie
(2001), Koos Kombuis se Hotel Atlantis (2002) en Raka die roman (2005), Jaco Botha se
Miskruier (2005), Barend P.J. Erasmus se Die nege kerse van Magriet (2006), Eben Venter se
Horrelpoot (2006) en Louis Kriiger se Wederkoms — Die lewe en geskiedenis van Jannes Hoop
(2009). Soos in hoofstuk 1 bespreek, word daar op Botha se Wonderboom (2015) gefokus, en
nie op die korpus van postapartheid distopiese tekste nie. 'n Analitiese ondersoek in die skaal
van Moretti se karterings is tans nie wenslik nie, omdat 1) die letterkunde student nie tegnies
en geografies opgelei is om sulke kwantitatiewe en tegnologiese navorsing te produseer nie;
2) die skaal van sodanige onderneming te breed is vir 'n magistertesis; en 3) die weglating van
die narratiewe skryfkuns (die kwalitatiewe) nadelig is vir die analisering van ’n literére teks.
Om hierdie redes word daar op een distopiese roman gefokus, maar word ander bronne betrek
om die onsigbare (Moretti 2009:3-5; 2013:3) in Wonderboom te openbaar. Hierdie tesis fokus
op Wonderboom (2015) deur Lien Botha en haar foto’s wat betrek word, naamlik Parrot Jungle

(2009), Yonder (2014), en Botha (in Botha & Meyer 2015), wat ’n visuele representasie by die

narratiewe representasies voeg.
2.14 Samevatting

In hierdie hoofstuk is die geokritiek as 'n manier om letterkunde te ondersoek, bespreek. Die
studie het gekyk na Bertrand Westphal se Geocriticism (2011) as ’n interdissiplinére
benadering, waar Westphal (2011:119-121) drie benaderings bespreek: 'n tematiese, ruimte-
spesificke en vergelykende benadering. Die werklike en fiktiewe ruimtes word deur 'n
geokritieke lens nagevors ten einde dit te verstaan. Dit is oorkoepelend, en vir die doeleindes
van hierdie studie word daar gefokus op die teorie€, soos dit deur Westphal (2011) bespreek
1s, wat betrek word om Wonderboom te analiseer. Die verskil tussen plek en ruimte en die
onlosmaaklike konsep daarvan, is ondersoek. Magriet beweeg tussen plekke en ruimtes, maar
die realiteit van die ligging verskil. As gevolg van haar demensie word die ruimtes en plekke
deurmekaar en onherkenbaar, soos dit tydruimtelik ervaar word. Wanneer daar van plekke en
nasies gepraat word, is die grense daarvan inherent aanwesig. Grense en transgressiwiteit is
bespreek wat ’n ruimte produseer waar die geografiese en die representasies in 'n progressiewe
manier in interaksie is, naamlik in 'n derde ruimte. Wat belangrik is van die verhouding tussen
die geografiese en die representasie, is die referensialiteit: daar is iets in die werklike wat in
die representasie te voorskyn kom sodat dit vir die leser herkenbaar word. Aangesien daar 'n
bewuste poging tot maklik herkenbare referente in Wonderboom is, word daar veral gefokus
op hoe die werklike in ’n representasie omskep word. As gevolg van die kaart wat in
Wonderboom is, sowel as die herkenbare referente, word van Moretti (2007; 2009; 2013) se
konsep van konsekwentlees (distant reading) gebruik gemaak om na hierdie karterings in die
roman te kyk. Deur hierdie metode hoop die navorser om patrone of metafore op te spoor wat
andersins nie waarneembaar sou wees nie. Daar word van Botha se foto’s gebruik gemaak om
die kartering te ondersoek, sowel as om die plekbeskrywings (as distopiese ruimtes) te

analiseer.

Voorts word Westphal (2011:120) se ruimte-spesifieke benadering aangewend om hierdie
representasies te ondersoek. Botha se ruimtelike representasies steun baie op die referent. Die
referente (van die hede), word gebruik om die ruimtes van die toekoms uit te beeld. Hierdie
toekomstige ruimtes is egter distopies van aard. Daar ontstaan dus 'n konflik: hoe kan iets
realisties gerepresenteer word, wat 'n land uitbeeld wat in distopie gedompel word? Indien die

land geografies akkuraat gerepresenteer word, moet daar dus ondersoek word hoe Suid-Afrika,

tesame met die kartering, as distopies beskou kan word. Voorts sal die kartering van Suid-
Afrika in Wonderboom ondersoek word aan die hand van die ekokritiek, met spesifieke fokus
op Timothy Morton se konsep van duister ekologie. Hierdie teorie word in hoofstuk 3 bespreek
en 'n teoretiese uiteensetting van die utopiese genre word daarby betrek terwyl die distopiese

literére genre kortliks opgesom sal word.

38



Stellenbosch University https://scholar.sun.ac.za

Hoofstuk 3: Die distopie in verhouding tot Timothy
Morton se duister ekologie

And we're scared about the world

The atmosphere, our bodies, and our health
So just dance with me

Move your body round this time machine
Start it again

I want you to celebrate

The fact our bodies can recreate

New versions of ourselves

We won't need help

“Our most brilliant friends” — Slow Club

If the children don’t grow up,

our bodies get bigger but our hearts get torn up.
We're just a million little gods causin' rain storms,
turnin’ every good thing to rust.

I guess we’ll just have to adjust.

“Wake up” — Arcade Fire

3.1 Inleiding

In hoofstuk 2 is daar gekyk na die geokritieck as 'n metodologie om literére ruimtelike
representasies te analiseer. Die ruimtes in Wonderboom kan herlei word na die geografiese
referent wat herkenbaar is vir die lesers van 2015, maar ruimtes word gewysig soos wat Magriet
deur die land reis. Sy vergelyk ook die ruimtes met hoe dit was in haar herinneringe. Die
herinneringe word meermale met plekke en gebeurtenisse verbind. Magriet maak veral gebruik
van bome om die landskap van haar verlede en die landskap van haar hede te versoen.
Geografie en kartering word 'n manier om die geskiedenis in die landskap af te lees. Deur
hierdie geskiedskrywing (beide oorvertel deur die ruimtes of deur Magriet se narratief) word
Suid-Afrika beskryf as ’n distopiese samelewing. Die natuurbeskrywings van die verskillende
Suid-Afrikaanse landskappe versterk die distopiese realiteit wat die protagonis ervaar. Om
hierdie distopie te analiseer, word bydraes tot die ekokritiek betrek. Timothy Morton se Dark
ecology’ (2016) wat 'n model vir ekologiese bewustheid is, word vanuit ’n distopiese

benadering betrek. Morton se studie poog om ’n vreedsame saambestaan tussen die menslike

3 Ek gebruik die Nederlandse vertaling van Morton se studie, Duistere ecologie (2018). Ek behou ook die
Nederlandse vertaling van “dark ecology”, naamlik “duister ekologie”.

en niemenslike te bewerkstellig, en kan saam met Wonderboom gelees word, omdat die roman
n verbrokkeling van die natuur sowel as die samelewing suggereer. 'n Saambestaan word
moeiliker soos wat Morton aanvoer, maar Wonderboom kan moontlike insigte opper oor hoe

daar omgegaan kan word met die kwynende niemenslike.

In hierdie hoofstuk word daar gekyk na die uiteensetting van die utopiese genre, met spesifieke
fokus op die distopie. Timothy Morton se studie van die duister ekologie word ook bespreek.
Die toekomsvisie wat Morton beskryf, kan as distopies van aard gelees word. Duistere ecologie
(2018) word geanaliseer en verwerk tot 'n analitiese hulpmiddel. Die hoofstuk bespreek eers
die utopiese genre met die fokus op die distopie. Daarnaas word daar gekyk na die terme en
konsepte wat deel maak van Morton se navorsing. Hierdie konsepte verskaf die kennis sodat
die drie drade van duister ekologie uiteengesit gesit kan word. Elke draad is ’n afdeling: die
eerste draad ondersoek Morton se konsep van die agrilogistiek. Die tweede draad kyk na die
angs wat ontwikkel weens hierdie agrilogistiek en ondersoek hoe daar na tyd gekyk moet word.
Die derde draad bespreek Morton se konsep van die ekognosis. Die inhoud van die hoofstuk

word gebruik om die ekologiese verval en donker destruksie in Wonderboom te analiseer.

3.2 °’n Donker distopie

Morton (2018) visualiseer 'n vreedsame, vreemde saambestaan, maar in Wonderboom word
hierdie saambestaan nooit bereik nie, aangesien die land distopies van aard is. Magriet kan
beskou word as ’'n individu wat poog vir 'n saambestaan met die niemenslike, ten spyte van
die destruksie wat om haar plaasvind. Alhoewel die duister ekologie en distopiese afdeling in
hierdie hoofstuk apart bespreek word, hoop ek om met die analise van Wonderboom hierdie
twee konsepte te versoen en dit bruikbaar te maak vir die doeleindes van hierdie studie. Duister
ekologie en distopiese fiksie vorm ’n belowende alliansie, soos Saari en Mullen (2018)
aanvoer, aangesien “[dystopian fiction] can be a helpful mode of beginning to work-through
the social and psychic imaginaries in which we humans are ontologically and ethically
priviliged and and prioritized”. Distopiese romans representeer 'n toekoms waar die mens 'n
nuwe manier van leef moet ontwikkel, aangesien die ou hi€rargie€ verval het. Die utopiese
genre word ondersoek, beide as 'n literére genre, maar ook as ander strukture. Die fokus

verskuif dan na die distopiese roman, en fokus op Afrikaanse distopiese romans.

3.3 Die utopiese genre

Hierdie afdeling bespreek die vele fasette van die utopie, wat grotendeels bestaan uit Sargent
(1994) se breedvoerige uiteensetting daarvan. Dit sal ook met die verloop van die bespreking
duidelik word dat die teorie toegepas kan word op die distopie, aangesien die procedé van die
utopie gebruik word vir Magriet se distopiese reis. Die geskiedenis van die utopie word vlugtig

deurgegee, aangesien dit baie skakels met kartering en geografie en geskiedenis het.
3.3.1 ’n Beknopte geskiedenis van die utopie

Die term “utopie” is afkomstig van Thomas More se Utopia wat in 1516 in Latyn gepubliseer
is. In 1551 verskyn 'n Engelse weergawe. Plato se Republic (wat reeds eeue voor Utopia
verskyn het) is waarskynlik die eerste en bekendste voorbeeld van 'n utopiese teks. Die utopie
verwys na die verbeelde eiland wat in More se roman figureer. Met die roman se benaming,
skep More 'n neologisme (Vieira 2010:3). Om hierdie nuwe wéreld uit te beeld, word n nuwe
woord geskep. More voeg twee Griekse woorde saam: ouk (dit beteken “nie” en word verkort
tot u) en topos (plek) en het die agtervoegsel ia (wat 'n plek aandui). Etimologies is utopie dus
‘n plek wat 'n nie-plek is. Veira (2010) ontleed Utopia as 'n literére bron as produk van sy tyd
en hoe dit 'n invloed het op die utopiese genre. Baie van die historiese gebeure rondom die tyd
van More se publikasie het 'n invloed op hoe die genre ontwikkel vanaf die sestiende eeu. Die
genre kan nie vasgevang word onder dieselfde bakens as wat dit amper ses eeue terug mee tot
stand gekom het nie. More se idee van die utopie is 'n produk van die Renaissance, soos Vieira
(2010:4) uiteensit: dit is ’'n periode waarin die antieke wéreld (naamlik Griekeland en Rome)
beskou word as die toppunt van mensdom se intellektuele prestasie en word as 'n model deur
Europeérs beskou. Die breér denkwyse word beinvloed deur die geografiese openbarings wat
moontlik gemaak word deur ontdekkingsreisigers (Vieira 2010:4). In 'n 1518-uitgawe van
Utopia verskyn ’n kaart van die eiland by wat deur Ambrosius Holbein op houtsnee gemaak is
(Miller 2017:53). Die fokus op ’n kartografiese representasie van 'n plek wat nie bestaan nie,
is reeds lank binne die utopiese genre waarneembaar. Daar is ’'n bewuste poging om ’'n

skynwaarheid te ontwikkel met die kaart.
3.3.2 Die utopie as ’n sosiale konstruksie

Sargent (1994:3) beskryf utopisme as sosiale dromery of sosiale wensdenkery: die mens se
drome en nagmerries beeld ’n radikaal verskillende samelewing uit as dié¢ waarin die dromers

hulleself bevind. Vir Sargent (1994:4) is die utopie die resultaat van menslike geneigdheid om

te droom terwyl hy beide wakker en aan die slaap is. Dit is belangrik om te let dat die utopie
nie net beperk word tot ’n literére genre nie. Sargent se definisie van die utopie stem ooreen
met di¢ van Suvin (1979:49): ’n utopie is 'n verbale konstruksie van ’n buitengewone,
verbeelde gemeenskap waar sosiopoliticke instellings, norme, en individuele verhoudings
georganiseer word volgens 'n meer perfekte beginsel as die outeur se gemeenskap. Sargent
(1994:7) voeg ook Patrick (in Sargent 1994:7) se omskrywing van die utopie by, naamlik dat

‘n utopie die aspekte van die verbeelde staat of samelewing moet omskryf.

Sargent (1994:11-12) kategoriseer die utopie as 'n mite, fiksie of nie-fiksie, waaronder daar
nog subkategorisering plaasvind. Utopiese mites, fiksie en nie-fiksie is aanwesig in
Wonderboom sowel as in ander aspekte van die Suid-Afrikaanse samelewing. Onder die
kategorie van utopiese mites, betrek ek die mite van die vroe€ paradys (soos beskryf deur
Sargent 1994). Dit word in hierdie teks beskou as die paradys of die Tuin van Eden soos dit
deel vorm van die Christelike geloof. Botha (2014a) verwys na die boom wat as 'n sentrale
metafoor dien as bron van “‘kennis van goed en kwaad”” wat ’n verwysing is na Genesis 2-3.
Dit verwys ook na die beeld van Wonderboom wat as 'n paradys in Magriet se reis voorgestel
word (na aanleiding van die boks in die collage met die woorde “Paradise” daarop). Die tweede
utopiese mite verwys na die konsep van hemel en hel (Sargent 1994:11). Hierdie konsep is
baie eenders as die mite van die vroe€ paradys, waar die Tuin van Eden gesien word as 'n
hemel op aarde. Hemel en hel is ook binére opposisies, net soos wat die utopie en distopie
(verkeerdelik) as binére opposisies geplaas word. Binne Wonderboom is dit ook die kontraste
tussen die hemelse dae wat Magriet as 'n kind op die plaas geniet het teenoor die hel wat sy as

volwassene in haar geboorteland ervaar.

Die utopiese nie-fiksie soos Sargent (1994:11-12) dit uiteensit verwys na ’n teorie wat gebruik
word om die beste weergawe van iets in praktyk te produseer. Die apartheidsbeleid en die
uitvoering daarvan kan as voorbeeld dien van utopiese politiese filosofie, utopiese stede,
utopiese stadsbeplanning, utopiese argitektuur en utopiese sosiale teorie. Apartheid is 'n
utopiese politiese filosofie met distopiese gevolge vir die meerderheid. Die Groepsgebiedwet
is 'n voorbeeld van utopiese ideale stede, stadsbeplanning, sowel as utopiese idealistiese
argitektuur omdat alle beplanning toegepas moet word om die Groepsgebiedwet sowel as die
paswette na te kom. Elke aspek van Suid-Afrika word volgens ’n utopiese sosiale teorie beplan
ten einde die utopiese Suid-Afrika tot stand te bring. Daar word baie sterk klem geplaas op

hierdie grootskaalse utopiese visie wat slegs 'n utopie was vir 'n klein minderheid van die Suid-

Afrikaanse bevolking. Die land wat omskep is tot ’n utopie vir die wit bevolking was
terselfdertyd ’'n distopie vir alle mense in Suid-Afrika wat nie deel vorm van die wit bevolking
nie. Die konsep van utopie en distopie verskil van individue, groepe, samelewings, lande. Soos
Brian Stableford (2010:263) dit stel: “[E]Jutopia and dystopia often sat side by side, as two sides

of the same coin, the eutopia of the few being built at the expense of the dystopia of the many”.
3.3.3 Die narratiewe struktuur van die utopie

Utopie as ’'n literére genre groei vanuit 'n utopiese denkwyse. Dit het 'n rigiede narratiewe
struktuur. Vieira (2010:7) som dit op: 'n utopie beeld gewoonlik 'n reis (op die see, land of
lug) van ’n reisiger wat na 'n onbekende plek gaan (’n eiland, land of kontinent). Wanneer die
reisiger daar is, kry hy of sy 'n toer van die samelewing en 'n verduideliking van die sosiale,
politiese, ekonomiese of religieuse organisasie daarvan. Na die toer keer die reisiger terug na
sy of haar eie ruimte met kennis van ’n alternatiewe utopiese uiteensetting vir die samelewing.
Hierdie utopiese samelewing is mens-gebaseer en is nie athanklik van 'n deus ex machina nie.
Die reis kan losweg vergelyk word met die troop van die held op reis en die Christelike
allegorie van The pilgrim’s progress (1678) deur John Bunyan. Utopiese samelewings word
deur menslike wesens gebou vir hulle om in te leef. Binne die hart van elke utopiese

samelewing is daar reéls wat die individue moet volg om die utopiese samelewing te handhaaf.

3.4 Die distopie

Die distopie se terminologie en geskiedenis word kortliks bespreek en daar word gekyk na die

distopie en hoe sulke nagmerrieagtige beelde 'n Suid-Afrikaanse toekoms uitbeeld.
3.4.1 ’n Kort oorsig

Sargent (1994:9) beskryf die distopie of negatiewe utopie as ’n niebestaande samelewing wat
in besondere detail beskryf word en normaalweg geplaas word in tyd en ruimte, en waardeur
die outeur 'n samelewing beskryf wat vir die eietydse leser as kritiek kan dien teen die leser se
eietydse samelewing. Distopiese letterkunde het ontwikkel vanuit utopiese letterkunde en in
die literatuurwetenskap geld utopiese letterkunde steeds as die sambreelterm vir alle tekste wat
érens op die glyskaal tussen utopie en distopie geplaas kan word. Distopie as ’n term is vir die
eerste keer gebruik in 1868 in John Stuart Mill se parlementére toespraak waarin hy ’'n
benaming vind vir iets wat die teenoorgestelde is as dié¢ van 'n utopie (Claeys 2010:107). Indien

utopie iets is wat te goed is om uitvoerbaar te wees, dan is distopie te sleg om uitvoerbaar te

wees. Literére distopieé spekuleer dat dinge sleg sal verloop: dit is dus pessimisties van aard
in sy voorstelling van projektiewe beelde (Vieira 2010:17). Beelde wat in distopie€ voorgestel
word, mag dalk die leser tot wanhoop dryf, maar die subgenre is didakties en moralisties van
aard, omdat die beelde van die toekoms as moontlikhede voorgestel word, met die oogpunt om
die leser skrik te maak deur hom of haar bewus te maak dat dinge kan beide goed of sleg
verloop athangende van die morele, sosiale, en maatskaplike verantwoordelikheid van die

burgers (Vieira 2010:17).
3.4.2 Die distopie in Afrikaanse letterkunde

Barendse (2013:7-16; sien hoofstuk 1) fokus op die verband tussen die literére tekste en die
sosio-politieke konteks waarin dit verskyn. Wonderboom is diep gewortel in die geografiese en
spruit vanuit aktuele bronne of situasies wat deel maak van die distopiese representasies.
Barendse (2013:99) bespreek die manier hoe geskiedenis hanteer word in ’n samelewing, en
soos Baccolini (2003:116) aandui, is die geskiedenis een van die hooftemas in distopiese
werke. Piercy (1994:1-2) beskou die geskiedenis as mitologie omdat die mens die verlede
spoorsny. Kollektiewe geheue is konstant besig om hervorm te word. Die geskiedenis is nie 'n
tentoonstelling in 'n museum nie, inteendeel, dit is vloeibaar, afhangende van wie die narratief
skryf. Piercy (1994:2) verwys na die geskiedenis wat herskryf word na elke revolusie, dit is
omrede die geskiedenis wat verander het. Dit het tot gevolg dat die toekoms waaraan daar
gestreef word, moontlike aksies definieer met die oog om ’n wenslike toekoms te produseer,

en om ’n nagmerrieagtige toekoms te vermy (Percy 1994:2).

Visagie (2009:54) verwys na die distopie as “’n sosiaal verantwoordbare modaliteit om in die
kunste te reageer op die aktualiteit”, verwysend na Afrikaners wat na apartheid ('n
modernistiese utopiese projek) met wantroue kyk na utopiese denke. Moylan (2003:147)
beskou die tipiese distopiese teks as 'n polities-gelade vorm van hibridiese tekstualiteit. Weens
die mobiliteit van die distopiese narratiewe vorm, kan die teks op die utopie/anti-utopiese
kontinuum beweeg. Om hierdie rede beskou Moylan (2000:148) die distopie as 'n hibridiese

genre.
3.4.3 Wonderboom: Die distopie is n camera obscura

Myns insiens kan die konsep van camera obscura gebruik word om die doeleindes van die
distopie te verduidelik (die utopie is didakties van aard en dien as 'n waarskuwing of leiding

vir die samelewing). Die camera obscura is *n fotografiese tegniek en dit sluit aan by die foto’s

wat in die beeldsekwensie is, sowel as die studie van die visuele kunste wat in hoofstuk 4 betrek
word. Utopie€ het ook ’n donker kant (buiten die distopie en die anti-utopie). Vieira (2010:15)
beskryf hoe die utopie€ van die agtiende eeu voorstelle verskaf vir die hervorming van die
samelewing. Sy beskou die literére utopieé as ’n spie€l waarin die mens nie net sy eie refleksie
sien nie, maar ook die verworwe beeld van menslikheid. Die camera obscura is *n klein, donker
gemaakte vertrek met *n klein gat of lens by een muur waardeur ’n beeld op die teenoorgestelde
muur geprojekteer word. Lig van 'n eksterne toneel gaan deur die gat en die beeld word
omgekeer en teen die muur gereproduseer. 'n Bekende beeld word vervreem. Hierdie
vervreemding vind ook plaas wanneer daar 'n distopiese teks gelees word. Die beeld van die
samelewing of land word deur die lens van die outeur (die distopiese perspektief) beskou en 'n
herkenbare, dog vreemde samelewing word gesien. Daar moet *n moontlikheid vir verbetering
wees, 'n utopiese enklave of impuls. Die idee herinner aan Leonard Cohen se lirieke “there is
a crack, a crack in everything/ That’s how the light gets in” (1992). Daar is 'n lig waarneembaar

in die donker distopie.

Indien die huidige Suid-Afrika deur Botha se camera obscura (Wonderboom) waargeneem
word, ontwikkel ’n distopiese, maar herkenbare beeld van Suid-Afrika. Hierdie verwringing
dien as 'n waarskuwing vir die kontemporére leser: indien dinge aanhou om ’n negatiewe koers
te volg, is daar *'n moontlikheid dat Suid-Afrika ook in 'n omgekeerde en verkeerde weergawe

transformeer.

Botha (2014a) beskryf Wonderboom as ‘“’n distopiese roman wat afspeel in ’n post-
apokaliptiese tyd binne die Suid-Afrikaanse landskap”. Ek verwys na die tyd waarin Magriet
tans leef as 'n distopie of 'n post-revolusie. Daar is twee redes hiervoor: eerstens word daar in
Wonderboom (2015) verwys na die revolusie (12-13). Tweedens verwys ek na Joe Trotta en
Houman Sadri (2020:2) se kategorisering van uitsiglose en dreigende toekomsvisies
(spekulatiewe fiksie): Die eerste visie is “[one] in which humans must navigate through a world
that is on the brink of collapse (or apocalypse) due to climate change, a pandemic, nuclear war”
en die tweede visie is wanneer die samelewing “may be fully functioning, is presented as a
dystopia, typically portrayed as a dismal and/or dehumanising nightmare of state control”. Die
twee kategorie€ het wel oorvleuelende eienskappe en sluit nie mekaar uit nie. 'n Distopiese
samelewing kan ’n apokalips begin, en ’n distopie kan ontwikkel uit die ruines van ’'n
apokaliptiese gebeurtenis. Ten einde die donker toekoms te analiseer, word Wonderboom se

narratief in verskillende periodes ingedeel.

3.4.4 Die tydsindeling van die narratief

Verskillende sosio-politiese kontekste word losweg met die verskillende narratiewe periodes

van Wonderboom ingedeel:

1. Kolonisering, die VOC se aankoms, magspel vir die Kaap en die res van Suid-Afrika:
1652 tot die einde van die negentiende eeu

2. Rasgebaseerde onderdrukking, apartheid: die begin van die twintigste eeu tot 1990
3. Tussentydperk, oorbrugging van apartheid na demokrasie: 1990-1994

4. Postapartheid: 1994 tot omstreeks 2015

5. Distopie of post-revolusie: vanaf 2015

Die verhaallyne val dus binne hierdie verskillende periodes. Wanneer ek in my analise verwys

na die distopie of post-revolusie, dan beteken dit dat dit enige tyd na 2015 is.

3.5 ’n Duister ekologie

Die ekokritiek is die studie van die verhouding tussen die letterkunde en die fisiese omgewing
(Glotfelty 1996:xviii) en daar is baie denkrigtings wat afgelei word van die ekokritiek. ’n
Posthumanistiese benadering wat die grens tussen die menslike en die niemenslike verwyder
of ten minste laat vervaag, begin by Timothy Morton se Ecology without nature: Rethinking
environmental aesthetics (2007) (Slovic, Rangarajan & Sarveswaran 2019:2-3). Timothy
Morton se werk oor die ekologie vorm deel van die breér ekokritiese raamwerk en hy noem sy
filosofiese denkwyse “dark ecology”. Duister ekologie is Timothy Morton se verduideliking
van n ekologiese, tockomstige saambestaan met die niemenslike sowel as die nie-lewende. In
sy navorsing gaan Morton terug na die ontstaan van die mens as aanstigter van die huidige
aardverwarmingskrisis. Die idee om nuut na lewend en nie-lewend rondom die mens te kyk,
dien as een van die fokuspunte van Duistere ecologie. Morton se studie daag die leser uit om
anders na dinge te kyk. Morton opper 'n hipotese vir hoe mense in die toeckoms met die nie-
lewende en lewende moet omgaan. Morton gebruik die beeld van die ouroboros en dit word 'n

leitmotiv vir die ekologie en hoe die ekologie te werk gaan.

Die ouroboros beeld 'n slang wat sy eie stert vreet, uit. Die ouroboros het 'n oerbestaan
(Sheppard 1962:83) en is simbolies vir tyd en die deurlopendheid van die lewe (Evola in Cirlot
2001:246-247) en is seltbevrugtend. Hierdie beeld sinspeel op die idee van die Natuur wat

selfonderhoudend is. Natuur word hier met 'n hoofletter geskryf omdat dit verwys na die

mitiese en bomenslike krag daarvan, soos dit deur Cirlot (1971:xxvii) verduidelik word. Die
ouroboros is siklies en is 'n vernuwende lewe, dood en herlewing (Cirlot 2001:247). Morton
gebruik die simbool om die sirkelbeweging van die agrilogistiek uit te beeld. Hierdie konsep
sal nog duideliker word in die loop van hierdie hoofstuk. Morton (2018:15) beskou die toekoms
en beklemtoon dat dit ondenkbaar is, maar terselfdertyd dink die mensdom baie oor die
toekoms. Morton se idee van die toekoms suggereer dat 'n vreedsame saambestaan moontlik
is. 'n Oop toekoms is taboe omdat dit moontlik, maar onbegryplik is. Dit is vreemd. Morton
verbind die idee van tyd en die toeckoms met die kuns. Die kuns word wesenlik bedryf met die
toekoms in sig. Morton (2018:15) meen dat die mens nie duidelik dink in die hede nie en indien

die mens anders wil dink in die hede, dan moet hy kyk na die kuns.

Morton (2018:20) beklemtoon die vreemdheid binne die duister ekologie: ekologiese
bewustheid is vreemd en dit het ’'n verdraaide, sirkulére vorm. Die omvang van ekologiese
wesens het geen limiet nie en daarom vorm alles deel van hierdie sirkelvorm, lus of
sirkelbeweging. Dit is rond omdat menslike inmenging sowel as ekologiese en biologiese
sisteme siklies is. Om te bestaan, moet ekologiese wesens 'n sirkelvorm of sirkelbeweging
aanneem. (Morton 2018:20). Hierdie sirkelvorm beteken dat die mens in 'n heelal van ewigheid
en breekbaarheid leef: dit is 'n wéreld waarin objekte oorgiet en omring word deur misterieuse
en hermeneutiese wolke van die onwetende. Dit beteken dat die saambestaanspolitiek altyd
voorwaardelik, broos en gebrekkig sal wees, sodat daar met denke oor die interathanklikheid
altyd een wese in hierdie kringloop ontbreek. (Morton 2018:20). Die siklusse waarna Morton
verwys, sal makliker bevatlik wees indien elke siklus soos 'n klein ouroboros gesien word.

Hierdie siklusse vorm een groot siklus: die duister ekologie.
3.5.1 ’n Duister distopie

Morton se omgang met die toekoms en die kuns is suggestief en sy assosiatiewe skryfstyl maak
gebruik van groot en lukrake spronge van een stelling na die volgende. Morton maak ook
gebruik van “connect-the-dots” gevolgtrekkings en hierdie koppelskakels is nie deursigtig nie.
Daniel Petersen (2017:6) beskryf Morton se argumente as assosiatief en onlogies wat vol van
glinsterende beelde en aforismes is, wat moeilik mag wees om te volg. Ten spyte hiervan, lewer
Morton 'n interessante bydrae tot die ekologiese diskoers. Om sin te maak van Morton se teorie
word sy konsepte in my studie gekonkretiseer. Daar word in hierdie hoofstuk gepoog om die
abstrakte konsepte verstaanbaar te maak met die gebruik van films, reekse, letterkunde, musiek,

die popkultuur, aktuele gebeure en voorbeelde uit die samelewing. Morton se werk is filosofies

en daar is nie 'n metodologiese verwerking van sy teorie om die letterkunde te analiseer nie.
Hy verwys na die mens se rol in die aarde se woesteny en opper filosofiese denke en vrae vir
'n moontlike saambestaan met die natuur. Morton se konsepte, filosofiese mymeringe en
gekonkretiseerde voorbeelde word verwerk in ’n literére metodologie om Wonderboom te
analiseer. Die duister ekologiese benadering word betrek soos wat die distopiese benadering in
die letterkunde toegepas word. Daar word gekyk na die distopiese elemente in Wonderboom
vanuit Morton se duister ekologiese visie. Die moontlike werklike ekologiese verval word dan
gekonkretiseer in hierdie roman. Die verwerking van Morton se teorie word toegepas op
Wonderboom, en hierdie hoofstuk sal poog om te oordeel of hierdie verwerkte duister
ekologiese benadering toegepas kan word op ander ekologies-gesentreerde letterkunde, al dan

nie.

3.2 Duister ekologiese terme en konsepte

Duistere ekologie (2018) is ’n byvoeging tot Morton se reeds bestaande navorsing en hy skryf
vir 'n lesersgroep wat bekend is met sy konsepte en terme. Om die teorie beter te begryp, word
Morton se terme kortliks bespreek, sowel as ander teoretiese konsepte wat betrek word ten

einde Wonderboom te analiseer.
3.2.1 Die hiperobjek

'n Konsep waarvan Morton deurgaans sy navorsing van gebruik maak, is die hiperobjek. Die
hiperobjek word vreemder hoe meer dit bestudeer word. Die hiperobjek het vyf kenmerke
(Saari & Mullen 2018:5-6): Eerstens is dit viskeus of taai: hulle sit vas, bloei en strek ten spyte
van die mens se poging om hulle te kategoriseer en isoleer. Tweedens is dit nie plekgebonde
nie: dit kan nie afgelei word tot ’n sekere tyd en plek nie, maar soos 'n sonsopkoms, is dit
onbepaald versprei. Derdens is die hiperobjek 'n golwende temporaliteit: dit is temporeel
gestrek in ’n grootskaalse omvang en het meervoudige ritmes. Vierdens is dit geleidelik: hulle
is transdimensioneel sodat 'n mens net ’'n deel kan sien met ander dele wat bedek word.
Vyfdens is dit interobjektief: dit vorm ’n heterogene mens en ’n niemenslike samevoeging en
kan nie herlei word tot 'n mens-wéreld-korrelasie nie, inteendeel strek die hiperobjek dit verby.
Hiperobjekte kan daarom nie direk ervaar word nie, maar word altyd bemiddel of vertaal deur
toegang vanuit 'n entiteit. Tog het hulle 'n geskiedenis eie aan hulle, verwyder van enige

menslike of niemenslike bemiddeling.

3.2.2 Die Antroposeen

Paul Crutzen (2002:23) is die eerste persoon wat die term “Antroposeen” gebruik: “It seems
appropriate to assign the term ‘Anthropocene’ to the present, in many ways human-dominated,
geological epoch, supplementing the Holocene — the warm period of the past 10-12 millennia”.
Morton (2018:22,29) kategoriseer die mens, as ’n spesie, as deel van die Antroposeen wat
omstreeks 1800 begin, gelyktydig met die uitvinding van die stoomenjin. Die Antroposeen
funksioneer op twee vlakke, naamlik op die geologie en die mensdom, en dit bind menslike
geskiedenis en geologie in 'n vreemde manier vas (Morton 2018:22). Die mens is geneig om
as 'n geologiese vors op te tree wat in staat is om die ekologiese balans te versteur (Braidotti
2013:5). Elke individu is skuldig aan die sesde-massa-uitsterwing en Morton (2018) beskryf
deurgaans die veelvuldige maniere hoe die Antroposeen bydra tot hierdie uitsterwing. Morton
se beskuldiging van die mensdom se verwoestende aard stem ooreen met Tsing (2015:19) se
omskrywing van die Antroposeen: dit is die tydperk waarin menslike versteuring ander
geologiese kragte oortref. Alhoewel die term oé€nskynlik die mens se triomf benoem, is die
teenoorgestelde meer akkuraat: sonder enige beplanning of bedoeling het die mens 'n gemors
van die planeet gemaak (Tsing 2015:19). Voorts suggereer Tsing (2015:19) dat die tydlyn van
die Antroposeen begin met die koms van die moderne kapitalisme, omdat dit direk en langdurig
die landskappe en ekologie€¢ verwoes. Tsing (2015:19-20) sé wel dat hierdie stelling
problematies is omdat dit, eerstens menslike- en niemenslike wesens in hulpbronne omskep,
en tweedens is 'n kapitalistiese tydlyn moeilik om te standaardiseer, omdat verskillende
nasies/lande/samelewings anders en uiteenlopend ontwikkel, en daarom is dit nie 'n inklusiewe
groepering nie. 'n Kapitalistiese beginpunt (met die natuur se verwoesting as produk) stem
ooreen met Morton (2018:69) se stelling dat grootskaalse landbou en industrialisasie die
grootste oorsaak van aardverwarming is. Donna Haraway (2017:M33) onderskryf hierdie idee
en verwys na die “Capitalocene”. Morton (2018:30) verskaf redes hoekom die Antroposeen
ontken word, en dit stem ooreen met die idee van die Kapitaloseen/Antroposeen: dit is die
produk van kolonialisme en rassisme. Die idees en menslike geskiedenis word saamgevoeg, en
'n groep word geidentifiseer wat skuldiger is as ander groepe. Morton (2018:30) verwys na die
gesuggereerde skuldige groep: Westerse mense, meestal Amerikaners, en die wit ras. Morton

verwerp die idee dat die Antroposeen die produk van kolonialisme, en ras-aangedrewe, is.

Terwyl Morton elke individu betrek en beskuldig as deel van die groot versnelling, fokus Tsing,

Bubandt, Gan en Swanson (2017:G3) op die waarneembare wanbalans van die Antroposeen.

Die “groot versnelling” van die Antroposeen begin in 1945 en verwys na die skerp toename in
die destruktiewe omgewingseffekte as gevolg van mensgemaakte industrie€, en dit word
gekenmerk deur die groot piek in die grafiek wat die menslike betrokkenheid in aardsisteme
aandui. (Tsing et al 2017:G5 en Morton 2018:22). Die term “Antroposeen”, soos dit deur Tsing
et al (2017:G3) gebruik word, verbeel nie 'n homogene menslike ras nie, maar dui eerder op
die dialoog tussen “those who remind readers of unequal relations among humans, industrial
ecologies, and human insignificance in the web of life by writing instead of Capitalocene,
Plantocene, or Chthulucene”. Die Chthulucene (’n verwerking van Cthulhu) is 'n konsep van
Donna Haraway (2017:M33) en dit is “the time-space of the sym-chtonic ones, the
symbiogenetic and sympoietic earthly ones, those now submerged and squashed in the tunnels,
caves, remnants, edges, and crevices of damaged waters, airs, and lands. To live and die well
as mortal critters in the Chthulucene is to join forces to reconstitute refuges, to make possible
partial and robust biological-cultural-political-technological recuperation and recomposition,
which must include mourning invisible losses”. Dit is nie net die omskrywing van die
Antroposeen wat verskil tussen teoretici nie, maar die tydlyn ook. Tally en Battista (2016:4)
verwys na meningsverskille oor die beginpunt van die Antroposeen (sien byvoorbeeld Lewis
& Maslin 2015; Ruddiman 2013). Duister ekologie verwys na mense (die Antroposeen) as
Mesopotamiérs omdat hierdie jagter-versamelaars omstreeks 12500 jare gelede nedersettings
gevorm het en landbou ontstaan het (Morton 2018:65;60). Die ontwikkeling van die
Mesopotamiérs se vroeé beskawing dui die begin van die agrilogistiek aan, en die agrilogistiek,
volgens Morton (2018), is die groot rede vir die huidige aardsverwarmingkrisis. Die
Mesopotamiérs se boerdery het ontwikkel oor die jare en dit is nou op 'n globale skaal in die

tyd van die Antroposeen, en die aanhitser van die sesde massa-uitsterwing.

Die Antroposeen verwoes nie die natuur nie. Die Antroposeen is die natuur in 'n toksiese
nagmerrievorm (Morton 2018:83); dit is die donker distopie. Landbou word tot 'n wapen
omskep (Morton 2018:85). Natuur is die latente vorm van die Antroposeen wat wag om as

katastrofes te verskyn.
3.2.3 Die sesde massa-uitsterwing

Morton (2018:28) beskuldig die Antroposeen vir die sesde-massa-uitsterwing en verwerp die
invloed van ander niemenslike bydrae tot aardverwarming. Morton (2018:23,56) gebruik die
voorbeeld van die mens wat sy motor aanskakel, en onbedoeld bydra tot die verwoesting van

lewensvorme. 'n Verwoeste aarde is die verwoesting van lewensvorme (Morton 2018:56). Een

50



Stellenbosch University https://scholar.sun.ac.za

motor word aangeskakel, maar daar word miljarde motors aangeskakel, dus is dit 'n
grootskaalse verwoesting, maar die mens beskou dit slegs vanuit 'n individuele vlak. Tsing et
al (2017:G4) vergelyk die (aankomende) sesde-massa-uitsterwing met die Kryttydperk-
Paleogeen-massa-uitsterwing wat 65 miljoen jaar gelede plaasgevind het en die dinosourusse
en sowat 75 persent van alle lewensvorme uitgewis het. Hulle (2017:G4) argumenteer dat die
volgende uitsterwing nie as gevolg van ’n meteoroied wat die aarde tref is nie, maar die
uitwissing wat tans vorm “on the horizon of our shared future [that] is the product of modern
industry”. Die sesde-massa-uitsterwing word as mensgemaak beskou en enige natuurlike
aardverwarming of biogeochemiese siklusse word oorgeslaan in die bespreking. Morton fokus
volkome op die “antropo-" (mens of menslike) in sy bespreking van die uitsterwing in die “-

seen” (geologiese tydperk).
3.2.4 Plek en ruimte

In hoofstuk 2 (sien 2.1-2.2) is daar breedvoerig gefokus op plek, ruimte en ruimtestudies. Ek
stem saam met Battista (2011), Crowley (2015), en Prieto (2016) se kritiek op Westphal se
geokritiese teorie. Morton (2018:24-25) betrek ook plek en ruimte in sy studie en hy beskou
die terme as metonimies vir menslike selfvoldaanheid: die mens vertel vir homself dat 'n
homogene, le€ ruimte verower is en dit verander in 'n spesifieke plek. Die konsep van ruimte,
in 'n postmoderne ekologiese era, het inmekaar geval, bevestig Morton (2018:25), en voeg by
dat die gladde, le€ ruimte 'n fantasie was. Die aarde is nie bloot ’n blanko vel vir die projeksie
vir menslike verlange nie: dié verlange is ’'n kringloop wat gebaseer is op entiteite (aarde,
koraal, wolke) wat ook in ’n sirkel bestaan in verband met ander sowel as in 'n verband met
mense (Morton 2018:89). Ruimte vir Morton (2018:25) is 'n gerieflike fiksie van wit, Westerse
imperialiste. Ruimte het inmekaar geval, maar plek ontwikkel in 'n monsteragtige, spookagtige
omvang. Dit is niemenslik. Morton (2018:25) verbind “ruimtetyd” met plekke, en dui op die
onoplosbare verbintenis met verskillende soorte tydskale wat strek vanaf kuiers,
gesinsvorming, evolusie, die klimaat, die menslike konsep van wéreldgeskiedenis, RNA,
leeftye, vakansies, geologie; die tye van wolwe, walvisse en bakterie€ (Morton 2018:25).
Plekke oorkruis en verbind met die niemenslike en die konsep van ’n konstante
teenwoordigheid het verdwyn (Morton 2018:25-26). Die navorsers en teorie€ wat betrek word
in hoofstuk 2 plaas baie klem op die mens se ondervinding en ervaring van ruimte, en daarom

kom die niemenslike glad nie te voorskyn nie. Morton (2018:26) fokus op mense wat deel word

van iets groters as mensgedefinieerde plekke, en bestempel ruimte as ’n antroposentriese

konsep indien die mite van 'n konstante teenwoordigheid weg is.

Die konsep van plek het 'n vreemde sirkelvorm omdat dit betrokke is met tyd. Plekke is nie
staties nie, want die lus kinkel en draai (Morton 2018:26). Net soos daar in 2.2 bespreek is,
beklemtoon Morton (2018:26) dat die mens ongemaklik of vervreemd voel in ’n plek wat eens
bekend was. Morton (2018:26-27) begryp die verlies van plek (wanneer die plek nie meer
bekend voel nie, en weer *n ruimte word) as die mens wat groot entiteite soos die mensdom en
aardverwarming denkbaar maak, maar nie empiries kan verstaan nie. Dit word hiperobjekte en
is ’n konstante herinnering dat ligging spookagtig, geheimsinnig en/of buitengewoon is. In
hierdie proses verdwyn ruimte, of altans die menslike bestaan daarvan: “We leven op een
gaussiaanse bol waarop parallelle lijnen elkaar wel degelijk raken. Het lege niets van de ruimte
en het overweldigende van de oneindigheid zijn ontmaskerd als kortzichtige paradigma’s”
(Morton 2018:27). Die manier hoe Morton ruimte en plek uiteensit, neig sterk na die teoretiese,

en abstraheer en kompliseer die konsep.

Daar moet opgelet word dat Morton nie fokus op die konflik en magsverhoudings wat inspeel
op die verwoesting van die niemenslike nie. Die konflik en magspel tussen mense is veral van
belang in die analise van Wonderboom omdat baie van die verwoesting plaasvind as gevolg
van menslike konflikte en aanslae. Morton fokus op die aanslag van die Antroposeen op die
niemenslike sodat die konflik tussen mense, met die niemenslike as slagoffer, misgekyk word.
Dit kan wel wees dat Morton die bogenoemde konflik as 'n hiperobjek beskou. Myns insiens
is dit te maklik om menslike magspel en konflik te voeg by die sambreelterm van die
hiperobjek. Alhoewel Morton verwys na die agrilogistiek as die grootste bedreiging, onderskei
hy nie tussen ander soorte hiperobjekte nie; altans, dit blyk nie asof hy onderskei tussen die
skade wat 'n hiperobjek aanrig nie. Om hierdie rede is die geokritiek belangrik, juis omdat dit

werklike konflikte betrek.
3.2.5 Landskap

In my poging om Morton toeganklik deur te gee, verwys ek terug na die konsep van landskap
wat as 'n kruispunt tussen die ekokritiek en geokritiek funksioneer. Die landskap soos dit deur
Tsing (2015:157) omskryf is, word betrek en dit omarm Morton se uiteensetting van ruimte en
plek. Voorts, word Tsing et al (2017) se Arts of living on a damaged planet: Ghosts and

monsters of the Anthropocene betrek, omdat Tsing et al (2017) Morton se konsep van plek en

ruimte konkreet deurgee. Daar is reeds na hierdie navorsing verwys, maar hierdie afdeling vul
die gapings van Morton se narratief van duister ekologie aan. Ek stem saam met Morton se
opinie dat plek en ruimte beperk word deur sy mensgemaakte grense, en dus fokus ek op die
landskap: dit is 'n natuurlike ontmoetingspunt tussen die menslike en die niemenslike. Dit is
ook hier waar menslike dominansie uitgeoefen word: dit is hier waar die kontaksones voorkom
(een mens is die subjek wat die Ander onderdanig maak), sowel as die (menslike) gemaksones
(dit verwys hier na die mens se verowering van die natuur, om sy eie gemak en begeertes te
realiseer). Beide hierdie sones is destruktief van aard en voeg by tot die versnelling en
destruksie van die aarde. Die konflik waarna ek verwys vind plaas op ’n bre€ spektrum: vanaf
koloniale imperialisme tot iets op 'n baie kleiner skaal, soos die verdeftiging van ’n buurt. 'n
Voorbeeld van die laasgenoemde is die gentrifisering van die Bo-Kaap. 'n Plek huisves 'n
gelaagde geskiedenis wat bestaan uit verskillende konflikte en dit bou op die idee van

palimpses. Die Bo-Kaap is gebou op verskillende konfliklae en dit strek tot in die hede.

Tsing et al (2017:G1) verwys na die “winds of the Anthropocene” wat spoke dra: dit is die
oorblyfsels en tekens van die lewenswyse van ouds wat gelaai is in die hede. Die spoke is spore
van meer-as-menslike geskiedenisse waardeur ekologie€ gemaak en vernietig word. Dit is
veelvuldige menslike en niemenslike verledes en hulle argumenteer dat elke landskap deur
vroe€re leefwyses gespook word. (Tsing et al 2017:G1;G2). Die “vroeére leefwyses” kan
verwys na Morton se Mesopotami€rs wat aardverwarming as’t ware begin deur die
domestikasie van diere en die inburger van vroe€¢ samelewings en gestruktureerde landbou. ’n
Landskap, soos Tsing et al (2017:G1) dit definieer, is die bedekte ordening van menslik en
niemenslike lewensruimtes. Die spokery is angswekkend omdat die teenwoordigheid van die
verlede meestal slegs indirek ervaar word, en daarom moet die menslike sintuie buite hulle
gemaksones verleng word (Tsing 2017:G2). Die landskap produseer 'n spookagtige gevoel,
wat soortgelyk is aan Morton se verlies van plek, omdat die onbepaaldheid daarvan die mens
pla en dit, beweer Tsing et al (2017:G2) is 'n kwaliteit van 'n spook. “Traces of the past,
present, and future mix in gardens that sprout from the graves of a violently uneven modernity”
(Tsing et al 2017:G3). Lewensverbeterende vervlegtings verdwyn van die landskap en word
vervang met spoke, en probleme word nie beperk tot individuele spesies nie, maar die
spesiegroepe wat nooit sal herstel nie (Tsing et al 2017:G4; my kursivering). Morton sien
aardverwarming as ’n gebeurtenis wat spook met die mens se bestendige nosie van plek (Saari
& Mullen 2018:5; my kursivering). Dit is 'n hiperobjek — 'n entiteit wat omvattend verspreli is

oor tyd en ruimte. Die wegwysing van betekenis is beduidend van die vreemde vreemdelinge.

Morton (2011:216-217) se vreemde vreemdelinge is “groups of objects that are strangers even
to each other [...] they are irreducible in our attempt to make them intelligible as in our
totalizing and homogenizing concepts of ‘nature’ or ‘place’ (Saari & Mullen 2018:6). Tsing
et al se spoke en Morton se hiperobjekte kan dus beskou word vanuit dieselfde lens. Met hierdie
vergelyking word daar verder gekyk na Morton se konsep van duister ekologie. In my poging
om Morton se werk deur te gee sodat dit nie swaar dra aan sy retoriek nie, verwerk ek Morton
studie van die ekognosis sodat dit, eerstens, van toepassing is op die interpretasie van
Wonderboom; en tweedens, nog steeds die essensie van Morton se model van ekologiese

bewustheid behou.

3.3 Die drie drade van duister ekologie

Een manier om die strukturele uiteensetting van die drie afdelings van die duister ekologie te
verduidelik, is om dit te vergelyk met die oorspronklike Star wars-trilogie (1977-1983).
Morton sal die vergelyking waardeer, aangesien hy ook gebruik maak van Star Wars om sy
teorie deur te gee (2018:102,124,173,174). Star wars is 'n space opera, wat deel vorm van die
utopiese genre en dit produseer ook ’n aantal ander sirkelvorme binne die Star wars multiverse.
Die trilogie word 'n onuitputbare bron vir “merch”, reekse, films, boeke, animasies, Legos,
plakkers en dies meer. Dit is 'n voorbeeld van Morton se konsep van die verbruikerskultuur.
Morton se konsep het nie 'n begin of ’n einde nie en die konsepte is onafskeidbaar — die leser
(mensdom) word in die middel gedompel en moet self sin maak daarvan (die Star wars-
franchise begin met die vierde epiek). In die eerste draad (of film) word 'n galaktika van “[a]
long time ago [...] far, far away” (Star wars 1977) bekend gestel. Dit is 'n nuwe wéreld wat
bekend, maar terselfdertyd ook onbekend is. Die mens (die Antroposeen) kyk na sy posisie in
die wéreld, en hoe meer hy daarna kyk, hoe vreemder word dit. Die mens soek ook die
skuldiges verantwoordelik vir die destruksie van die aarde. Die wéreld word vanuit ’n
ekologiese perspektief beskou, en die mens word bewus van die agrilogistiek — dit is Morton
se term vir die globale landboubedryf. Die agrilogistiek is ook ’n hiperobjek en binne die Star
wars-analogie kan hiperobjekte as die “dark side of the Force” beskou word. Die fondasie is
gelé; die Antroposeen verwoes die ekologie; die protagoniste moet veg teen die Galactic
Empire en die destruksie wat die Sith beplan. Die rebelle wil die boosheid keer. In Morton se
tweede draad is die vloei van konsepte redelik onsamehangend. Morton kyk na angs en hoe die
mens angs aanvaar — dit is 'n stem wat bevele uitstuur. Daar word gefokus op 'n nuwe manier
om na tyd te kyk. Die konsep van ekognosis word betrek. In Star wars V (1980) veg die

protagoniste steeds teen Darth Vader en die “dark Force”. Luke Skywalker leer hoe om die

“Force” te gebruik met sy Jedi-opleiding, deur Yoda. Die “Force” word deur Timothy Peters
(2012:126) beskryf as “that mystical energy field created by all living things that supposedly
binds the galaxy together, desires a sense of universal order and balance and seeks to regulate
destiny itself”. Die “goeie” Jedi “Force” kan gelyk gestel word aan 'n saambestaan. Net soos
Luke leer van die “Force”, leer die mens van ekognosis. Morton is dus die leser se Yoda; beide
gebruik ’n vreemde retorika om die leerling op te lei. Die tweede draad, net soos die film,
eindig met die leser/gehoor in afwagting omdat daar nie 'n ontknoping is nie. Die derde draad
van Morton fokus, eers op verbruikerskultuur en hoe dit die agrilogistiek aanhits, waarna die
ekognosis verduidelik word. In Star wars VI (1983) vind Luke uit dat Darth Vader sy pa is en
hy moet deel word van die Sith: dit is dieselfde as die mens wat besef dit is 4y wat die aarde
verwoes. Die rebelle veg teen die “dark Force” en Luke moet veg teen sy pa en die donkerte.
Luke en sy pa versoen voordat Darth Vader sterf, om sy seun te red. Die mens moet hulle

299

donker sy erken, en dan poog om met slegs die “goeie ‘Force’ te leef: dit is 'n saambestaan
met die menslike en niemenslike. Die mens moet ook besef hy is slegs een deel van ’n groter

heelheid.

3.4 Die eerste draad: die agrilogistiek

Die agrilogistiek is landbou op ’n globale skaal. Aardverwarming is ’n simptoom van
industrialisasie en die industrialisasie is 'n simptoom van enorm versnelde landbou (Morton
2018:58). Die oorsake vir hierdie versnellings is die kommunisme en die kapitalisme. Die
agrilogistiek produseer 'n hiperobjek. Hiperobjekte is verwant aan aardverwarming. Dit is
dinge wat 'n mens dalk nie kan sien of aanraak nie, maar wat nietemin aardverwarming
beinvloed. Dit is dinge soos al die polistireenkoppies op aarde of plutonium. Dit is mensgemaak
en sal nog vir lank op die aarde wees. Verder word die drie grondstellings van die agrilogistiek

bespreek, maar daar word eers bespreek wat die agrilogistiek is.
3.4.1 ’n Konkrete voorbeeld van die agrilogistiek

Morton verwys deurgaans in sy werk na die agrilogistieck. Om hierdie konsep kortliks te
verduidelik, maak ek gebruik van Dr. Seuss se The Lorax (1971). Alhoewel dit gerig is op
kinders, beeld dit die agrilogistieke proses uit. Die mens en die niemenslike het 'n vredevolle
saambestaan. Die mens (die Once-ler in die verhaal) versteur hierdie harmonie sowel as die
ekologie deur die kommersialiseringsproses van produkte. Een van hierdie produkte ("n

serpagtige breistuk genaamd Thneed) word geskep ten koste van die niemenslike. Die mens

word gulsig en koloniseer die landskap en dwing die niemenslike uit. Hierdie proses versprei
totdat die mens die meeste ruimtes beset (en verwoes). Verbruikerswese en kapitalisme is die
dryfkrag van hierdie kolonisering. Hiperobjekte kan ook verduidelik word deur na The Lorax
(1971) te verwys. Die mens (en Morton sien die mens ook as 'n hiperobjek) maak gebruik van
bome vir sy eie wins. Die bome word vernietig. Die fabrieke besoedel die water. Die lug is
besoedel. Die ontbossing, water-en lugbesoedeling is hiperobjekte: dit dra by tot
aardverwarming. Die Thneed is ook ’n hiperobjek, wat gemaak word vanuit ’n hiperobjek. Dit
dui op die ewige sirkelvorm. Dieselfde agrilogistiese patroon wat in The Lorax plaasvind, vind
ook in Wonderboom plaas. In hoofstuk 4 sal die bome in die roman in-diepte bespreek word,
terwyl daar in hierdie afdeling verwys word na die agrilogistiek wat waarneembaar is. Die
bome en woude in Suid-Afrika, maar spesifiek in die Wes-Kaap, word stelselmatig verwyder.
Die bome word gebruik om die mense se lewe te vergemaklik, of dit word verkoop aan Albino
X (of hy beveel dat alle hout in die omgewing vir hom gestuur word). Elke hoofstuk se titel
verwys na ’'n boom, beide fisiek of metafories. Daar kan gesuggereer word wat gaan gebeur
wanneer die laaste boom afgekap word. Alhoewel die mense bewus is van die kwynende bome,
blyk dit nie om hulle gedrag te verander nie. Dit is nie net bome wat verdwyn nie, maar voéls
ook. Voéls, net soos bome, word sentraal geplaas binne Magriet se natuurbeskrywings. Die
afwesigheid van bome beteken dat voéls nie meer ’n habitat het nie en ook uitsterf. Die
uitsterwe van een niemenslike het die sterfte van ’n ander niemenslike tot volg. Die ekologie

is verbonde in komplekse siklusse, wat Morton uitbeeld in lusse.
3.4.2 Die agrilogistiek en die ontstaan van beskawings

Morton (2018:60;65) verwys na die Mesopotamiérs en dit word duideliker hoe die agrilogistiek
die eerste mensgemaakte hiperobjek is, hoe dit nog baie voortbring. Dit is toksies vir beide
mens en ander lewensvorme en werk blindelings soos 'n rekenaar (Morton 2018:64). Die
agrilogistieck beloof om die vrees, angs en teenstrydighede te verwyder — sosiaal, fisiek en
ontologies — deur dun, maar rigiede grense te trek tussen die menslike en die niemenslike en
daardeur word die bestaan tot kwantiteit gereduseer (Morton 2018:64). Die natuur-kultuur-
skeiding bestaan omdat daar 'n natuur-landbou-skeiding is. Hierdie splitsing is 'n produk van
agrilogistieke subroetines waardeur 'n noodgedwonge gewelddadige en willekeurige verskil
gemaak word tussen die landbou en dit wat oorwin of afgebaken word deur die landbou

(Morton 2018:65). Oral is daar ’'n “Once-ler” wat “Thneed” produseer ten koste van die

“Truffula”-woud. Deurgaans die geskiedenis is daar 'n Albino X wat iets soek ten koste van

ander niemenslike wesens. Die siklus is so diep geéts binne die menslike stelsel.
3.4.3 Die drie grondstellings van die agrilogistiek

Die agrilogistieke algoritme bestaan uit tallose subroetines en daar word drie bespreek: 1) die
eliminasie van teenstrydighede en die afwykende; 2) die vestiging van grense tussen die
menslike en die niemenslike; en 3) die bestaan te maksimaliseer bo die kwaliteit van die bestaan
(Morton 2018:69). Die mens is die vektore van die agrilogistiek en die gevolge van die
agrilogistiek is waarneembaar in 'n kettingreaksie: dit is katastrofies suksesvol om alle
lewensvorme met groot effektiwiteit uit te wis (Morton 2018:69). Die filosofiese grondstellings
verskaf die logiese struktuur van die agrilogistiek (Morton 2018:69), met 'n voorbeeld van die

wette wat waarneembaar is in Wonderboom.
Die eerste grondstelling: Die wet van nie-teenspraak is onskendbaar

Die eerste grondstelling verklaar dat teenoorgesteldes nie terselfdertyd waar kan wees nie. Die
mens kategoriseer alle entiteite: hulle onderskei tussen die menslike en niemenslike en hulle
onderskei ook tussen lewensvorme wat waardevol of peste is. (Morton 2018:69-71). Die wet
van nie-teenspraak verwys na die mens se uitdrukking en optrede wat implisiet as die norm
beskou word. A = A. ’n Alternatief, A = a, sal 'n oortreding van hierdie wet wees, dus A # a.
Daar kan geargumenteer word dat die verskillende houdings jeens die slang, soos dit in
Wonderboom (184-186) gerepresenteer word, 'n voorbeeld van die eerste grondstelling kan
wees. Magriet sien en waardeer die slang (die slang is meer as sy gedefinieerde, menslike
beskrywing), terwyl die ander groep die slang doodmaak vir geen rede nie (die slang is iets wat

doodgemaak moet word).
Die tweede grondstelling: Bestaan beteken om ononderbroke aanwesig te wees

Die tweede grondstelling verwys na die metafisika van teenwoordigheid: 'n landskap word op
verskillende maniere gebruik, maar dit bly konstant. Die hele sisteem word gekonstrueer as
ewigdurende aanwesig, vas omgrens en geskei van niemenslike sisteme. (Morton 2018:71-74).
Die agrilogistiek kan nie aanpas nie; A is dus altyd A. 'n Moontlike voorbeeld van die tweede
grondstelling waarneembaar in Wonderboom (32-35) is die Kompanjiestuin wat nog beskryf
word as ’n tuin. Magriet beskryf die stropery van die bome en ander natuurverskynsels wat as

’n hulpbron gebruik kan word. Van die groot tuin is daar baie min oor, en dit sal waarskynlik

heeltemal ontneem word van enige waarde as moontlike hulpbron, maar dit sal steeds as ’n tuin

beskryf word.
Die derde grondstelling: Bestaan is altyd beter as enige kwaliteit van bestaan

Die derde grondstelling affekteer mense ook: die niemenslike word opgeoffer vir menslike
oorlewing. Dit beteken dat menslike bestaan altyd beter is as enige ander vorm of kwaliteit van
bestaan (Morton 2018:74-75). Magriet dink terug aan 'n opname wat vra of arm mense kinders
mag hé (159). Ten spyte van moontlike hongerte, siekte, armoede of ander moeilikhede, sal die
mensdom steeds aanhou om die bevolking te vergroot, al word dit duidelik dat die aarde nie

meer al die mense kan onderhou nie.

Die agrilogistieck en die grondstellings is bespreek, en voorts word daar gekyk hoe die

agrilogistiek die mens negatief beinvloed en hoe die duister ekologie tyd benader.

3.5 Die tweede draad: angstigheid en temporaliteite

Die tweede draad van duister ekologie fokus op die vreemde lusse wat vorm in die mens se
poging om homself te verwyder van die niemenslike. Morton dui op die mens wat angs ervaar
as hy iets te€kom wat hy nie verstaan nie, en in sy poging om dit te verstaan, word hy bewus
van stemme wat hom beveel om dinge te doen. Morton verplaas sy fokus dan na die
temporaliteite en hoe die mens anders daaroor moet dink. Die angstigheid vergroot, maar dit is
nodig vir die mens om ekognosis te ervaar. Die mens se poging om homself van die
niemenslike te onderskei kom tot niet, want hy besef hy is self 'n vreemdheid. Die ekognosis

dui op ekologiese bewustheid.
3.5.1 Angstigheid

Mense is logosentriese wesens wat taal magtig is en Morton (2018:93) beskryf die agrilogistiek
as 'n soort virus van gedagtes. Hierdie virus word 'n bevel en taal bevestig die mens se bestaan
(Morton 2018:93). Die progressie van hierdie gedagte-virus laat dit toe om die mens te
dekonstrueer: die mens is nie mens nie, is onnatuurlik, slegs 'n virus, 'n planetére oorwurm
waarvan mense almal vektors geword het (Morton 2018:94). (Die agrilogistiek as 'n gedagte-
virus word in afdeling 3.6 volledig bespreek) Die mens word deel van ’n agrilogistiese siklus
en die mens wonder oor sy eie intrede binne hierdie “agrilogistiese disko” (Morton 2018:94).
Hierdie oorsprongsvraag word verweef met die kompulsiewe drang om die bevele van die

gedagte-virus uit te voer (Morton 2018:94). Die agrilogistiese stem hits die draer aan en die

blindelingse “dans” versprei wéreldwyd. Die angs wat die mens wil ontsnap is

omgewingskatastrofes soos aardverwarming (Morton 2018:94).

Morton maak gebruik van Dory in Finding Nemo (2003) se mantra “Just keep swimming! Just
keep swimming” om hierdie disko uit te beeld. Ongeag wat plaasvind, streef die mens voort,
hulle “keep swimming”. Hierdie dans van die dood is nie 'n vreemde konsep nie. Ter illustrasie
verwys ek na 'n voorval in Straatsburg, Frankryk. In 1518 het die inwoners hulleself dood
gedans. Die inwoners van Straatsburg het meerdere redes gehad vir hulle maniese dans,
waaronder hongersnood, verarming, uitbuiting, bonatuurlike verskynsels, lyfeienskap, 'n
goddelike straf en siektes soos sifilis, melaatsheid en die pes (Waller 2008:118-120). Die
kompulsiewe dansery is ’'n natuurlike sowel as mensgemaakte epidemie wat bewys dat
wanneer 'n mens beheer verloor, hulle dit op kultureel-aanvaarbare maniere doen (Waller
2008:121). Voorts, verneem Waller dat hierdie gebeurtenis die mens herinner aan die
onuitspreeklike vreemdheid van die menslike brein. Hierdie vreemdheid verwys terug na
Morton se konsep dat die mens bestaande is uit meer niemenslike komponente as sogenaamde
menslike entiteite. Die mens verbloem die kwellings en die oorvirus deur te maak soos Lady
Gaga (2009): “Just dance. Gonna be okay”. Die mens dans in hierdie disko homself in ’n
doolhof: “Half psychotic, sick, hypnotic, got my blueprint, it's symphonic. Half psychotic, sick,

hypnotic, got my blueprint, electronic”.
3.5.2 Temporaliteite

Morton argumenteer anders oor tyd en temporaliteit (en ruimtetyd). In hoofstuk 2 is daar
verwys na die tydruimtelike (sien 2.3). Morton (2018:94) beklemtoon dat tyd in ’n vreemde
manier heroorweeg moet word. Voordat Morton se temporaliteite betrek word, wil ek eers ter
illustrasie fokus op hoe die mens tyd bepaal. 'n Enkele mens leef binne ’n temporaliteit wat in
jare gemeet word, maar ander wesens ervaar tyd op ander maniere. Die maniere hoe ander
wesens tyd ervaar, word weggelaat of word verstaan deur menslike tydsterme. Tyd word binne
verskillende samelewings verskillend ervaar. Die mens is behep met tyd. Daar is nie 'n
konsensus oor hoe tyd gemeet moet word nie. 'n Westerse kalendersisteem domineer ander
maniere van tydsaanduiding. ’n Tydsbegrip word getransformeer in stereotipes, soos
byvoorbeeld Switserse stiptelikheid en Afrikatyd. Milojevi¢ (2007:334) verwys na kloktyd wat
uitgedink is om die belange van industrialisering te bevorder (hierdie konsep verwys terug na

die idee van die Capitalocene).

Daar kan gesuggereer word dat die mens 'n obsessie het met tyd. Mense probeer hulle
“biologiese klok™ vertraag deur plastiese chirurgie of ander prosedures wat die individu se lewe
verleng of selfs red. Die lewe van die individu word miskien gered of verleng, maar die individu
het 'n slegte lewenskwaliteit en so 'n gebeurtenis is 'n voorbeeld van Morton (2018:74) se
derde grondstelling van die agrilogistiek: bestaan is altyd beter as enige kwaliteit van bestaan.
Die strewe na onsterflikheid is 'n troop binne die utopiese letterkunde. Daar was kollektiewe
paniek toe die een-en-twintigste millennium begin en mense het gevrees vir ’n robot of
tegnologiese rebellie, die sogenaamde Y2K. In 2012 het sekere groepe geglo die wéreld eindig
op 21 Desember 2012 omdat die Sentraal-Amerikaanse kalender op hierdie dag eindig. Daar
was selfs 'n apokaliptiese film 2072 (2009) wat hierdie gebeurtenis “voorspel”. Uiteraard het
1 Januarie 2000 en 21 Desember 2012 aangebreek en daar was geen massa-uitsterwing nie. 'n
Uitsterwing van so ’n verhouding, beweer Morton (2018) en Curtzen (2002) sal heel

waarskynlik nie toevallig wees nie, maar mensgemaak.

Ten spyte van die mens se onvermoé& om ’n konsensus van tyd as 'n konsep te bewerkstellig,
bespreek Morton (2018:98-105) verskillende temporaliteite, naamlik konsentriese
temporaliteite, vae temporaliteite, en die archelithicum. Die Nederlandse spelling van die

archelithicum word behou.
Konsentriese temporaliteite

Indien daar ’n parallelle bestaan met die niemenslike is, moet geskiedenis beskou word as ’n
reeks van katastrofes wat steeds uitspeel, eerder as ’n reeks gebeurtenisse wat gebaseer is op
'n idee van tyd as 'n opeenvolging van atomiese momente. Hierdie reeks beskouings is 'n soort
ouroboros. Morton (2018:95) is van mening dat hierdie bestaan beter vir die niemenslike is; op
die temporele skaal van aardverwarming is die mens die bemiddelaar van historiese waarhede.
Hierdie korrelator (die mens) meng geskiedenis met data en word disfunksioneel. Geologiese
eras is in katastrofes gebed (Morton 2018:95). Die mens kan ondersoek instel en die aardslae
en ander merkers toon aan hoe die wéreld geleef het, sowel as hoe dit geéindig het, voordat
nuwe lewensvorme uit die katastrofes (uitsterwing) ontstaan het. Die lae en merkers vorm 'n
ander soort palimpses as di¢ wat 'n landskap bied (sien 2.2). Konsentriese temporaliteite is

waarneembaar in die aarde.

Vae temporaliteite

Temporele strukture soos die Antroposeen is vaag en nie-atomies (Morton 2018:97): 'n
menslike wese is 'n ekosisteem van die niemenslike. Die mens oorleef as gevolg van simbiose
en kan nie sy menslike en niemenslike dele uiteenstrengel nie (Morton 2018:97). Die rede vir
die skeiding tussen die menslike en niemenslike dele is as gevolg van taal. Morton (2018:97)
verwys na Nietzsche se nosie dat taal ’n kastestelsel produseer. Indien Morton se gedagtegang
gevolg word, dan het die kastestelsel ontwikkel as ’n produk van die agrilogistiek. Die
Mesopotamiérs het onderskei tussen die menslike en niemenslike en met hierdie proses,
domestikasie, ag die mens homself die belangrikste, en daardeur word ’n kastestelsel
ontwikkel. Hiérargiese stelsels onderdruk mense, maar spesiesisme onderskei die menslike van
die niemenslike en onderdruk die niemenslike. Ter illustrasie verwys ek na Sheila Cussons se
gedig “Bio-Christus” (1979) wat verwys na die repetisie, herhaling en patroon en “die stiller
funksies/ van stofwisseling en die brein/ soos taal is” wat groepe van klank vorm en hierdie

klanke bepaal ander entiteite.

Om strategies na temporele strukture te kyk, kan die vraag oor die ontstaan van die Antroposeen
kwel, beweer Morton (2018:102-103). Die Antroposeeen is ’n gebeurtenis binne die
agrilogistieke ruimte en dit vind tans plaas (Morton 2018:103). Die agrilogistiek benodig
menslike vektors en die logiese struktuur van die agrilogistiek en die menslike drang vorm ’n
alliansie teen angstigheid. Konsentriese temporaliteite wat as katastrofes beskou word, kan vir

die mens 'n idee gee hoe om iets hieroor te doen.
Die archelithicum

Binne die duister ekologie plaas Morton (2018:87) die archelithicum. Dit is die oerverwantskap
tussen die menslike en die niemenslike wat nooit opgehef word nie en dit beskryf die
verhouding tussen mense en stene. Die mens bevind hulleself in die archelithicum
temporaliteit. Dit kan vir die mens 'n manier verskaf om die katastrofes van die agrilogistiek
los te draai. Morton (2018:103) kyk na die dualiteite: wie is baas, wie is gasheer en wie is die
parasiet. Die vraag oor hoe die mens Mesopotamiérs word, is ook geopper: hoe word die mens
vektors van die agrilogistiek? Morton (2018:104) stel voor dat dit as gevolg van die mens se
vrees vir hongerte is. Hierdie vrees is gebaseer op ontologiese angs: die mens weet hy kom van
ander en is verbonde aan ander. Angs is intrinsiek aanwesig vir mense omdat dit al is wat oorbly

wanneer ‘n mens alles wat aan hom vasgeklem is, aftrek om van die energie ontslae te raak

(Morton 2018:104): “Angst is wanneer dingen hun belang verliezen, wanneer je op jezelf wordt
teruggeworpen, alsof je jezelf kent als een defect stuk gereedschap dat uit jezelf steekt, een
absurde, storende cirkelbeweging”. Angs is 'n manier hoe die mens homself as 'n ding ervaar.
Angs is intrinsiek menslik en wanneer 'n mens probeer ontslae raak daarvan, soos die

agrilogistiek beweer dit kan, lei dit meestal tot geweld (Morton 2018:104-105).

Die derde draad fokus op die mens wat angs-aangedrewe stemme hoor, sy poging om dit te
ontsnap en sy uiteindelike helderheid van ekologiese bewustheid wat Morton ekognosis noem.

Die ekognosisproses word ook uiteengesit.

3.6 Die derde draad

In die eerste draad is daar gefokus op die agrilogistiek, hoe dit manifesteer en hoe dit die
menslike en niemenslike beinvloed. Die agrilogistiek gee aanleiding tot angstigheid. Die mens
is tans in die tyd van die archelithicum, en met die mens se drang om van die angs ontslae te
raak, sal sy dade katastrofes veroorsaak. Die mens laat dit toe. Wanneer die mens bewus word
van die ekologie (ekognosis), word 'n poging aangewend om hulleself van hierdie angs te
bevry. Die derde draad fokus op Morton se konsep van die ekognosis om voor te stel hoe die
mens 'n donker saambestaan met die niemenslike kan geniet. Morton (2018:32) maak gebruik
van objekgeoriénteerde ontologie (OGO) en fokus nie op wat bestaan nie, maar eerder Aoe dit
bestaan. Die OGO is onwaarneembaar en onverstaanbaar vir die menslike sintuie; dit kan nie

blootgel€ en volledig in bestaan gemanifesteer word nie (Morton 2018:32).
Die mens en katastrofes

Deurlopend in hierdie uiteensetting van Morton se model van duister ekologie, word dit
duidelik dat die mens ’n selfvernietigende neiging het. Ongelukkig is daar altyd ’'n slagoffer,
gewoonlik is dit die niemenslike wesens wat onder menslike swakhede ly. Soos die derde
grondstelling van die agrilogistiek lui, is dit beter om ’n biljoen ongelukkige mense te hé, eerder
as 'n miljoen gelukkige mense. Om menslike drang te voed, word industri€le masjinerie
geproduseer en dié is direk verantwoordelik vir verhoogde aardverwarming (Morton
2018:144). Die mens se angs intensiveer en vind 'n depressiewe oplossing vir hierdie angs. Die
mens se visie fokus slegs op die korttermyn — sy tydraam is slegs 'n paar minute in die verlede
en toekoms (Morton 2018:144-145): “Je intellect is letterlijk je ‘kleine ikje’ aan het doodmaken
in een poging om te overleden” (Morton 2018:145). Die mens leef in 'n wéreld van

geobjektiveerde depressie en trek ander lewensvorme saam in hierdie tydtonnel.

3.6.1 Verbruikerskultuur versus ’n abjekte ekognosis

Primér het die mens behoeftes wat dan uitbrei tot begeertes. Die begeertes wat vervul moet
word, ontwikkel tot die verbruikerswese. Die verbruikersbewuste ruimte ontstaan tesame met
die aanvang van die Antroposeen. Daar word 'n rede geskep om iets te koop (’n fantasie) en
daarna word 'n produk geskep waaraan die fantasie of koopdrang vasklou. Dieselfde geld vir
die formule: die mens sal vir ewig na hierdie beeld van die fantasie streef. Dit is weereens 'n

sirkelvorm.

Om die konsep van verbruikerswese binne die agrilogisticke proses te verduidelik, keer ek
terug na Dr. Seuss se The Lorax (1971) sowel as die filmweergawe wat ook The Lorax (2012)
heet. Die produk, Thneed, waarna almal smag, word geproduseer as gevolg van die mense wat
dit wil besit. Die woud word uitgeput en die omgewing is besoedel, maar die omgewing word
weer misbruik deur die mens. Die Once-ler word vervang met O’Hare wat suurstof bemark en
'n plastiekwéreld produseer. Sy nuutste produk is gebottelde suurstof. Die produsering van die
plastiek vir die bottels veroorsaak meer besoedeling en dus het 'n mens die suurstof nodig. Hy
som sy bemarkingstrategie as volg op: “The more smog in the sky; the more people will buy”.
Die produk is nie nodig nie — dit is slegs 'n kleiner weergawe van ’n produk. Die advertensie
wat gemaak is, skep die illusie dat die kleiner gebottelde suurstof nodig is. Hierdie is die siklus

wat voortspruit uit 'n vorige ene. Dit is die hiperobjek.

Verbruikerswese gaan oor die besit van iets wat die mens dink hy moet besit, asook om die
aanwysings afkomstig van ’n ding te volg (Morton 2018:161). Die mens is wat hy begeer. Die
satiriese animasiereeks Futurama het 'n episode “Attack of the killer app” (2010). In hierdie
episode stort die inwoners van New New York hulle elektroniese toestande in ’n vullisdrom.
Dié word dan na 'n sogenaamde “derdewéreldse planeet” vervoer waar dit deur kinders
uitgesorteer word. Hierdie episode lewer kommentaar op die mens se gebruik van elektroniese
toestelle en verbruikerswese. Hier kan dit dalk verwys na ontwikkelde lande wat hulle
besoedeling uitvoer na ontwikkelende lande, of selfs die gebruik van goedkoop arbeid en
kinderarbeid. Leela verklaar dat die mens so lank as moontlik elektroniese toestelle moet
gebruik en verklaar dat sy haar ou foon sal gebruik al is dit oudmodies. Direk daarna verskyn
'n advertensie vir die nuutste eyePhone (wat inspeel op die iPhone) en almal gooi hulle
werkende fone weg om die eyePhone te koop. Die foon het baie negatiewe kwaliteite, maar ten
spyte daarvan koop almal die foon en dit word in mense se o€ ingeplant (die mense word

vrywilliglik kuborge). Aan die einde van die episode is daar weer 'n advertensie vir 'n nuwe

weergawe van die eyePhone en die kringloop begin van voor af. Alhoewel verbruikerswese die
mens in 'n bose sirkelbeweging van verslawing lei, is die grootste probleem dat
verbruikerswese nie plesierig genoeg is nie (Morton 2018:161). Verbruikerswese is 'n manier
om ’n verwantskap met iemand te vorm met iets wat nie die “ek” is nie. Die ding is die fantasie
wat die “ek” daarvan het. Die mens fantaseer nie in die afwesigheid van 'n skerm nie, maar op
'n bestaande ding en bowendien is die fantasie ook weer 'n onathanklike ding (Morton

2018:163).

Verbruikerswese is in kontras met die ekognosis. Die ekognosis verskyn as 'n bewustheid van
dinge wat 'n mens nie kan afskud nie. Dit is 'n verontrustende passiwiteit en die keersy van
verbruikerswese: 'n abjeksie. Die keersy is ’n teken dat daar ander wesens is (Morton
2018:157). Verbruikerswese is die spook van die ekologie. Dus, ekologiese bewustheid sluit
die essensie van verbruikerswese in, eerder as om dit te vermy. Ekologiese bewustheid omhels
hierdie spook: dit is bewus van hierdie spoke. Wanneer iemand ekologies dink, kan die wesens
wat hy te€kom, nie gekategoriseer word as lewend of nielewend, ’n voelende of nie-voelende
wese, werklik of epifenomenologies nie. Verbruikerswese is dubbelsinnig (Morton 2018:164).
Daar is ’n performatiwiteit aanwesig binne die ruimtes wat georiénteerd is op
verbruikersgesinde objekte (Morton 2018:164). In “Attack of the killer app" word die
eyePhone en Twitch (’n verwysing na Twitter) gebruik om sy verbruikers te teiken en uit te
buit. Die mense word aanhangers van mekaar se sosiale media-profiele en 'n “Twitworm” word
vrygelaat. 'n Twitworm is “a very special computer virus for instead of infecting computers it
infects the human brain”. Die aanhangers op Twitch word “an army of zombies”. Die
verbruikers van die eyePhone is zombies wat na die inkopiesentrum stroom, wat met die virus
in hulle brein aangesé word om deel te neem aan die verbruikerswese. Die oorvloed van
zombie-verbruikers wat hulself oorgee aan die vebruikersvirus, produseer nog 'n siklus van
verhoogde verbruikerswese. Die inkopiesentrums is nie meer genoeg nie, die verbruikerswese

produseer nog.

Soos uitgebeeld in die voorafgaande voorbeelde is die idee dat mense na objekte en produkte
luister, vreesaanjaend. Die mens wil glo dat hy die hoogste vorm van rede is. Die mens sien
homself as baas oor die niemenslike, maar indien die mens luister na die nie-lewende, is dit in
kontras met die eerste en tweede grondstellings van die agrilogistiek. Hierdie objekte wat die
mens kan beheer, ontstaan vanuit die verbruikerswese. Die keersy van verbruikerswese word

hierna bespreek, die abjeksie, naamlik die ekognosis.

3.6.2 Die anatomie van ekognosis

Ekologiese bewustheid is soos sjokolade met konsentriese (angsbelaaide) lac (’'n Forrero
Rocher-sjokoladebolletjie word herroep). Die sjokolade wat Morton bespreek het lae en grense.
Dit moet nie as rigied en onweerspreeklik gesien word nie. Die lae kan liewers gesien word
soos die emosies wat die mens beheer soos dit in die animasiefilm Inside out (2015) uitgebeeld
word. Alhoewel elke emosie 'n aparte identiteit het, produseer hulle ’n herinnering wat
hibridies en vloeibaar is. 'n Herinnering kan meer as een emosie huisves. Net so kan die lae
van Morton se sjokolade hulle eie grense oorskry. Aanslae teen die aarde verwoes haar en haar
lewensvorms, maar dit verskaf die gereedskap wat noodsaaklik is vir die mens om op 'n
geotemporele skaal ekologiese bewustheid te kan waarneem (Morton 2018:165). Die
standaardmodel van die ekognosis is angs: die gevoel dat dinge skynbaar hulle oorspronklike
betekenis verloor het. Dit kan verwys na die spoke van verwoeste nielewendes. Morton se
uiteensetting van waar een laag eindig en n ander een begin, is ambivalent. Daar is ook ruimtes
of ander lae binne een laag. Daarom is hierdie uiteensetting slegs my interpretasie van Morton
se sjokolade-metafoor. My fokus is nie op die laag nie, maar eerder wat die betekenis van elke
laag (emosie) is. Om my interpretasie van duister ekologie deur te gee, maak ek ook gebruik

van my eie voorbeelde en dit beteken nie dat dit die enigste interpretasie is nie.
Die skuld

Elke laag is in 'n bepaalde relasie tot dinge, waarvan sommiges gedagtes is. Dit is nie wat die
mens dink nie, maar eerder soe die mens daaroor dink wat ’n probleem is. Morton (2018:167)
verbind die skuld met verdingliking omdat die mens ’n rigiede, gekristaliseerde selfkonsep het.
Selfverwytende gedagtes kan nie afgeskud word nie. Vanuit 'n sekere standpunt is gedagtes
virusse wat 'n kode bevat oor die spesifieke manier hoe dit gebou word (ek verwys terug na
die Twitchworm van Futurama in 3.6.1). Daarom word daar nie gekyk na die inhoud van
ekologiese gedagtes nie, maar eerder na die houding waarmee hierdie gedagtes geag word
(Morton 2018:167). Sommige diskoerse oor die omgewing en bewusmakingspogings speel op
die mens se skuldgevoel en dit, beweer Morton (2018:167), beinvloed die mens se houding.
Die mens kan positief of negatief reageer op die verkose diskoers. Indien die mens ’'n
niegewelddadige saambestaan tussen alle wesens wil hé, sal daar bespeur moet word oor watter
soort houding die beste sal wees om hierdie doel te bereik (Morton 2018:166-167). Die

narratief bepaal die mens se houding en dit beinvloed sy gedrag.

Ter illustrasie verwys ek na die animasiereeks wat ’n antroposentriese wéreld uitbeeld, naamlik
Bojack Horseman. In die episode “Stupid piece of sh*t” (2017) volg die narratief die interne
monoloog van die hoofkarakter wat ’n selfveragtende, alkoholiese, depressiewe,
selfdestruktiewe antropomorfe perd is. In die negentigerjare was hy 'n bekende sitkomster, en
hy wil die piek van sy loopbaan herleef. BoJack word die oggend wakker en sy monoloog is

as volg:

Piece of shit. Stupid piece of shit. You’re a real stupid piece of shit. But I know I'm
a piece of shit. That at least makes me better than the other pieces of shit that don’t
know they’re pieces of shit. Or is it worse? Breakfast. Oh, I dont’t deserve breakfast.
Shut up. And don’t feel sorry for yourself. What does that do? Get breakfast, you
stupid fat-ass. These are cookies. This is not breakfast. You are eating cookies. Stop
it. Stop eating cookies, go make yourself breakfast. Stop it. Don’t eat one more
cookie. Put that down. Do not eat that cookie. I can’t believe you ate that cookie.
[...] You’re a piece of garbage, a shitty piece of garbage. [...] Idiot. What’d you do
all day? Piece of shit. (“Stupid piece of sh*t” 2017).

Bojack se gedagtes beeld 'n kringloop van negatiwiteit en skuldgevoelens uit wat glad nie
produktief is nie. Sy gedagtes verhoed hom om homself te verbeter. Indien ekologiese
bewustheid verkeerd aangepak word, sal die gesprekke nie produktief wees nie. Die skuld wat

die mens ervaar oor die agrilogistiek en ekognosis is soos Bojack se gedagtes.
Die skaamte

Die volgende sjokoladelaag is skaamte. Dit het 'n beter ekologiese begrip op die probleem as
skuld, omdat skaamte verbind word met 'n saambestaan (Morton 2018:169). Daar is konflik
omdat die mens hom van sy skuld wil bevry. Die mens is medepligtig juis omdat hy deel vorm
van die hiperobjek, en hy probeer homself losmaak van die dinge wat nie wesenlik is nie. Die
skaamte word deur abjeksie omvou (Morton 2018:169). Elke ding wat die mens produseer en
die liggaam verwerp gaan terug na die aarde toe. Niks wat die mens probeer verwyder, verdwyn
werklik nie. Die beendere van oervoorvaders bestaan nog en die rommel wat die Antroposeen
produseer sal nog altyd aanwesig wees (Morton 2018:170). Binne die abjekte skaamte verwys
Morton (2018:170) spesifiek na menslike afval en hoe 'n glas suiwer water nie onskuldig is
nie. Daar word reeds na Finding Nemo (2004) in afdeling 3.4.2 verwys en dit word weereens
hier betrek. Om uit die vistenk te ontsnap, beraam Nemo en sy mede-tenkvisse sy tog terug na
die see. Gill verklaar dat “all toilets lead to the ocean”. Die mens besoedel doelbewus die bron
wat hy die nodigste het. Die mens kan nie daarvan ontsnap nie. Die mens is skaam oor die

abjekte wat deel vorm van homself, en probeer dit verwerp, maar dit kan nie onderdruk word

nie. In die komediefilm Envy (2004) ontdek en vervaardig die protagonis ’n sproei wat
hondeontlasting verwyder, VaPOOrize en maak baie geld as gevolg van die produk se
gewildheid. Die karakter se eggenoot tree die politieck binne, met die fokus op
omgewingsbewustheid. 'n Klein groep betogers dreun-sing “Where does the shit go? We
wanna know”. Die mens het nie 'n manier gevind om ontslae te raak van hierdie afval nie, want
terwyl die politikus haar onskuld verklaar met betrekking tot die (niebestaande) besoedeling
van die sproei, vloei 'n dooie perd in die sluise voor die gehoor. Die perd is vergiftig deur
hierdie wondersproei. Die mens kan nie van hierdie deel ontslae raak nie, en deur sy poging
om dit te beheer, beskadig hy die aarde. Di¢ maak deels uit van Morton (2018:168-169) se

beskrywing van skaamte in ekognosis.
Die melancholie

Nadat die mens skaamte ervaar, betree hy ’n melancholiese ruimte. Die mensdom is
seergemaak deur die dinge wat met hulle gebeur het, maar om 'n ding of iets te wees, beteken
om seergemaak te word (Morton 2018:171). 'n Saambestaan vereis 'n gekwetsheid, maar dit
is nie net die menslike wat trauma ervaar nie (Morton 2018:171-172). In sy bespreking van die
melancholie, betrek Morton (2018:171) Freudiaanse konsepte soos die objek-cathexis,
melancholie en die Griekse koning Oedipus. Morton (2018:171) beskryf depressie as die afdruk
van saambestaan. Myns insiens is Morton se uiteensetting van die melancholie veral duister
deurgegee weens die gapings in sy redenasie en verwysings na die drie konsepte. Ek betrek
Opperman se “Vuurbees” (1963) en Zinkplaat se liedjie “Dag in die wingerd” (2009) om die

melancholie te verduidelik, soos dit toegepas kan word op die analise van Wonderboom.

Helize van Vuuren (2014:704) verwys na die tematiese inhoud van “Vuurbees”, en voer aan
dat die mens die oorsaak is van wanbalans en dreiging. Die mens is die rede vir die
verbrokkeling van interafthanklikheid. Die mens (die Antroposeen) is verantwoordelik vir

(134

oneindigende geweld en die mens ontken sy geweld, wat “’n kettingreaksie [is wat] eindeloos
en onomkeerbaar voortgaan” (Van Vuuren 2014:704). Hierdie onomkeerbare kettingreaksie is
soortgelyk aan die lusse waarna Morton verwys, sowel as die mens wat ’'n hiperobjek is. Met
“Vuurbees” word Opperman se siening van die mensdom en die beskawing (Morton se
Mesopotamiérs) as iets wat vernietiging voortbring. Van Vuuren (2014:706) haal Antonissen
aan waarin hy verwys na die “kosmiese kondisie van alle eindigende wesens”. Michael
Chapman (2017:38) verwys na “Vuurbees” wat deel vorm van ’n antropogene bewussyn van

menslike destruksie van die niemenslike en dat die gedigte in Dolosse 'n versameling van

apokaliptiese gedigte is. Die reéls “Die buffel ken geen metafisika” en “Vuurbees” (Opperman
1963) opper filosofiese vrae oor die menslike natuur sowel as die digkuns. Die mens verwoes
wat hy aanraak. Menslike dade wat apokalipties is, is belangrik vir my analise van

Wonderboom, en dit verbind die konsep van duister ekologie met die distopie.

Nadat daar verwoesting plaasgevind het soos dit in “Vuurbees” beskryf is, sit die mense met
die gevolge daarvan in die liedjie “Dag in die wingerd”. Die apokaliptiese beeld in “Vuurbees”
word in die liedjie verder gevoer. Vir die vergelyking word daar 'n komende apokalips beskryf,
na aanleiding van “die hemel [wat geval het]” en die “bevredigende einde” en die spreker se
houding teenoor hierdie gebeurtenis word beskryf. Die gedig en lied verbind die idee van die
verwoesting van die aarde en hoe hierdie destruksie n negatiewe effek op die spreker het. Hy
ervaar die trauma waarna Morton (2018:171-172) verwys. Die spreker is emosioneel
afgestomp en is nie gepla deur die kollektiewe paniek nie. Hy het probeer om te vergewe, maar
hy was “te beleefd”. Die beleefdheid kan verwys na die spreker se leefwyse wat nie versoenbaar
is met die huidige samelewing nie; of dit kan verwys na sy eie tekortkominge om ’n ekologiese
bewustheid by ander aan te wek (indien daar terug verwys word na skuld: die mens moet die
regte houding en narratief gebruik wanneer daar oor aardverwarming gepraat word). Die
spreker is “pannekoekplat” wat na sy melancholie kan verwys. Die spreker betwyfel nie
omstandighede nie en verwys na die buffel wat nie metafisika magtig is nie. Albei aanvaar die

toekoms. Die spreker is lank reeds bemoei en is “moeg gewroeg”.

Die trauma waarna Morton verwys vind plaas op 'n kosmiese skaal en strek verder terug as
menslike verstaan. Die mens se drang om vooruitgang bevuil die wetenskap soos Opperman
se “Vuurbees” suggereer. Pilz (2005:19) verwys na die kritiek op moderne wetenskap omdat
dit nie belangstel in die verstaan van die heelal nie, maar die manipulasie en dominansie
daarvan. Voorts, moet antieke leerwyses of kennis eerder betrek word sodat die bre€ konsep
van wetenskap heroorweeg word en daardeur die mens se betrokkenheid met die natuur
herdefinieer (Pilz 2005:19). Sodoende word ’n ander persepsie van die mensdom se verhouding
en verbintenis met die natuur aangeleer wat sal help om die mens bewus te maak van die
interverbondenheid met die kosmos (Pilz 2005:19). Die metafisika word ondersoek en daardeur
word mens se ware natuur ten toon gestel. Morton (soos bespreek word in die eerste draad en
3.4.2) fokus op mense se begeerte om meer en meer te hé om die angstigheid uit te doof. Myns
insiens fokus Morton eerder op ontwikkelde lande se bydrae tot aardverwarming, of hy kyk

bloot vanuit ’n filosofies-teoretiese benadering, so daar is aspekte wat nie betrek word in sy

bespreking nie. In Wonderboom sowel as die Suid-Afrikaanse samelewing is die verwoesting
nie weens die mens se drang om die nuutste x of y te besit nie. Vir baie is dit 'n geveg om

oorlewing of mag (en rykdom), soos dit in hoofstuk 4 bespreek sal word.
Die afgryse

Die gewonde mens ervaar ’n skielike terugsprong wanneer hy van die melancholiese laag
beweeg na die afgryse, en hy is angstig omdat hy nie vinnig uit die laag kan ontsnap nie
(Morton 2018:172). Konsepte mag dalk toksies wees vir ekologiese bewustheid. Die mens
word vasgevang in 'n mensgemaakte strik, wat Morton (2018:172) as ’n kloustrofobie van die
paranoiese intellek beskou. Binne die afgryse is daar ander ruimtes wat ook besoek word.
Eerstens is dit die spookagtige en geheimsinnige ruimte; tweedens is dit die sfeer van
speelgoed; derdens is dit die eteriese en vierdens is dit die holte en binne die holte is daar ook

bedroefdheid.

Binne die afgryse leef 'n spookagtige of geheimsinnige ruimte (Morton 2018:173), waar
robotika ontwikkel het en die aneroied se menslike voorkoms vreesaanjaend is. Zombies leef
ook in hierdie vallei en hulle geanimeerde lyke is, net soos die aneroied, vreesaanjaend.
Zombies word gereduseer tot ‘n objek-status. Die geheimsinnige vallei-konsep verduidelik
rassisme en is self rassisties. Dit skei gesonde, menslike wesens en robotte en s6 word 'n
verbode gebied, wat 'n huisvesting bied vir geheimsinnige wesens, naamlik die geslote midde-
gebied, geopenbaar. (Morton 2018:173). Die geheimsinnige vallei verander in 'n spookagtige
vallei waar ekologiese bewustheid plaasvind, omdat dit menslik en niemenslik van mekaar
onderskei in 'n rigiede manier (Morton 2018:173). n Ontkende streek word geopenbaar waar
objekte ook subjekte is, vanuit ’n nie-biopoliticke benadering, wat Morton (2018:174)
animisme deurtrek noem: animisme. Ekologiese bewustheid maak die verskille tussen
vreesaanjaende entiteite en mense minder geproblematiseerd omdat alles 'n angsaanjaende,
spookagtige kwaliteit kry (Morton 2018:174). Hierdie is gelykstaande aan die besef dat

abjeksie nie iets is wat die mens self kan afvee nie (soos beskryf in skaamte).

'n Tweede ruimte binne die afgryse laag is die sfeer van speelgoed. Dit voorsien 'n bloudruk
vir 'n ekologiese organisasie wat die menslike en niemenslike insluit (Morton 2018:177). ’n
Belangrike aspek van hierdie bloudruk is die fokus op speel omdat 'n dodelike ernstigheid
ekognosis verhoed. Morton (2018:178) voeg 'n lewensvorm, ’n ingenieursoplossing, 'n sosiale

organisasie en 'n ander lewensvorm saam en produseer 'n speelding. Die speelding word deur

Morton (2018:178) beskryf as ’n soort ekologiese lego en is nie ’n ernstige toekomstige vorm
nie, as gevolg van interathanklikheid. Daar is altyd een stuk van die legkaart wat weg is en daar
is ook nie ’n hiérargie van speelgoed aanwesig nie (Morton 2018:179). Legovorms word
gevorm deur die kind se verbeelding, en net soos die kind, moet die mens self dink oor hoe hy
van die agrilogistiek kan herstel. Morton (2018:182) stel voor dat meerdere speelgoed-strukture
en temporaliteite saambestaan. Speelgoed verbind mense met die niemenslike en hierdeur is
die mens nader aan ’n saambestaan. Die mens moet homself sien bestaande uit verskillende
dele wat niemenslik is nie. Indien orgaanskenkings moontlik en sosiaal aanvaarbaar beskou
word, kan ander moontlike hegtings ook moontlik wees. Morton (2018:179-180) verwys na die
interdissiplinére samewerking om ’n ekologiese bloudruk te ontwikkel. Mary Shelley se
Frankenstein , of The modern Prometheus, in 1818 bring letterkunde en wetenskap saam. Wat

gesien was as iets grotesks of abjek, is nou algemeen.

Die derde ruimte binne die afgryse is die belaglike. Morton (2018:181) verwys na die monster
in gruwel-wetenskapfiksie film The Thing (1982). 'n Spinnekop en 'n mens word gekruis en
Morton (2018:181-182) beskou die beeld as belaglik, maar dat daar twee verskillende reaksies
op die belaglikheid is: 'n gewelddadige vernietiging van die abjeksie of die aanvaarding van
die belaglikheid. Die belaglike kan ook aanvaar word indien daar gelag word oor die afgryslike
objek. Ek opper ’n toneel in Toy Story (1995) ter illustrasie. Die speelgoed wat Sid vind, se
ledemate word verwyder en soos Frankenstein se monster gerekonstrueer. Die kop van die
onthoofde pop word geheg aan die bene van ’n robotspinnekop. Dit kan 'n verwysing wees nie
die monster van The Thing. Sid heg ook 'n mini-visvangstok vas aan 'n Barbiepop se bene en

produseer ’n “hooker”. Die afgryse word belaglik gemaak.

Die vierde ruimte binne die afgryse is eteries van aard. Die teenstrydige speelgoed word nie
meer verwoes nie, maar as ‘n versamelstuk beskou (Morton 2018:183), en word kaprisieuse
speelgoed van kitsch. Kitsch is die (onvermydelik vreemde of walglike) genot wat ander het
van objekte en dit wek die intrinsieke niemenslike aspekte van genot op (Morton 2018:184).
Die mens word gefassineer en stel belang in die objek wat soos die mens is, maar dit is
terselfdertyd nie. Morton (2018:184-185) gebruik die voorbeeld van Wall*E, ’n
vullisversamelende robot, in die film Wall-E (2008), wat die dinge opgaar wat deur mense
agtergelaat word. Hierdie wvullis is nie meer vullishope nie, omdat daar nie meer
antroposentrisme is nie. Die mens begin saam met die niemenslike te lag, eerder as vir hulle

(afgryse en belaglikheid) of, die mens, saam met sy medemens, wat vir die niemenslike lag

(skaamte en skuld). (Morton 2018:183-184). Dit is Wall*E se geoutomatiseerde melancholie
wat die aarde red; ’n affek bevry van sy menslike omhulsel, genadeloos en tog sag en droewig.
Daar is nie meer subjekte en objekte nie, maar verskillende soorte spoke in hierdie

geheimsinnig, dog spookagtige vlakte (Morton 2018:185).

Die vyfde ruimte wat deel uitmaak van die laag is die holte. Morton (2018:185) beskou die
holte as ’n grensgebied. Die mens transendeer hier (na aanleiding van Hegel se “Authebung”).
Binne die holte word die mens gekonfronteer met etiese en filosofiese kwellings aangaande die

niemenslike, sowel as die mens se verhouding met hulle.

Binne die ruimte van die holte is daar ’n vloeibare hartseer, ’n sesde ruimte: bedroefdheid. Die
hartseer waarna Morton (2018:185) verwys is ’n objek. Dit is die oorblyfsels van ’n
saambestaan wat gestroop is van hulle konseptuele inhoud. Morton (2018:188) beskou die
ekologiese interathanklikheid as treurig en gebeurlik. Die mens besef ook dat nie alles gered
kan word nie. Interathanklikheid verhoed produktiewe diskoerse om die regte van die
niemenslike, omdat dit probeer om voor te stel hoe om eties en polities in omgang met die
niemenslike moet wees (Morton 2018:189). Om vir alles regte te gee is absurd, aangesien die
gesprekke normatief is: sommige wesens kan regte hé wat ander nie het nie. Die gesprekke
rondom regte kanselleer mekaar uit of lei tot grensgevalle waar die mens dit moet polisieer

(Morton 2018:189).

Ter illustrasie van hierdie konflik verwys ek na die Suid-Afrikaanse film, Crazy Monkey
Presents: Straight Outta Benoni (2005). Daar is ’n storielyn wat fokus op die verfilming met
'n leeu. 'n Betoger veg vir die leeu se regte, maar 'n wag verklaar dat dit 'n animatroniese leeu
is. Die betoger protesteer dat animatroniese leeus ook regte het, terwyl sy die wag met koeskoes
gooi. Dié toneel is komies, maar omtrent tien tot vyftien jaar later lyk dinge anders: Saoedi-
Arabi€ het vir 'n Al-robot, Sophia, burgerskap gegee. Sophia het meer regte as “menslike”
vrouens in die land (Watson 2017). Dit is 'n vreemde konsep dat 'n robot (met ’n vroulike
voorkoms) meer regte as lewende, menslike (vroulike) wesens het. Sophia kan vergelyk word
met Frigid Farrah: 'n seksrobot wat *n verkragtingsimulator verstelling het (Brown 2019). Daar
is ook seksrobotte wat by vertonings s6 gemolesteer word, dat hulle gebreek het. Sophia en
Farrah is albei Al-robotte, maar die een het regte terwyl die ander een glad nie het nie. Daar
word baie etiese kwellings geopper. Daar kan ook gestel word dat indien 'n Al wat soos 'n
mens lyk, regte het, hoekom kan ’n animatroniese leeu nie regte hé nie. Dit is hierdie

kompleksiteit waarna Morton verwys.

Regte word gebaseer op eiendom en dit het ontstaan vanuit die mees virulente re€ls van die
agrilogistieke kode. Indien alles regte het, kan niks eiendom wees nie. Dit is om dieselfde rede
as waarom die diskoers oor regte normatief is. Die mens kan ook nie homself besit nie — die
self is eerder besit deur allerlei ander dinge. (Morton 2018:189-190). Sofia is 'n burger; Farrah
is 'n besitting. Universele regte word ondermyn deur konsepte van eindigheid en die
hiperobjek. Die mens as ’n spesie is nie universeel nie, maar 'n groot eindigheid, absoluut
konkreet (Morton 2018:190). Vir al hierdie redes is daar steeds geen universele (mense)regte,
internasionale verklarings daaromtrent nie. Daar is altyd 'n verlore stukkie wanneer daar
gedink word oor interafhanklikheid en dit beteken dat daar eenvoudig nie regte aan alle
niemenslike entiteite op een slag verleen kan word nie. (Morton 2018:190). Die mens is
hartseer omdat daar geen maklike manier is om gelykheid tussen homself en die niemenslike

entiteite te kan skep nie. Die mens vorder dan na die volgende laag.
Die verlange

Die volgende laag is die verlange en dit huisves onvoorwaardelike liefde (Morton 2018:190).
Die mens ervaar angs omdat hy omgee (Morton 2018:191). Morton verwys na narsisme,
spiritualiteit, en die religie. Morton (2018:190) vra “[w]aarom zou je naar een ijsbeer, een woud
en zelfs ook maar een mens verlangen?” en na aanleiding van hierdie vraag, gaan die verlange,
myns insiens, oor die niemenslike wat verlore gegaan het. Die mens mis die dinge, veral omdat
hulle dood weens menslike dade plaasgevind het. Daar is 'n vreemde nostalgie en fassinasie
met die niemenslike wat nie vir die mens bekend is nie. 'n Voorbeeld hiervan is die gewildheid
van dinosourusse. Hulle vorm nie deel van die menslike temporaliteit nie, maar geniet baie
menslike belangstelling. Daar is baie films wat fokus op dinosourusse. Die mens verlang na
hierdie dinge wat hy verloor het, maar ook gaan verloor indien dinge aanhou soos dit is. In
Wonderboom verwys Magriet deurgaans na al die diere wat weg is en daar is 'n heimwee in
hierdie beskrywings. Sy gebruik ook vele sintuie om na die verlies te verwys (sy soek die

geluide van die voéls).
Die vreugde

Morton (2018:191) verwys na die depressiewe ekologiese tyd waarin die mens leef, en
ondersoek hoekom dinge te ernstig word. Die vlak van ekologiese bewustheid na skuld en
skaamte het te make bedruktheid wat nie deur die oorweldigende teenwoordigheid van prosesse

en entiteite wat nie afgeskud kan word nie (Morton 2018:192). Die mens kan gered word van

72



Stellenbosch University https://scholar.sun.ac.za

die agrilogistieke virus (die stem van depressie) deur snaaksighede of vreugde. Myns insiens
is dit die aanvaarding van die belaglike en die niemenslike wat mekaar omhels as deel van die
menslike. Die vreugde verwys na 'n saambestaan en daar is nie 'n hi€rargie tussen die menslike

en niemenslike nie.
3.6.3 Die solastalgie

Morton (2018) se uiteensetting van angs as gevolg van sy eie destruktiewe dade en hierdie
geestessteurnisse waaronder die mens ly, herinner aan Glenn Albrecht se konsep van
solastalgie. Solastalgia is n neologisme wat Albrecht (2005) verwerk het van “nostalgia” en
dus het ek “solastalgie” vertaal in dieselfde wyse hoe “nostalgia” na “nostalgie” vertaal word.
Albrecht (2005) fokus op die verhouding tussen ekosistemiese angs en menslike droefheid.
Solastalgie beskryf die spesifieke gestalte van melancholie wat verbind word met die tekort
aan vertroosting en intense verlatenheid (Albrecht 2005:44-45): “solastalgia is the pain or
sickness caused by the loss or lack of solace and the sense of isolation connected to the present
state of one’s home and territory”. Aspekte van Morton se konsep van plek is ooreenstemmend
met Albrecht se teorie. Duister ekologie en solastalgie het baie ooreenkomste, maar die
solastalgie kan gediagnoseer word en in representasies waargeneem word, terwyl Morton se

ekgnosis moeiliker is om uiteen te sit.

Solastalgie is nie die terugkyk na ’n roemryke verlede nie en dit is ook nie die soektog na ’n
nuwe tuiste nie. Lewenservarings verdwyn in die hede en dit manifesteer deur 'n gevoel van
ontwrigting (Albrecht 2005:45). Faktore wat solastalgie kan veroorsaak is natuurlik en
mensgemaak. Dit is dinge soos droogtes, vure, vloede, oorlog, terrorisme, landsontwikkeling,
die mynbedryf, institusionele veranderinge en gentrifikasie (Albrecht 2005:45-46). Magriet
ervaar deurgaans emosionele droefheid jeens die manier hoe die samelewing in omgang met
die omgewing is. Duister ekologie streef vir 'n saambestaan, maar in die distopie sal dit nie
plaasvind nie. Die steurnisse sal vererger soos wat die samelewing ’n algehele regressie ervaar.

Die genesing wat die ekognosis bied, kan dus nie bereik word nie.

3.7 Duister distopie: ’n samevatting

Ek verwys terug na die twee motto’s aan die begin van die hoofstuk om die hoofstuk op te som.
Die refrein van Arcade Fire se lied “Wake up” som Duistere ecologie op. Die mens bevolk die
weéreld, ongeag of hierdie nuwe generasie gelukkig sal wees. Soos wat hierdie kinders groot

word, sal hulle welstand versteur word, deur die ongelukkigheid sowel as die depressie wat

73



Stellenbosch University https://scholar.sun.ac.za

ekologiese bewustheid meebring. Die mens as individu is ’n klein god wat die agrilogistiek,
hiperobjekte en katastrofes produseer. Elke mens maak deel van die (miljarde) klein gode wat
storms veroorsaak en alles wat goed is in die wéreld, verwoes. Die mens moet nou aanpas en
hierdie duister ekologie aanvaar en strewe na ’n vredeliewende saambestaan met die vreemde
vreemdeling, die niemenslike en die nielewende. Die visie is op die toekoms gerig. “Our most
brilliant friends” deur Slow Club verwys ook na toekomsvisies. Die paar in die groep is bang
vir die toekoms en wat dit behels vir die wéreld, die omgewing, hulle liggame en hulle
gesondheid. Hierdie sluit aan by beide distopiese visies en die angs van die agrilogistek. Die
paar, net soos Lady Gaga en Dory dans en swem om van hierdie angsbeelde ontslae te raak.
Die tydmasjien dui op die nuwe temporaliteit en nuwe weergawes van hulleself wat beter sal
wees. Dit kan ook distopies gelees word. Die toekoms lyk uitsigloos, en dus geniet hulle die

laaste dans voor die komende apokalips.

In hierdie hoofstuk is daar gekyk na die ekokritiek, maar spesifieck na Morton se konsep van
die duister ekologie. Duister ekologie bestaan uit veelvuldige kringlope en uit die een kringloop
vorm die volgende een. Die mens in die Antroposeen is die grootste katalisator van hierdie
oneindigende kringlope. Elke individu is betrokke by die verbrokkeling van die aarde. Morton
produseer 'n model vir ekologiese bewustheid met die hoop om die Antroposeen se
destruktiewe neigings te verhoed. Die mens gaan deur verskeie prosesse voordat 'n
saambestaan met die niemenslike bereik kan word. Hy verbeel 'n toekoms waar daar nie grense
tussen entiteite is nie. Die sjokolade wat as n konsentriese sjokolade beskryf'is, soos 'n Forrero
Rocher, moet eerder gesien word soos die Kinder Joy-sjokolade. Hierdie sjokolade het die
konsentriese lae sowel as 'n speelding. Die sjokolade aan die een helfte en die speelding in die

ander helfte maak saam die Kinder Joy. Die lae en die speelgoed (se betekenis) moet as een

gesien word.

Die mens moet filosofie, politick en kuns herevalueer in hierdie ekologiese tydperk. Ekologiese
bewustheid dwing die mens om te dink en te voel op verskillende skale: Hierdie skale is

9 Ge 2 ¢

gedisoriénteerd en werk met normatiewe konsepte soos “hede”, “lewe”, “mens”, “natuur”,
“ding”, “gedagte”, en “logika”. Morton se ekologiese model, ekognosis, gaan deels oor die
besef dat die niemenslike diep in die mens genestel is, nie net biologies en sosiaal nie, maar

ook volgens die struktuur van denke en logika. (Morton 2018:199).

Duister ekologie kan opgesom word as 'n model vir ekologiese bewustheid. Dit is wanneer die

menslike en niemenslike saambestaan (Saari & Mullen 2018:5). Morton (2018), met sy fokus

op die verskillende lusse, sien saambestaan as donker, dit is die verwydering van die grens
tussen die menslik en die niemenslike en hy koppel dit met drie tussenverbinde drade wat in sy
werk geweef word. In die afdeling van die eerste draad situeer Morton die mens binne die
groter ruimtetyd en beskryf menslike ontwikkeling, ’n poging om moderniteit, wat die mense
nader aan die sesde-massa-uitsterwing plaas. Die Antroposeen is skuldig en Morton (2018:58-
84) bespreek breedvoerig die wyse hoe die Antroposeen homself skuldig maak: die
agrilogistiek. Die tweede draad fokus op die mens wat angstig word en die tydsbegrip. Daar
word gefokus op drie temporaliteite, naamlik die konsentriese — en vae temporaliteite, sowel
as die temporaliteit waarin ons tans is: die archelithicum. Die mens se angstigheid vererger en
dit dui op die ekognosis en inleiding vir die derde draad. Die derde draad fokus op die
ekognosis: ’n ekologiese bewustheid. Die mens word bewus van sy skuld en Morton verskaf
’n manier hoe die mens hierdie bewustheid kan oorkom, om hulleself totaal oor te gee aan die
duisternis en 'n vreemde saambestaan te handhaaf. Dit is 'n bestaan wat anders is as dit waaraan
hulle vroeér gewoond was. In die geval van Wonderboom (2015) is die duisternis nie di¢ van
’n saambestaan nie, maar eerder hoe die mens optree teenoor die niemenslike (en menslike) in
'n tyd waar daar niks van die norm oor is nie, en die angs is nie weens die verbruikerswese nie,

maar vir die veg om oorlewing.

Duister ekologie stem baie ooreen met distopiese ekologiese toekomsvisies. Dit is om hierdie
rede dat Morton se teorie gebruik word om Lien Botha se Wonderboom ekokrities te analiseer.
Magriet ondergaan die ekognostiese prosesse en word ’n spreekbuis vir die mens se
destruktiewe tendense en verwoestende geaardheid. Sy streef na "n ekologiese bewuste bestaan.
Die volgende hoofstuk bespreek die kartering en distopie in Wonderboom (2015) en dit sal
duidelik word hoe die samevoeging van duister ekologie en die distopie as ’n analitiese metode

betrek word om die landskap-representasies en verbandhoudende aspekte te ontleed.

Hoofstuk 4: Die literér-distopiese kartering van

Wonderboom

4.1 Inleiding

Die twee voorafgaande hoofstukke het onderskeidelik op die geokritiek en die ekokritiek
gefokus. In hierdie hoofstuk plaas ek klem op die distopiese ruimte en die narratief wat as 'n
kartering van Magriet se reis gelees word — ek verwys dus na die literére of narratiewe
kartering. Die geokritiese ontledings fokus op die representasies wat vir die bedoelde leser van
Wonderboom in Suid-Afrika circa 2015 herkenbaar sou wees. Indien die geokritiek benader
word om ’n distopiese ruimte (wat teoreties 'n geen-plek is) te analiseer, word dit moontlik om
die distopiese ruimte te bestudeer met 'n referent wat herkenbaar is vir die kontemporére leser.
Morton se duister ekologie bied bykomende teoretiese insigte om reg te laat geskied aan die
omgewingskwessies wat in Botha se teks aangesny word. Die distopiese ruimte van
Wonderboom het baie referente wat vir die leser rondom 2015 herkenbaar sal wees. Daar is
ook verwysings na werklike gebeure uit die Suid-Afrikaanse aktualiteit. Koen (2015:9) sien
die reis as die versinnebeelding van baie Suid-Afrikaners se daaglikse vrese en Botha speel met
die vrese om “spanning en afwagting te skep”. Botha vervleg outobiografiese gebeure met
fiksie en daarom word merkers wat na die outobiografiese elemente in die teks verwys, geplaas.
Die kaart van Suid-Afrika in die roman konkretiseer die distopiese ruimte. Indien die
vergelyking van die distopie as 'n camera obscura betrek word, is die beeld wat geskep word
baie naby aan die werklike geografie of referente en sosio-politiese toestand in Suid-Afrika.
Die aktuele gebeure wat dui op die morele en politiese verval van die gemeenskap word deur
Botha geironiseer (Koen 2015:9). Die verval van die samelewing in Wonderboom lewer indirek
kommentaar op die distopiese Suid-Afrika, meen Koen (2015:9), veral as daar gekyk word na
die kapitalisties-georiénteerde verbruikerskultuur wat 'n nuwe skeiding tussen ryk en arm
aanhits. Koen (2015:9) gee toe dat daar nie net op die distopiese beelde gefokus is nie, maar
die verlede word herlees ten einde die toekoms beter te kan interpreteer. Die distopie is 'n
waarskuwing van ’n moontlike toekoms indien die samelewing nie verander nie. Botha
produseer 'n representasie van Suid-Afrika uit vele bronne: die kaart in die voorwerk van die
boek, die eindnotas wat niefiktief is, die verhaallyne wat neig om outobiografies te wees, die
verwysings na geskiedkundige gebeure, die foto’s en die plekbeskrywings. Die distopiese

representasies, gewortel in werklike referente, is soos die ontwikkeling van ’n filmrol

“awakening from a dream-session, which, instead of being wiped away at once, becomes, with
the reality of the absence of an image, a nightmare rather than a dream” (Guibert 1996:16).
Magriet word vasgevang in 'n nagmerrieagtige samelewing waar slegs die rykste en wreedste
kan oorleef en sy moet haarself oriénteer in die land en landskap wat langsamerhand

onherkenbaar word.

Tally (2013:45) verwys na die manier hoe die protagonis sin maak van die wéreld op 'n
makroskopiese vlak van die aarde, sowel as op die mikroskopiese vlak van die individuele
subjek. Dit word bewerkstellig deur ’n literére tegniek — Soja se werklike en verbeelde ruimtes
van die wéreld — te ondersoek (Tally 2013:45). Daarby sien Tally (2013:45) die skryfdaad as
'n kartering of ’n kartografiese oefening. Die skrywer, nes die kartograaf, maak 'n opname van
die gebied en besluit watter landmerke of elemente bygevoeg moet word. Die belangrikste
besluit wat die skrywer moet maak, is hoe naby of hoe verwyderd die representasies van die
werklike moet wees (Tally 2013:45). Die landskap moet kognitief begryp word ten einde 'n
kartering te produseer. Magriet se plekruimtelike bewustheid moet deurgaans deur die roman
bevestig word as gevolg van haar demensie, sowel as die veranderende landskap. Magriet
betree dan ook die rol van ’n geograaf. Hieroor verklaar David Lowenthal (1961:242) dat enige
mens wat die wéreld rondom hom- of haarself bekyk, in een of ander kapasiteit 'n geograaf is.
Hierdie geograaf ontwikkel 'n geografiese epistemologie wat gebaseer word op ’n persoonlike
geografie, bestaande uit direkte ondervindings, herinneringe, fantasie€, huidige omstandighede

en moontlike toekomstige voornemens:

It comprises truth and error, concrete facts and abstruse relationships, self-evident
laws and tenuous hypotheses, data drawn from natural and social science, from
history, from common sense, from intuition and mystical experience. Certain things
appear to be grouped spatially, seriated temporally, or related casually: the
hierarchy of urban places, the annual march of temperature, the location of industry.
Other features of our shared universe seem unique, amorphous, or chaotic: the
population of a country, the precise character of a region, the shape of a mountain.
(Lowenthal 1961:242).

Die eerste visuele tekstuele aanduiding in Wonderboom wat die Suid-Afrikaanse geografie

beklemtoon, is die kaart van Suid-Afrika wat Magriet Vos se reis uitbeeld (figuur 1).

77



Stellenbosch University https://scholar.sun.ac.za

1 A BOTSWANA

7\8 UPR - WRR TRIA Kinsorno &

: : W , 3
BOESMANLANT : 7
' 3 / B itstona wDe st ot b I
0 g e "
Bl }

Figuur 1: Die kaart van Suid-Afrika in Wonderboom

(Bron: Botha 2015:6)

Die kaart bied nouliks enige wysigings van die vertroude kartering van Suid-Afrika rondom
2015. Buiten die omslag is die kaart die enigste visuele insetsel wat nie deur Botha behartig is
nie. Dit is wel belangrik om waar te neem dat Magriet se reis duidelik sigbaar is op die kaart.
Die reis is dus die belangrikste element van hierdie kaart. Die narratiewe reis en die visuele
reis van Magriet verskil ook in ’n klein mate. Alhoewel Suid-Afrika in die roman in ’n staat
van distopie is, weerspie€l die kaart nie hierdie omstandighede nie. Die funksie van die kaart
as 'n paratekstuele element verdien verdere toeligting. Deur middel van die kaart en die
narratiewe geografie (literére kartografie) binne Wonderboom word Suid-Afrika en die Suid-
Afrikaanse geskiedenis gerekonstrueer. Hierdie rekonstruksie word saam met die distopiese
representasies, visuele beelde en geskiedenis gelees (laasgenoemde is 'n belangrike tema binne

die distopiese literére genre.)

In hierdie hoofstuk word die verhaallyne vlugtig kognitief gekarteer en daarna word die visuele
paratekste vliugtig ondersoek. Die kognitiewe kartering en visuele merkers word gekategoriseer

en uiteengesit ten einde die literér-distopiese kartering saam te stel. Die fokus is op die literére

kartografie wat verwys na die kartering wat waarneembaar word deur die vertelling van
Magriet se reis. Hierdie narratief (en die verskillende verhaallyne) asook Botha se visuele kuns
word betrek om die kartering te produseer. Loots (2014) verwys na Yonder (2014), sowel as
Parrot Jungle (2014), wat oorloop met stories van die landskap en die ekologie. Botha (in
Loots 2014; my kursivering) sé dat die kaart steeds inherent deel vorm van Yonder (2014), en
net soos Parrot Jungle (2009), vertel dit 'n eenvoudige storie, maar dit wys “a new
experimentation with strangeness”. Die foto’s op sigself mag dalk nie die duister ekologiese
verval uitbeeld nie, maar die foto’s gepaard met die narratief dui op die moontlikheid van 'n
distopiese toekoms. Die visuele paratekste intensiveer die werklikheidsillusie van die distopie.
Met die literére kartering van Wonderboom word daar na die geografiese terminologie in die
narratief gekyk wat deel vorm van Magriet se kognitiewe kartering van haar omgewing, om
haar plekwerklikheid te bevestig. Die roman is deels geinspireer deur Botha se reis vanaf
Bettysbaai na Wonderboom (Botha & Meyer 2015). Daar is in hoofstuk 2 van hierdie studie
na performatiwiteit en die “Alter Bahnhof video walk™ (2013) verwys en ook hier kan dit op
'n geografies-visueel-literére wyse betrek word. Die agtergrond in die video is die Suid-
Afrikaanse landskap (Magriet se roete) soos wat die leser hulle in die hede vind. Die “hede” is
die kalenderdatum wanneer die roman gelees word; hetsy 2021 of 2055. Die video wat speel,
is die narratief van Wonderboom — die literére representasies vorm ’'n palimpses oor die
geografiese landskap. Die foto’s is visuele representasies wat binne die geografiese en
gerepresenteerde landskap vasgevang is. Die foto’s beeld Suid-Afrika uit soos dit in 2015 is,

maar dit beeld ook die distopiese samelewing van Wonderboom uit.

Die konsekwentleesmetode maak dit moontlik om Wonderboom se literére kartering in ’n
visuele kaart te omskep, maar die stipleesmetode konkretiseer Magriet se begrip van haar
omgewing en haar bestaan binne die omgewing. Of eerder: die konsekwentleesmetode word
gebruik om Magriet se reis en die foto’s daarvan te karteer (amper soos die kaart in figuur 1).
Ter aanvulling word die stipleesmetode gebruik om Magriet se gedagtes en waarnemings van

die gerepresenteerde plekke en landskappe te analiseer.
4.2 ’n Kognitiewe kartering

Kognitiewe ruimtes bestaan uit abstrakte konstruksies. Met kognitiewe karterings van
narratiewe tekste word simboliese waarde aan verskeie streke en nasionale bakens van die
narratiewe wéreld toegeken (Ryan 2009). Burger (2018:58) verwys na David Herman se

konsep van wéreldskepping as 'n karteringsproses waarby nuwe inligting uit die teks op die

leser se bloudruk van die wéreld gekarteer word. Magriet se plekgebonde waarnemings vind
binne haar sosio-kulturele realiteit plaas. Dit is haar herinneringe en belewenisse wat sy gebruik
om assosiasies met plekke te vorm en sodoende 'n kognitiewe kaart van haar lewensreis te
produseer. Wonderboom mnooi die leser uit om ’n spesiale ruimte-geestelike beeld te
versinnebeeld soos wat hulle die legkaartstukke van die verhaallyne byeenpas. Dit is interessant
hoe Magriet se geestesbeeld verwronge word deur haar demensie. Nel (2017:238) verwys na
die visuele insetsels in 'n verbeelde wéreld wat in die verhaal-hede verskyn en verdwyn en wat
as visuele verhale gelees moet word. 'n Kognitiewe kaart dien as 'n hulpmiddel vir beide
Magriet en die leser, omdat Magriet se beskrywing van die land se situasie, soos reeds genoem,
sporadies en assosiatief is. Die motto by hoofstuk 2 is ’n fragment uit Die Heuwels Fantasties
se lied “Stilte” (2014), en lui “grense is lyne op padkaarte en breine”. Hierdie beeld van
grenslyne op beide padkaarte en breine is 'n goeie illustrasie van Magriet se innerlike
gedagtegang en fisieke oriéntering. Die verbindingslyne in die brein kan geinterpreteer word
as sinapse. Binne Magriet se brein is hierdie sinapse gekortwiek en manifesteer dit in die vorm
van demensie. Te midde van hierdie fisiek-geestelike agteruitgang, vlug Magriet ook van
verskillende mense wat haar leed wil aandoen. Magriet teken 'n kognitiewe kaart om haarself
binne die verskillende onbekend-wordende ruimtes (die Suid-Afrikaanse landskap en haar

geestesruimtes), te oriénteer. Ek verwys daarna as Magriet se breinkaart om oorlewing.

4.3 ’n Visuele kartering

Woordkeuses beklemtoon dat daar ’'n opsetlike poging by Magriet is om van haar ruimtelike
omgewing bewus te wees. Nel (2017:242) bestudeer die foto’s wat in Wonderboom bygevoeg
is om die verhouding tussen die visuele tekste en die geskrewe teks te ondersoek, sowel as die
verhouding tussen die wérelde in beeld en die wérelde in woord. Die collage ter inleiding by
elke hoofstuk in Wonderboom is “dié¢ van verafgele€ of vergane wérelde, beelde wat ‘gelees’
kan word as fragmente van die geheue (ou beelde) wat [Botha] toe-eien in die hede; dus wérelde

in wérelde” (Nel 2017:252, sien figuur 2).

Figuur 2:Wonderboom se beeldsekwensie

(Bron: Botha 2015)

Hierdie fragmente kan ook gelees word as ’n verslag van Botha se wéreld waarin fragmente
weggeneem is van die oorspronklike konteks en in n nuwe collage gegroepeer word om
sodoende nuwe kontekste te skep en nuwe verbintenisse aan te gaan. Botha se werk visualiseer
die verwantskap tussen die kunsbeeld en die alledaagse (Dorfling 2010:63). Nel verwys voorts
na die verskillende wérelde wat Magriet besoek: die konkrete reis deur die land, die reis van
herinneringe, en die reis in haar verbeeldingswéreld asook na ’n dringende gegewe in die
verhaal, naamlik die problematiek van tydsbelewing en van geheue. Nel (2017:244) verwys na
die verskillende wérelde wat deur die tema van verlies geopper word: die wéreld in beeld en
die wérelde in woord wat in die roman “verbeel(d)” word. Klem word geplaas op die wéreld
van die verbeelding en die wéreld van die geheue wat vervaag. Die foto’s bou aan die skepping
van die verbeelde wéreld. Nel (2017:243) beklemtoon die raakpunte tussen die visuele en die
narratiewe en verwys na visuele verhale: “Botha vertel die verhaal op eiesoortige wyse deur

middel van woord én beeld én die sameloop van woord en beeld”.

4.4 ’n Literér-distopiese kartering

Wonderboom is 'n buurt in Pretoria wat vernoem is na die reuse wonderboom (Ficus
salicifolia) wat daar groei. Die titel van die roman, Wonderboom, beklemtoon beide die buurt
in Pretoria en die natuurlike boom. Behalwe die talle verwysings na bome in die teks, verwys
elke hoofstuktitel ook na ’n boom ("n werklike boom of dinge wat met bome geassosieer word).
Hierdie boom-verwysings is soos 'n kompas na die laaste boom waar haar reis eindig. Sten

Pultz Moslund (2011:35) verwys soos volg na die belang van elke verwysing in ’n teks:

No object in the text is too small to dwell on: the name of a single tree may open a
complexity of sensations, such as the sound of its rustling leaves, the touch of its
trunk, the movements of its branches, the multiple smells of leaves, wood, and fruit,
the colors of shifting greens and browns, the warmth or coolness it gives off.

Dit is toevallig dat Moslund ’n boom as voorbeeld gebruik om sy argument te illustreer. Daar
is in hoofstuk 3 van hierdie tesis reeds verwys na die effek wat die verbruikerskultuur op die
omgewing het. Ek herinner die leser ook aan my verwysing na The Lorax (beide die film en
kinderboek) in hoofstuk 3 van hierdie tesis en hoe die Once-ler se fiktiewe wéreld ekologies
verwoes word as gevolg van die samelewing se verbruikerskultuur. Suid-Afrika se fiktiewe
ekologiese en sosio-politiese verval vind om baie redes plaas. Die verval hits die uitwissing
van die ekologie aan. Hiernaas volg Magriet se reis deur die verskrompelde Suid-Afrikaanse
landskap wat sy visueel en narratief karteer. Die samehang tussen die woord (mikrovlak) en
beeld (makrovlak) sal bespreek word. Vir die doeleindes van hierdie tesis fokus ek slegs op die
narratiewe en (waar van toepassing) die visuele representasies van dertien geselekteerde
plekke. Die landskap, ruimte of plek word bespreek as distopies. Met die distopie as die
vernaamste merker, verwys ek na die ekologiese verval of ’n sosio-politiese wettelose toestand
wat die Suid-Afrikaanse samelewing van Wonderboom as onherbergsaam beskryf. Die literére
kartering sluit dus nie alle ekologiese en sosio-politiese verval in nie. Die dertien plekke wat
deel vorm van die kartering is belangrik omdat hulle visueel en/of narratief beskryf word, of
omdat hulle ’n narratiewe wending inlui. Alhoewel die plekke hier in volgorde van Magriet se
reis bespreek word, word die kartering vanweé¢ Magriet se vlietende gedagtestroom in die

verhaal weliswaar nie deurgaans chronologies gerepresenteer nie.

Die literére kartering van Magriet se reis kan makliker “gelees” word indien dit soos ’n regte
reis deur Suid-Afrika verstaan word. Elke hofie met 'n plekruimtelike aanduiding is soos die

padwyser wat motoriste inlig oor die volgende bestemming op die pad. Die reis vloei van die

een bestemming na die volgende, en die hofies dui vir die reisiger aan dat 'n noemenswaardige
bestemming besoek word. Die reis neem die leser-reisiger van Magriet se tuiste in Bettysbaai

na haar ouerhuis in Wonderboom. Die beginpunt van die reis is Bettysbaai.

Bettysbaai

Magriet se reis begin in Bettysbaai en die foto beeld die spreeus van hierdie area uit (figuur 3,
die foto verskyn wel in Wonderboom). Die eerste foto stem visueel met die openingsin ooreen:
“Sy eet vandag 'n spreeu” (11). Die eet van die voél is “maar ’n goor affére — die swart voéltjie
waarvan die bietjie vleis, effe bitter en taai, so min is nadat dit oor ’n klein vuurtjie gerook is.
Die proteien sal haar goed doen, dink sy terwyl sy probeer onthou wanneer laas sy so iets te
ete gehad het” (11). Daar is 'n voedselskaarste en hout is 'n luukse wat deur Albino X
gemonopoliseer word. Die hongerte is in kontras met die vroeér tye toe mense slegs die mees

(134

aptytlike kossoorte geniet het, “’n era van oorvloed” met “Kersfeestafels gedek met kalkoen
en brandewynpoeding” (12). Daardie luukshede is 'n groot meerderheid van die samelewing

ontneem.

Figuur 3: Die visuele beginpunt van sowel Magriet se reis as die narratief in die roman,
“Rooivlerkspreeus in die herfs, Bettysbaai”

(Bron: Botha 2009)

Magriet dink terug aan die oorvloed wat sy as kind op haar grootouers se plaas geniet het: “Dit
was 'n tyd van genoeg. Genoeg vir sommige en te min vir ander.” (21). Magriet maak die beste

van die min bronne wat beskikbaar is. Sy maak seker dat elke nuttige deel van die voél gebruik

word. Die ete kan gelees word saam met Magriet se muishonde-“gereg” waar “sy [...] elke deel

van die diertjies gebruik [het]” (21) (sien figuur 4).

Figuur 4: “Muishonde, Bettysbaai, 2014” (foto is kleiner geknip)

(Bron: Botha & Meyer 2015)

Die proses om die muishonde as kos te verwerk, is traumaties, maar Magriet moet dit doen as
sy wil oorleef. Sy verwys ook na die mens-dier-verhouding tussen haar en die diertjies, waar
die muishonde haar vertrou. Diere word gedomestikeer, en al is dit nie iets wat Magriet graag
wil doen nie, word die muishonde opgeoffer sodat sy kan oorleef. Botha kan hiermee suggereer
dat mense lewende wesens wat voorheen as lief en dierbaar beskou is, vir voedsel sal slag

indien hulle tot die uiterste gedryf word.

'n Familie muishonde wat in die tuin gehou het — daar was in ’n stadium sewe —

moes sy stelselmatig van kant maak vir kos. Dit was ’n stryd — nie om hulle gevang

te kry nie, want hulle het haar geken en vertrou, maar wel om hulle vrek te maak.

Dit was bitter om die mes te vat en diep in die aorta in te druk, die ogies wat vir

haar kyk in totale ongeloof, dan die reuk wat afgeskei word as gevolg van die skok.

Sy het elke deel van die diertjies gebruik en vir haarself gesé dat sy hulle jare lank

gevoer en vertroetel het en dat dit nou payback was. (21; my kursivering)
Die voedseltekort is nie die enigste bewys van agteruitgang nie. Bettysbaai is verlate met
“sowat dertig mense wat nog 'n bestaan probeer voer” (14), en “[t]wee of drie keer 'n maand
loop iemand in die stofpad [...] en jy hoor soms 'n motorenjin in die verte” (12). Magriet voel
“relatief veilig” (14) in die dorp. In haar poging om haarself te beskut, verbeter sy haar huis

sodat dit die beste weerstand bied teen die natuurlike elemente. Magriet beskryf haar huis as

“vervalle” (12). 'n Groot en le€, maar onveilige huis sal haar nie teen die elemente en
plunderaars beskerm nie. Myns insiens sal Magriet in 'n struktuur soos die duiwehuisie bly
(figuur 5). Dit is klein genoeg om haar te beskerm teen die weer en dit sal ook makliker wees

om te herstel as 'n groot huis.

Figuur 5: “Deserted dovecove, Betty’s Bay”

(Bron: Parrot Jungle 2009)

Sy beskryf haar huis as “haar vo€lnes” waar sy kan opkrul (43). Die afwesigheid van bome

maak van die wind en sand 'n vyand:

Snags [...] het sy in die donker gelé en luister hoe die sinkplaatdak oplig aan die
oostekant — daar waar die wind erg plunder. Die plaat het 'n metaalagtige deuntjie
gehad soortgelyk aan dié van windpompe om verlate plase. Dit was ver haar die
ergste, sy het die houtdeur toegemaak en die kombers oor haar kop getrek [...] Soms
was dit tjoepstil want die wind het in die nag sy 1€ gaan kry, maar ander kere het
die wind vier of vyf dae lank voortgewoed [...] Haar bed is 'n nes. Sy het dit so
gemaak: rond, ovaal eintlik, met walle van takke en stukke pluim, ou lappe en
komberse soos 'n werwersnes op die vaalwit pad tussen Springbok en Pofadder.

Magriet soek na dinge van waarde, soos ’n ekstervoéltjie vir blink objekte soek. Die voél wat

neste bou, is Magriet. In Magriet se notaboek verwys sy hierna (57):

Die lakenwit landskap strek verby enige verbeelding. Hoe wonder jy nie oor die
mense wat daartoe in staat is om hier te bestaan nie. Waar is die water? Hoe de hel
oorleef hulle? Voéls verskyn uit die bloute — soos gissings — om net weer te

verdwyn. Versamelvoéls; elke nes unieke en moeisaam geweeg tot 'n huis in die
lug. Soms is die struktuur so swaar dat die tak van ’n groot kameeldoring breek
onder die gewig daarvan. Voélwoonstelle.

Magriet het 'n gemaklike middelklas bestaan geniet, maar onder Albino X se diktatorskap het
sy (sowel as 'n groot deel van die bevolking) geweldig verarm en is hulle van baie basiese
noodsaaklikhede ontneem. Die natuurlike wat 'n mens vanselfsprekend aanvaar het, is in die
distopiese omstandighede opgebruik en produseer 'n kringloop van nog meer probleme. Die
verarmde aarde word gekontrasteer met Magriet se herinneringe van beter tye. Bettysbaai soos
dit in Botha (Botha & Meyer 2015) se foto’s lyk, is moeilik om te vereenselwig met die
beskrywing van ’n toekomstige Bettysbaai. Magriet is baie bewus van die natuur en sy stap
graag op die strande. Die foto’s wat hier bygevoeg is, beeld Bettysbaai uit (figuur 6). Die foto’s
lyk heel vreedsaam, maar die betrokke fotografiese momentopnames in Botha en Meyer (2015)

tesame met die distopiese teks verander die leser van beide tekste se emosies.

Figuur 6: “Stony Point, Bettysbaai, 2012”

(Bron: Botha & Meyer 2015)

Deurgaans in die narratief word daar op die natuur en die verskillende bome wat Magriet
onthou of sien, gefokus. Die eerste hoofstuk “Bome ontbreek” verwys na die kwynende bome
in Suid-Afrika. Die ontbering van die bome kan ook Magriet se ontbrekende herinneringe
weerspieél. Die natuur en bome word merkers van herinneringe en daar is ook 'n samehang
tussen die geografiese terme en woorde wat ruimte of beweeglikheid suggereer. Magriet is
ewigdurend aan die beweeg, as deel van haar vlug, en haar fisieke beweging reflekteer haar
gedagtegang. Magriet beweeg vanaf Bettysbaai na Vergelegen en met die rit “kyk [sy] altyd

ver oor Valsbaai se water en dan laat sy haar gedagtes loop” (29; my kursivering). Sy is bewus

van hierdie konnotasie tussen die pad en haar herinneringe. Daar is ook ’n fisieke verbintenis

tussen die pad, beweging en herinneringe (31; my kursivering):

Ten spyte van grootskaalse verbrokkeling is die pad met sy verskeie uitsigpunte
steeds besonders; elke kinkel en opvou ken sy soos die spore op haar handpalms.
By Blousteen, waar die helling op sy hoogste is, dink sy altyd aan Thelma en
Louise, en dan wonder sy oor die trefkrag van so ’'n dapper sprong. [...] Bakens
gelaai met assosiasies: Boskloofpunt vir walviskyk in die wintermaande; Die
Kamer, waar minnaars hulle motors teen skemer geparkeer het; Kogelbaai, waar
die pad lank en reguit oopstryk met bloekoms aan weerskante. Dit is hier waar die
berge reusagtig opstol tot teenaan onstuitbare wolke en waar die somerbrande korte
mette met die landskap kan maak. Die mees verraderlike kontoer van almal het
egter geen naam nie.

Figuur 7 verwys na voéls en ’'n groot boom wat sigbaar is. Die voélverwysings en bome in
Wonderboom word dikwels met mekaar verbind. Bome is inderdaad die tuiste van voéls.

Ontbossing het tot gevolg dat die voé€ls ontheem word.

Figuur 7: “Redwing starlings in autumn, Betty’s Bay”

(Bron: Botha 2009)

Wanneer Magriet uiteindelik haar tog uit die Wes-Kaap aanpak, “gaan [loop sy] vir oulaas
terug op die jare se spore” (67). Hierdie tog kan as ’n distopiese travestie van 'n dodemars, met
Magriet as voorloper en gids, beskou word. Met hierdie reis dekonstrueer en herkarteer Magriet
vir Suid-Afrika. Daar is 'n gevoel van performatiwiteit met hierdie reis, veral omdat dit 'n
regte, uitvoerbare reis is. Geografiese of ruimtelike beskrywings bevestig Magriet se
plekwerklikheid. Waar Magriet in “Die see spoeg 'n boom uit” (66-76) 'n denkbeeldige ete in
die strand teken, sit sy by die rotse op Tom se klip (68) en sien hoe die see haar ete wegspoel.
Daar is 'n speling tussen die werklike en die denkbeeldige. Klip, rots, see, strand dui op die

stoflike terwyl die denkbeeldige ete iets is wat vergeet en weggevee word. Die see het geneem

en teruggegee. Dus is daar ook 'n stryd tussen die natuurlike en mensgemaakte (dieselfde geld
hier die werklike geografiese elemente en herinneringe wat deur die mens gemaak word). Die
verbeelde ete word deel van die landskap. Lowenthal (1961:249) verklaar dat dinge wat mense
waarneem altyd deel van die gedeelde “werklik” wéreld van die waarnemer se huidige realiteit
is, selfs droomlandskappe word gevorm vanuit regte beelde wat aanskou of vanuit herinneringe
herroep word. Dit kan beide bewustelik of onbewustelik gedoen word, ongeag hoeveel die

beelde verwring of getransformeer word.

Aan die voet van Blesberg is daar oorblyfsels van 'n Khoi-puinhoop en dit is ook hiér waar
Magriet en Wim (destyds) “dikwels gesit en kyk het na die landskap om hulle — ’n
perspektiefpunt” (68; my kursivering). Die Atlantiese oseaan is sigbaar vanaf die sandduine

onder Blesberg (figuur 8). Blesberg is 'n geografiese ruimte.

Figuur 8: “Silversands, Bettysbaai, 2013”

(Bron: Botha & Meyer 2015)

Magriet se blik op die oseaan is waarnemend. “Perspektiefpunt” is ’n neologisme. Dit is
waarskynlik 'n kombinasie van woorde soos “uitkykpos”, “uitkykpunt”, “waarnemingspos”,
“waarnemingspunt”, en “uitkykplatform”. “Perspektiefpunt” kan ook verwys na 'n een-punt-
perspektiefskets binne die grafiese kunste, oftewel die “one-point perspective” wat verwys na
die gesigspunt waar een stel parallelle kante terugtrek van die kyker en op ’n enkele
verdwynpunt konvergeer (Haley 2018:26). Sinonieme vir “One-point perspective” is “parallel
perspective” en die Suid-Afrikaanse Akademie vir Wetenskap en Kuns (1960) se vertaling
hiervan is “teaterperspektiet”. Die gesigspunt is dus soos die van ’n teaterganger wat slegs
vanuit een perspektief na ’n objek (’n landskap in hierdie geval) kyk. Die betekenis van die

woord kan op meer as een manier geinterpreteer word — die woord kan simbolies wees (om

dinge slegs vanuit een perspektief te kyk), of dit kan bloot dui op die landskap wat waargeneem

word vanuit die perspektief van Magriet waar sy by die voet van Blesberg sit en staar na die
uitsig. Wat wel van toepassing is vir hierdie analise is dat “perspektiefpunt” op meetkundige
taalgebruik dui, welke taal bruikbaar is binne die geokritiek (sien afdelings 2.7 en 2.9 van
hierdie tesis). Figuur 8 kan moontlik soortgelyk wees aan die plek waar Magriet en Wim gesit

en die landskap aanskou het — dit is hulle perspektiefpunt.

In ’n terugflits na 'n tyd voor die revolusie plaasgevind het, dink Magriet aan *n onderonsie in
die familie en die uiteindelike afsterwe van haar eggenoot, Wim: “Hy het die naamlose,
verraderlike kontoer skerper gevat as gewoonlik en die motor is by Clarence-weg af; oor rotse
en deur gras” (55; my kursivering). Hierdie “verraderlike kontoer” kan geinterpreteer word as
dieselfde kontoer waarna daar vroeér in (31) verwys word. 'n Kontoer binne die dissipline van
die fisiese geografie word as die lyn op ’n kaart wat die areas van gelyke hoogte of diepte
verbind, beskryf (Thomas 2016:113). Dit is by hierdie kontoer waar 'n botsing plaasvind: die
representasie van iets op ’'n kaart versus die werklik manifestasie daarvan. 'n Kontoerlyn op ’n
kaart kan nie skade aan 'n mens doen nie, maar 'n “verraderlike kontoer” in die geografiese

ruimte wat gerepresenteer word, kan *n negatiewe impak op die individu hé.

Magriet verwys na haar notaboek, waarin “[m]ense [dadelik vasgepen moet] word alvorens
hulle vervaag en nie weer teruggevind kan word nie. Die klein swart boekie is die kaart van
haar bewussyn. Dit herinner haar aan wie sy is elke keer wanneer sy die draad kwytraak” (86;
my kursivering). Magriet is bewus van die belang van hierdie notaboek, maar dit is interessant
dat sy daarna verwys as 'n kaart. Dit herinner aan die liriecke van Die Heuwels Fantasties
(hoofstuk 2 van hierdie tesis) waar grense slegs lyne op padkaarte en breine is. Dit is ook in
hierdie hoofstuk dat Magriet na haar tekort aan papiere verwys (85) wat haar beweging tot
slegs Bettysbaai, Somerset-Wes en Kaapstad beperk. Hierdie “papiere” wat Magriet het,
herinner aan die paswette tydens die apartheidsjare. Magriet oorskry grense wanneer sy verder
uit die Wes-Kaap beweeg. Sy ervaar die reis as deel van haar liggaam: “die land wat ’n vlek in

jou hand maak” (92).

Die teks is ryk aan beskrywings van en herinneringe aan Bettysbaai. Voordat Magriet haar reis
begin, groet sy eers haar tuiste, Bettysbaai, maar dit “voel soos haar laaste dag op aarde, want
[in Bettysbaai] was sy vir ’n lang tyd werklik gelukkig” (75) en met die afskeid “hoor [sy] hoe
een van die vaatbuisies naby haar hart breek” (76). Dit is belangrik om daarop te let dat Magriet
eers in die Kaap rondbeweeg voordat sy haar reis Wonderboom toe aandurf. Voordat sy

Bettysbaai groet, is sy betrokke by ’n musiekuitvoering in Kaapstad waarna sy in die

Kompanjiestuin oornag. Die beweeglikheid tussen Bettysbaai, Vergelegen en die
Kompanjiestuin is nie duidelik waarneembaar op die kaart nie. Die beweging op die kaart blyk

om soos 'n ononderbroke reis vanaf Bettysbaai na Wonderboom te wees.

Die Kompanjiestuin, Kaapstad

Dit is vir Magriet “[niks nuut] [o]m in die Kompanjiestuin te slaap [nie]”, en “dit [is] ironies
genoeg relatief veilig” omdat daar baie mense in die tuin woon (32). Magriet beskryf die
Kompanjiestuin as “die Hollanders se mislukte groentetuin” (32). Die le¢ Kompanjiestuin-

werkersparkeerarea (figuur 9) suggereer 'n verlatenheid.

Figuur 9: “Staff parking, Company Gardens, Cape Town”,

(Bron: Botha 2014)

Die tuin is gestroop en daar is nie meer werk vir die mense wat eens op 'n tyd in die area
parkeer het nie: “Van die strook akkerbome staan slegs nog 'n paar. Hulle word bewaak deur
skarminkels wat soos veiligheidswagte aangetrek is” (33). Die enigste mense met 'n werk, is

die mense wat die bome beskerm om dit vir Albino X te vat.

Die afwesigheid van mense dui op die spokery (soos bespreek in hoofstuk 3), en Magriet dink

dat “[dit vreemd is] om die laning so gestroop te sien, maar ten minste val daar nou heelwat

meer son deur” (33). Magriet beskryf die tuin, en die vervalle oorblyfsels word met die tuin

soos wat dit voor die revolusie gelyk het, vergelyk (33-341):

'n Rot beweeg lui oor die plaveisel, en verder boontoe, naby van wat oor is van
Rhodes se afkopstandbeeld, staan die voélhok leeg. Sy herroep die stemme van die
voéls; hulle vokale wat verskillende boodskappe uitgestuur het en wat haar
resonansies van die viool laat dink het [...] Langs die ruines van die teetuin staan
die inligtingskantoortjie. Van toentertyd se uitstalling is niks oor nie [...] hierdie
tuin was nie heilig daarop dat die plantegroei inheems moet wees nie [...] In die
middel van die somer kon mens skoolkinders hoor lag tussen die ontdekkings van
n opvoedkundige skattejag deur.

Magriet fokus op dit wat verlore is. Die afwesigheid van die natuur, diere, en mense, maar veral
kinders word beklemtoon in hierdie passasie. Alhoewel Botha die verlies poéties oorvertel,
word die verwoesting van die natuur bevestig in die afwesigheid van klank. Die wind waai nie
deur die blare en takke nie; die voéls kletter nie hoog in die takke nie; en daar is ook nie
kinderstemme wat buite speel nie. Om vir die verlies van die natuur te vergoed, roep Magriet

beelde van diere op in haar geestesoog (32-35):

Sy gaan 1€ op die uitgedorde gras en kyk boontoe. Die wolke word pluimende bome.
Hulle blare val en begin soos sirkels rol, hulle stamme bult, dan gaan daar deurtjies
in die stamme oop en binne-in verskyn diere wat eens op ’'n tyd hier gewei het.
Hulle knik en groet haar.

Die diere waarmee Magriet praat, is die Groot Vyf (die leeu, renoster, olifant, buffel en luiperd)
en die “diere wat eens op ’n tyd hier gewei het” suggereer dat di¢ spesiale groepering van diere
uitgesterf het. Die Groot Vyf word geassosieer met Afrika en spesifiek Suid-Afrika. Indien
hulle uitsterf, is dit nie net die verlies van biodiversiteit nie, maar ’n belangrike
identiteitsmerker vir Afrikane. Die verlies van die ekologie is ook die verlies van die kultuur.
In haar verbeelding “vleg [Magriet] haar vingers deur die oker maanhaar [van Leeu]” en “sy
druk haar kop teen sy nek” (34). Daar is 'n drang om in aanraking met Leeu te wees, maar dit
is onmoontlik. Die mens en dier se sintuiglike vermoéns word uitgedaag, want Renoster se oé

is klein, maar “hy kan klanke hoor wat slegs vir dowes verstaanbaar is” (34).

Bjornson (1981:52) fokus op Edward Tolman se skepping van die kognitiewe kaart wat uit 'n
buigbare, skematiese struktuur bestaan wat individue bemagtig om hipoteses oor die wéreld te
genereer en maniere te formuleer hoe om die validiteit daarvan te toets. Magriet raak aan die

bome en natuurlike dinge in die tuin, om te bevestig waar sy is. Wonderboom word gevul met

bome: verwysings, spoke, die afwesigheid van bome, die boom as ’n leitmotiv. Die
moerbeiboom waaronder sy slaap, dien as 'n kompas. Magriet gebruik haar sintuie om haar
ruimtelik en geestelik te ori€nteer: dit is 'n verwronge konsep van Descartes (1637) se cogito
ergo sum, maar dit is nou: Ek voel/proe/ruik/raak/sien, daarom is ek. Die tydspronge, wat die
narratief afstomp en die leser desentreer, is ’n stilistiese keuse om Magriet se verlies van geheue
binne die narratief te versinnebeeld. Die objektiewe wéreld word vir Magriet en die leser
veronderstel en (soms) getoets. Sy wil graag vir Olifant hoor, “kom blaas jou trompet vir die
dirigent”, maar dit is tevergeefs, want “[d]ie reus is vandag te swaar om eens 'n slurp te lig”
(34). Buffel is op sy eie, vervreem van sy kudde en sy tuiste: “Buffel staar in die niet en droom
van die soet grasvelde waar hy eens op ’n tyd gewei het.” (34-35). Magriet wil die rosette op
Luiperd se pels leen, “sodat [sy] vanaand in die geheim kan skitter” (35). Luiperd is ook nie
vry nie, want in sy “wildste drome” sien en bekruip hy sy prooi, 'n vlakvark. Die diere waarmee
Magriet kommunikeer en sien, is weg. Hulle kan slegs in die mens se verbeelding, geheue,
foto’s en museums waargeneem word. Die collage het ook 'n foto van 'n opgestopte leeu in ’n

muscum.

In die distopiese toekoms is dit nie slegs opgestopte diere wat in 'n museum aanskou word nie,
maar mense word ook opgestop en vertoon onder Albino X se diktatorskap, soos dit by Magriet

se volgende bestemming waarneembaar is.

Vergelegen

In Wonderboom is Vergelegen die tuiste van Albino X. Dewald Koen (2017:106) is van
mening dat Vergelegen doelbewus gekies is as die tuiste van Albino X, weens die geskiedenis
van die wynlandgoed. Koen (2017:206) verwys ook na D.J. Opperman se drama Vergelegen
(1956) wat as 'n intertekstuele verwysing na die plaas en eienaar gelees kan word. Vergelegen
onder Van der Stel se besit word gekenmerk deur die misbruik van VOC hulpbronne vir die
verbetering van die wynlandgoed sowel as die monopolisering van wyn- en vleisverkope
(Schutte 1979:303-307). Rachelle Greef (2015:13) merk op: “Albino X is nie Suid-Afrika se
eerste (of laaste) grondskurk nie”. Willem Adriaan van der Stel en Albino X het ooreenkomste
wat spruit uit hulle optrede as leiersfigure wat hulleself skuldig maak aan magsvergrype en

korrupsie (Koen 2015:107).

Kenmerkend van die distopiese letterkunde is die geskiedenis wat herwin word (Baccolini

2003:116) en Wonderboom se representasie van die eienaarskap en bestuur van Vergelegen dui

op hierdie troop. Die ontwikkeling van Suid-Afrika word gekenmerk deur korrupsie en
nepotisme en dit is ook hierdie toestande wat se€vier in die distopiese Suid-Afrika. Koen
(2017:107) sien die verwysing na Vergelegen as beduidend op “korrupsie wat hoogty vier in
regerings soos wat tans ook in Suid-Afrika en talle ander lande regoor die wéreld die geval is”.
Die oorvloed en rykdom van Vergelegen word vergelyk met die armoede, swaarkry en
hongerte binne die ruimtes wat die wynlandgoed omring. Vergelegen onder Albino X se beheer
is 'n plek waar wreedhede gepleeg word en dit is ook hierdie man waarvan Magriet probeer
vlug. Vir die mense in die noorde van die land is Albino X as Kapenaar 'n “kolonialis” (214).
Hy het binne drie jaar die hele Wes-Kaap se magsbasis laat tuimel (18). Albino X veroorsaak
wydverspreide armoede, ellende, lyding en hongerte vir die Wes-Kapenaars. Daar word verwys

hoe Albino X verder noord wil “opmars” (18).

Soos reeds genoem, is baie narratiewe gebeurtenisse gewortel in regte gebeurtenisse uit die
geskiedenis. Die een groot afwyking van die referente sonder 'n kontemporére eweknie is

Albino X se diorama van opgestopte kunstenaars. (16):

Sedert [Albino X] in die Franse hoofstad 'n tentoonstelling van gebalsemde lyke
gesien het, is die heerser van die land gefassineerd deur die skoonheid van
taksidermie. Dit het in sy kop bly vassteek en kort voor lank begin manifesteer in
die stelselmatige ontplooiing van ’'n tablo van sy eie. Teen die agtergrond van
Vergelegen se eertydse glorie het 'n sameflansing van nuwe absurditeite in die H-
vormige opstal se ou vertrekke verrys. 'n Opgestopte wese van weleer — Yolandi —
staan gekrom soos 'n klein, wit rot neffens Kurt en Kie. Verdwalend muf hulle daar
in die voorkamer waarvan die Birmaanse kiaatvensters uitgebreek is om die vertrek
tot 'n glaskweekhuis te vergroot. Die tuin is nader gebring en groot, diepgeel
blomme van uitheemse spesies soos goudtrompet rank deur die skimmelvlees van
die diorama, simbale in die hande van lewelose musikante.

Die diorama van opgestopte musikante herinner aan Jane Alexander se beeldhoudkunswerk
“The Butcher boys” (1985/1986). Emma Bedford (in Jones 2012:11) wat 'n kurator by die
Iziko Suid-Afrikaanse nasionale kunsmuseum was, verwys na die werk se belang as een van
die mees invloedryke en ikoniese beelde van Suid-Afrika is. “The Butcher Boys” simboliseer

hoe apartheid mense verontmenslik (sien figuur 10):

Figuur 10: Jane Alexander se “The Butcher boys” (1985/1986)

(Bron: South African history online 2011)

Greef (2015:13) verwys na “’n opgestopte Yolandi (skynbaar Yo-Landi Vi$S$er) en Kurt
(skynbaar Darren)”. Yolandi is 'n musikant in die “zef” kletsrymgroep, Die Antwoord.
Vergelegen huisves nie net die lewensgetroue karkas-marionette nie, maar ook Albino X se
mislukte boerdery. Albino X het die winsgewende, gevestigde, produserende Vergelegen “vir
‘n goeie prys op 'n vendusie aangeskaf” (19), en “[m]ens sal Vergelegen nie herken” onder
Albino X se beheer nie (22). Die glorie van die wynlandgoed word absurd gemaak met die

diorama van musikante en plundering (22):

Ten spyte van die feit dat die tuin erg geplunder is, staan daar wel nog 'n paar bome
en sierstruike, meestal uitheemse spesies soos japonikas, en in Augustus bloei die
beddings helder tulpe, die finale asemteug van die Hollanders. Twee van die vyf
monumentale kamferbome wat in die jare 1700 tot 1706 deur Van der Stel
aangeplant is, is reeds afgekap vir hout.

Vergelegen word beskryf as “’n collage van teenstrydighede” soos die oorblyfsels uit die VOC-
tydperk langs “moderne konkoksies” van informele strukture uit plaat, gras en bamboes geplaas
word (22). Die enigste vertrek in Vergelegen wat behoue gebly het, is die sitkamer en die
oorspronklike meubels en skilderye. Magriet se uitvoering in Vergelegen is afgehandel en sy
wandel eers in Bettysbaai rond om haar tuiste te groet, voordat sy saam met die groep, Joe
Bloom, toer waar hulle optree vir “vrugtebome, sterre en skape” (85). Die groep bestaan uit

Louise, Jimi, Floris, Senzi, en Hendrik. In hulle minibus, Kwagga, ry hulle Atlantis toe.

Atlantis

Magriet gee baie beskrywings van die Wes-Kaapse dorp, Atlantis (““n Bloekom val in
Atlantis”), maar van al die beskrywings, is dit die boom wat haar tydruimtelike omgewing
konkretiseer. Die hoofstuktitel is ’n ironiese verwysing na 'n Seder van in Waterkloof (1977)
deur P.G. du Plessis. In di¢ hoofstuk van Wonderboom is daar 'n dagboekinskrywing sowel as

’n bron wat deel is van die eindnota. Die boom (80):

Voordat hulle Atlantis binnery, daar waar die laaste sinkgehuggies 'n teerpad word,
sien sy die boom. Hulle ry baie stadig, slakke wat 'n slymspoor agterlaat. Mense
staan om 'n vuur al reén dit. Die boom het nie meer takke nie, net die breé stam,
want die takke is 'n ent bo kophoogte stomp afgesaag en daar is voéltjies
vasgespyker teen die stam. Biltong soos wat Janfiskaal maak.

Natuurbeelde word as vergelykings of beskrywings gebruik. Die sintuie word ook weer betrek
om die beelde te konkretiseer. Magriet sien die boom, sy kan dit voel (indien sy dit waag om
die voertuig te verlaat), en dit word vergelyk met biltong, wat smaak betrek (alhoewel die laaste
beeld van Janfiskaal se biltong grotesk is). Die volgende hoofstuk in die roman betrek ook

gehoor (“Die klank van kersiebome”).

Atlantis se inwoners is hoofsaaklik bruin en werkersklas en Magriet beweer dat Atlantis “die
bewys van ’n verkeerde verlede [is]; 'n wanhopige, uitgestrekte nywerheidsillusie” (79).
Atlantis (in Magriet se herinneringe) is 'n gevaarlike plek waar “mens [...] vermoor sal word
om as ’n verlate lyk op te eindig” (79). Die woonstelle is “vervalle”, met “onheilspellende”
strate. “Dit is nie Stellenbosch nie, dis 'n ander land en die enigste roete uit is "n pad met die
naam Athene” (80). Die rykdom van Stellenbosch is in sterk kontras geplaas met Atlantis, wat
beplan was om 'n “bruinmense droomstad” (Chase 2005:9), 'n selfregerende utopie vir die
bruin Kapenaars, te wees. Die utopiese moontlikheid van Atlantis het, volgens Chase (2009:8)
tesame met die apartheidsregime “gesink” (baie soos die mitiese stad). Patricia de Lille
(2015:1v) beskryf Atlantis as ’n produk die ruimtelike beplanning van apartheid en dit was

299

“destined to become a ‘forgotten city’”. Atlantis was nie die beloofde paradys nie. Die stad is
ook ’n belangrike plek in Koos Kombuis se Hotel Atlantis (2002) en Barendse (2013), sowel
as Burger (2016) se navorsing van die distopiese Atlantis kan tesame met Wonderboom se
representasie van Atlantis ’'n interessante studie wees. Sien Burger (2016) vir 'n bespreking
van Atlantis as ’n mitiese stad sowel as hoe Atlantis binne Willem Anker se Siegfried

funksioneer. Atlantis stel vir Siegfried 'n utopie voor (Van Rensburg in Burger 2016:146),

maar dit is ’n ideaal wat hy nooit sal bereik nie (Burger 2016:146). Atlantis is 'n onbereikbare

utopie en dit is gelykstaande aan Magriet wat nooit haar ideaal (Wonderboom) bereik nie.

Die groep verlaat Atlantis en ry voort na die volgende bestemming, Hermon, waar hulle
brandstof ingooi. Dit is ook tussen Atlantis en Hermon waar die groep verby die man ry wat

brandwag staan.

Hermon

Magriet beskryf Hermon as “[s]teeds 'n triestige hel van ’n plek” (88), wat beteken dat die
dorp voor die samelewing in distopie gedompel word, nie 'n aantreklike bestemming is nie:
“Treinspoor ten spyt. Party plekke is so, hulle definieer deprimasie.” (88). Die plek is dus die
vergestalting van ontbering of ontneming. Magriet beskryf die omgewing (88-89):

Agter [Floris] skyn 'n dowwe lig op die kennisgewingbord van die kafee skuins
oorkant die hotel: Dors ken geen tyd of plek. Tremolo: a rapidly repeated note; 'n
viool se snaar breek, dit is die klank wat sy nou hoor.

Die Tremolo bou spanning soos wat die spoed waarmee die note gespeel word, versnel. Die
manier hoe Magriet dit beskryf, verbeel die leser hulle hoor die musiekstuk vinniger en vinniger
note maak. Die klanke bou op tot ’n piek, maar in plaas daarvan om ’n piek te bereik, breek die
viool se snaar. Die afwagting wat gebou is, word nie bevredigend verwerk nie. Die klank saam
met die uitsiglose dorp wek ’n onheilspellende gevoel by die leser op. Magriet loop in die area

rond en gee nog 'n beskrywing (89):

Toe sy by die hotel ingaan om ’n draai te loop, snak sy na lug, want die plek ruik
muf en vergete, soos plekke wat sy al te€gekom het in die tyd toe die wéreld
oénskynlik 'n beter plek was. Om een of ander vreemde rede is daar strooihoede
teen die mure vasgespyker. In die beskeie lig fokus haar o€ op droé ruikers, pers
kussings op 'n bank, gedekte tafels — maar dis duidelik hier kom nie juis gaste nie.
Teen een muur hang ’n foto van ’n groep mense met 'n bootjie langs hulle, almal
lag; sy sien die groot snoek wat die een man in die foto vashou. Maar die foto begin
reeds wegkwyn, die silwernitraat is sat, weldra sal die mense, die bootjie en die vis
almal uit die foto verdwyn. (89)

Interessant genoeg kan die foto wat verdwyn, vergelyk word met die objekte in die collages
soos afgebeeld in Botha se roman wat minder word met elke hoofstuk. Die collages beeld uit
hoe die verlies stelselmatig plaasvind. Net soos wat die objekte verdwyn, so verdwyn Magriet

se herinneringe ook. Magriet se beskrywing suggereer dat alhoewel die samelewing in die post-

revolusie ’n vreeslike onherbergsame plek is, was daar in sommige plekke reeds voor die
revolusie ’n algehele atmosfeer van stagnasie en depressie. Die muur en rame in figuur 11 is in

die hotel op Hermon te vind, en Magriet beskryf dit.

Figuur 11: “Wonderboomreis, Hermon, 2013”

(Bron: Botha & Meyer 2015)

In die gang is die muur pienk geverf en daar hang twee geraamde borduurwerke na
die kuns van Renoir se Akrobate en twee susters. Rembrandt, dink Magriet, want
haar kop maak ’n verkeerde “R”. Sy voel verlig toe sy in die koel aandlug uitstap
en weer in die bussie klim. Verlig om hierdie plek met sy Bybelse naam agter te
laat. (80).

Magriet se geheue raak deurmekaar en wanneer die minibus wat die dorp verlaat, kan sy weer
gemaklik asemhaal. Die uitsigloosheid van Hermon is nie ’n goeie voorbode vir die res van die
reis nie. Die volgende bestemming het wel in leed ge€indig en die rit na die bestemming was
ook somber. Tussen Hermon en die kersieplaas moet Joe Bloom vir Pink Floyd, die groep se
papegaai en gelukbringer, as losprys opoffer toe die minibus deur korrupte polisielede,

onderdanig aan Albino X, van die pad afgetrek word.

Hanami-kersieplaas

Magriet verlaat die wettige, toelaatbare ruimtes en reis verder as Atlantis en besoek die
kersieplaas in Ceres. Die dorp se buitewyke “volg ’n spoor van sinkpondokkies, uitgepak tot
amper teenaan die pad” (104), 'n beeld wat soos figuur 12 lyk, maar met meer pondokkies

(daar is ook 'n oorvloed onveilige, aangeplakte pondokkies by Vergelegen).

Figuur 12: “Site hut, N2, Somerset West”

(Bron: Botha 2014)

By die kersieplaas aanskou die groep 'n plaasmoord. Figuur 13 kan moontlik beskou word as
'n foto van die kersieplaas wat beide Magriet en Botha besoek. In hoofstuk 2 van hierdie studie
word die moontlikheid geopper dat Hantami-kersieplaas op Klondyke-kersieplaas gebaseer is.
Om hierdie rede kan figuur 13 as 'n representasie van Hanami-kersieplaas beskou word. Die
titel van die hoofstuk “Die klank van kersiebome” kan eerstens verwys na die musiek wat vir
die bome gespeel word. Albino X, wat homself as 'n virtuoos bestempel, het gehoor van 'n
man wat Beethoven se klavierkonserte vir broodbome gespeel het sodat hulle beter en vinniger
sal groei en dus gaan Joe Bloom konsert hou vir “vrugtebome, sterre en skape” (85). Tweedens
verwys die klank van die bome na Albino X se aanval op die kersieplaas se eienaar, Ehrenreich:
“[Joe Bloom en Magriet] skrik wakker met die klank van ’n helikopter. Die lemme sny deur
drome en woer-woer deur werklikheid... Tsjechof meets Apocalypse Now. Kleinjan se gille is
nietig teen die oorverdowende klank van die masjien” (105). Hierdie gebeurtenis vorm deel
van Wonderboom se soundscape (klanklandskap). Paul Rodaway (1994:86) beskryf die
“soundscape” as die soniese omgewing wat sintuiglike wesens omring. Die hoorder of
luisteraar staan sentraal in die klanklandskap. Die klank is in ’n konteks, dit omring, en
bestaande gewoonlik uit baie klanke wat van verskillende rigtings en verskillende kenmerke

afkomstig is. Dit is die soniese ekwivalent van die landskap (Rodaway 1994:86). Die term

“landskap” word meermale met visuele, landskapskilderye geassosieer, en daarom word met

2

n “klanklandskap” ook gesuggereer dat die wéreld deur musiek gerepresenteer word.

Figuur 13: “Wonderboomreis, Kersieplaas, 2013”

(Bron: Botha & Meyer 2015)

Magriet beskryf die aanval op Ehrenreich in terme van visuele, dramatiese, filmiese en
musikale verwysings, maar ook met die soniese weergawe van dieselfde film of gebeurtenis.
Die filmtoneel* verwys na die Apocalypse now-toneel (1979) waar die helikopter-eskader die
Viet Cong aanval terwyl Richard Wagner se “Ride of the Valkyries” oorverdowend op
luidsprekers speel. Tsjechof verwys na die Russiese dramaturg Anton Tsjechof wat 'n drama
geskryf het, The cherrry orchard, (1901) waar die gesin aan die einde van die drama die
familieplaas verlaat met die klank van die kersiebome wat afgesny word. Magriet beskryf die
aanslag deur die vier verwysings of elemente glad te verweef wat 'n soort tasbaarheid van die

gebeurtenis en landskap produseer.

Musiek word gebruik om die angs te intensiveer en die atmosfeer van 'n distopiese landskap
word op die voorgrond geplaas. Dit bemiddel die vertelling van die verhaallyn. Die
filmweergawe van McCarthy se The Road (2010) het n klankbaan wat spesifiek geproduseer

is om die nuanse van die roman deur te gee. Die film het 'n lied “The road”® (2009) wat die

4 Sien https://www.youtube.com/watch?v=A0Z0KONymRo om die filmfragment te kyk.
5 “The road” deur Nick Cave en Warren Ellis op: https://www.youtube.com/watch?v=g-mdQgrZgew

narratief met behulp van klank weergee. Die lied is die toppunt van ’n distopiese
klanklandskap, aangesien dit in die postapokaliptiese zombiereeks, The walking dead (2010-)
gebruik is, sowel as die wetenskapfiksiereeks, Mars (2016-2018). Die manier hoe musiek in
die distopiese roman, A Clockwork Orange (1962) deur Anthony Burgess en die filmweergawe
(1971) daarvan gebruik word, kan ook betrek word om die verband tussen musiek en die
distopie te beklemtoon. Die klankbaan wat Magriet in die narratief opstel, is dus nie lukraak

nie, maar het moontlikheid vir 'n verdere studie.

Die Hanami-kersieplaas is 'n bestaande besigheid tydens Botha se besoek daar in 2013, maar
met ’n fiktiewe naam (wat reeds bespreek is, sien 2.5.1 in hierdie tesis), die intertekstualiteit,
literére en visuele kartering en die ruimte se klanklandskap is ook bespreek. Die plaas word in
hierdie afdeling as vertrekpunt gebruik om die geweld te bespreek wat met die plaasruimte
geassosieer word. Barendse (2013) se navorsing kyk na die plaasruimte binne 'n utopiese
raamwerk en ook hoe die tekste betrokke in haar analise deel vorm van die tradisionele
plaasroman. Boere (in ’n distopiese postapartheid Suid-Afrika) se grootste uitdaging is die
veranderende sosio-politiese toestande, en nie die natuurlike elemente nie (Barendse
2013:264). Wonderboom se narratief verwys ook na die grondbeleid, omdat “[IJandhouers [...]
teen di¢ tyd sorgvuldig uitgedun [was]” (18) en Koen (2017:108) voer aan dat “Magriet se
verwysing na landbouers dien as voorspel vir die gevolge van die radikale
grondhervormingsbeleid”. Barendse (2013:251) verwys na die Afrikaner (in 'n distopiese
bestel) se grootste vrees wat die verlies van sy plek, grond en identiteit is, en sy verlies aan
status omdat hy ’n bywoner mag word. Wonderboom is ’n teenvoeter vir die tradisionele
plaasroman, beweer Koen (2017:108), omdat die magsposisie omgeruil is en die Afrikanerman
tot die periferie verstoot word. Plaasromans en distopiese romans fokus tradisioneel op wit
manlikheid, spesifiek die manlikheid van die Afrikanerman. Wonderboom voeg ’n vroulike
narratief toe wat fokus op die natuurlike elemente sowel as wanbestuur wat veroorsaak dat die
voedselproduksie van die land verbrokkel. Die sogenaamde revolusie het begin met klein
tekens wat vergroot: “Voedselsekuriteit het gekantel, asof daar vergeet is om te plant — tussen
plaasmoorde, droogtes en werklikheids-TV deur.” (81). Die aftakeling van die samelewing het
nie oornag gebeur nie, maar stelselmatig. Die gevare is verdoesel tussen niksseggende
vermaaklikheidsprogramme, en kan dus maklik ondermyn word. Botha suggereer wel dat sulke
klein gevare of tekens van “die wiele [wat] begin afval het” (81), nie geignoreer moet word

nie.

Net vyf van die dertien kersiekultivars is oor; die res het tot niet gegaan. Albino X het Hanami-
kersieplaas as sy eie ge€ien. Met die totale verwoesting van die plaas in die nabye toekoms, en

Albino X in die kontrei, reis die toer na hulle volgende bestemming, Sadawa.

Sadawa

Die volgende plek waar die groep brandstof ingooi en oornag, is Sadawa en dit word ook soos
Hermon as trietsig beskryf. Figuur 14 is ’n foto van een van die gehuggies in hierdie dorpie.
Die plek word beskryf as “uitgerafel” met hopies boumateriaal wat “tekens van iemand se
onvoltooide droom [is]” (108): “Naby die lapa is ’'n deur in ’n halfgeboude muur ingemessel,
en dis duidelik: die deur kan nie oop of toe nie. Vreemd, dink Magriet. Blue wys vir hulle waar
hulle kan slaap — sewe asbesrondaweltjies is om die lapa versprei” (108). Die omgewing laat
Magriet dink aan haar grootouers se plaas, omdat dit dieselfde ruik as die doringtak-bestrooide
landskap van Sadawa. Dit is ook hier waar Magriet 'n le€ swembad sien. Magriet loop verby
'n swembad (figuur 15) (109; 113) en “[d]ie plek roep eerder ander verlore poele by haar op”
(113) en sy dink terug aan haar nefie wat by Magnoliadal (Pretoria) verdrink het. Magriet se
herinneringe word teruggeroep deur assosiasies: swembad, water, Magnoliadal, nefie se
afsterwe. Daar kan dus gesé word dat plekke nie slegs vir Magriet tydruimtelik oriénteer nie,

maar ook haar herinneringe herroep en kategoriseer.

Figuur 14: “Wonderboomreis, Sadawa, 2013”

(Bron: Botha & Meyer 2015)

101



Stellenbosch University https://scholar.sun.ac.za

Hierdie klein narratiewe (petits récits) of narratiewe terugflitse van persoonlike herinneringe
vorm nie deel van die ontwikkeling of aansporing van die verhaallyn nie (hier verwys ek na
die reis na Wonderboom). Die swembad laat Magriet terugdink aan die skilderye van
swembaddens in Albino X se musiekkamer. (Die intertekstuele verwysings na skilderye kan
ook ’n interessante analise uitlok, maar vir die doeleindes van hierdie studie word dit nie betrek

nie. Dit laat wel die deur oop vir verdere studie) .

T T

e T

Figuur 15: “33° 02’ 12°° S, 19° 53’ 22”° Swimming pool, Tankwa Karoo, South-Africa, July 2013”
(Bron: Botha 2014)

Magriet beskou die swembad asof sy 'n skildery aanskou. Sy beskryf die swembad (wat 'n
aanloklike luuksheid in die warm Suid-Afrikaanse somers is), maar weens die waterskaarste is

die dae toe 'n mens water vir pret kon gebruik, verby. Die swembaddens is nou leeg (109, 113):

Daar 1€ dro€ modderplasse op die bodem en aan die diep kant gis *n vrot opdamsel.
Die klein blou randteeltjies begin afdop, en die verflaag se flenters vorm besonderse
kleure en teksture wat herinner aan werke uit die abstrakte ekspressionisme.
Magriet lag kliphard. “Rothko se moses!” [...] Vandag het sy agter 'n misnoe€ in
die plek en die vorige dag se begogeling — ’n skilder se krakeluur — ontbreek.

Debbie Loots (2014) verwys na Botha wat onherbergsame alledaagse tonele in 'n “wonder
wasteland of peculiar beauty” verander. Botha se foto’s vertel die verhaal van die verlies van
onskuld en van sorgelose tye; van tye reeds lank verby (Loots 2014). MacKenny (2014) verwys
na die swembaddens wat eens 'n embleem van 'n bevoorregte wit bevolking was, maar tans
leeg is, beklad en gevlek met dooie blare. Dit is hier waar Magriet ook 'n handvol dorings optel

en bére (sien figuur 16).

Figuur 16: “Wonderboom, detail vir collage”
(Bron: Botha & Meyer 2015)

Die leser kan hulle verbeel dat Magriet se handvol dorings soos di¢ in figuur 16 lyk. Daar is
reeds verwys na die reuk van die Sadawa-area wat Magriet na haar jeug op haar grootouers se
plaas herroep. Die doring is belangrik, omdat dit Magriet later in die verhaal red, maar dit is

ook plekbevestigend. Die groep verlaat Sadawa en reis voort na Sutherland.

Sutherland

In die hoofstuk, “Doringboom”, durf die groep die Karoo-landskap aan. Die beskrywings is
poéties, 'n liefdesgedig vir die Karoo, maar terselfdertyd word die Karoo-landskap deur
geheimenisse beskerm wat slegs vir boorlinge toeganklik is. Dit is *'n magiese landskap, en die

mistieke word verhoog met die vertoning vir die sterre (109):

Om hulle strek 'n see van soetdorings: Acacia karroo. “Acacia” is afgelei van die
Griekse woord “akis”, wat “punt” of “stekel” beteken. “Karoo” is 'n woord uit die
grysheid, dink Magriet.

Magriet beskryf Sutherland as “vreemd in enige taal” (119):

[...] koudste plek in die land (minus 16°C is in Julie 2013 hier gemeet); Afrika se
grootste teleskoop staan oorkant Salpeterkop. Twintig kilometer buite die dorp, en
dit is die epiese broeders Louw se geboortedorp.

Figuur 17: “Karoo-reis vir Wonderboom 2, 2013

(Bron: Botha & Meyer 2015)

Botha se Karoo-foto’s beeld ’n dorre, le€ landskap uit. Dit is nie 'n maklike herbergsame area

nie. Jimi word woedend wanneer hy terugdink aan die onreg wat in die plek plaasgevind het
(119):

Tydens die Group Areas Act is die mense geskuif uit hulle brakdakhuisies... Ek vra
julle — waar de fok skuif jy iemand heen in hierdie geweste? Kyk om julle rond, wat
sien julle? Nee, jisses!... Dinge in die land was poesvrot.

Magriet dink wel aan die rasseskeiding wat plaasgevind het as gevolg van die destydse
apartheidsbeleid, en deurgaans in die roman is die kloof tussen die sogenaamde “wit ruimtes”
en “ruimtes vir ander rasse” waarneembaar op klein onbeduidende maniere. Magriet ervaar 'n
ongemaklikheid wanneer sy deur ruimtes beweeg waarin sy nie “veronderstel” was om in te
wees nie. Die post-revolusionére Suid-Afrika beeld 'n vergote kloof tussen “die hette en die
nie-hette” (Greef 2015:13) uit, en soos wat daar 'n ruimtelike kloof tussen ’n bevoorregte wit
bevolking en ander rasse tydens apartheid was (en soos wat die ruimtelike ongelykhede
voortduur as 'n produk van apartheid), word die klein minderheidsgroep (gekenmerk deur

finansiéle rykdom) ver verwyder van die arm meerderheidsgroepe. In “Spookboom” is Magriet

ongemaklik in die ruimte van die ryk groepe mense, wat “’n ander wéreld” is en waar sy “eens
op ’n tyd relatief goed ingeskakel [het] by [daardie] sosiale gevoel, en nou is sy 'n anonieme

buitestander” (38).

Figuur 18: “Wonderboomreis, buite Sutherland, 2013

(Bron: Botha & Meyer 2015)

Magriet beskryf die area buite Sutherland: “Teen vulkaniese koppies spikkel 'n handvol
skape oor die landskap” (120), iets soortgelyk soos in die foto hierbo (figuur 18). Die
groep beplan om by ’n plaas, Venus Susters, te oornag. Die hoothuis is “’n karakterlose
struktuur uit die vorige eeu, gestroop van sjarme” en word beskryf soos ’n gesig (120).
Louise verklaar dat daar op die plaas “anyway minder as niks [is]” (120). Die plek is
ellendig en die stilte “versmoor die werf”, die windpomp beweeg nie en “die gaas voor
die venster is aan flarde” (120). Magriet aanskou die veld en dink aan ’n kunswerk wat in
Vergelegen uitgestal word (“Wagon crossing a bridge” deur die Brit J.C. Ibbetson). Die
Suid-Afrikaanse landskap word met ’n Britse landskapsportret vergelyk. Die area is
ellendig, maar dit stem ooreen met die afwesigheid van klank waarvoor die Karoo bekend

1S.

Die Karoo, volgens Japannese navorsing, vertel Hendrik, is een van die stilste plekke op
aarde. Die feit bevestig wat Suid-Afrikaners reeds lank weet. Daar is dus ’n voortgesette

mitologiese assosiasie, of iets bonatuurliks wat die mens met die Karoo assosieer. Dit is

ook ’n ruimte vol kontraste. Die mitologie word in die letterkunde verken. Kupido
Kakkerlak (Bidsprinkaan deur André Brink 2005) word groot in die Karoostreek met
verhale uit die Khoikhoi-mitologie. In Onse Hymie (1982) van Etienne Leroux is die

Karoo ’n karnavaleske speelgrond (Snyman 2015).

Figuur 19: “Wonderboomreis, Sutherland, 2013

(Bron: Botha & Meyer 2015)

Die beeld van die karnavaleske, magiese, mitiese Karoo word versterk in Wonderboom. In die
post-revolusie word daar 'n nuwe skeiding waarneembaar wat nie volgens ras verdeel word
nie, maar eerder ’n skeiding tussen ryk en arm of 'n maghebbende groep se dominansie oor die
res van die samelewing en landskap (Human 2018). Die skeiding tussen groepe is nie 'n nuwe
konsep nie, veral nie binne die Suid-Afrikaanse geskiedenis nie. Die skeiding in Wonderboom
se samelewing is eerder ’n vergroting van die reeds bestaande gaping tussen ryk en arm, die
verdwyning van die middelklas. In Ceres aanskou die groep “[d]ie laaste oorblyfsels van ’n
nederige AfrikaBurn-konvooi” (102) of die karnaval- of sirkuskompanjie wat ook beweeg na
die vertoning by SALT. Magriet dink “vir 'n wyle dat sy na 'n wonderwéreld ontsnap het”
(102), wat in strak kontras staan met die omgewing waar kinders seksueel aangerand word
(sien afdeling 2.5.1 van hierdie tesis) of die verwoesting van 'n produserende plaas (die

plaasmoord by die kersieplaas). Magriet beskou die wonderwéreld (102):

Deur die halfoop ruit van die bussie sien sy ’n kameelperd wat geruisloos
verbybeweeg. Dan volg die buitelyne van ’n ysbeer — 'n sirkus aan die end van die
wereld, sonder diere, slegs motore. Rabelais verskyn naby die venster, hy bring sy
gesig tot amper teenaan die glas en trek met sy wysvingers ’n karikatuur wat sy
bloedbelope o€ afwaarts rem terwyl sy middelvingers sy mondhoeke in ’n grynslag
forseer sodat sy tong aan sy ken raak. Dan verdwyn hy. Magriet sit regop. 'n Haas
so groot soos 'n mens huppel verby. Aan sy lyf is 'n lang naelstring wat hy
meesleep.

Die sirkus, net soos die vlie€rs wat die groep raaksien, kan deel wees van die vertoning in
Sutherland. Die vlieérs verwar die groep in die bussie, en iemand vra “[w]hat the fuck?” terwyl
hulle die dosyn of meer vlie€rs sien “helder drake, rooi visse en reuse-insekte se tolvlieg deur

die lug” (119). Die groep is verstom (119):

Floris swaai onverhoeds na regs maar kry die wankelende vrag onder beheer terwyl
hy Kwagga stadig tot stilstand bring duskant die ou gholfbaan. Verskoning van ’n
gholfbaan: t6¢ en nou. ‘Die keiser het seker by die Chinese geld gekry.’

Albino X is die keiser waarna verwys word, en hy word finansieel deur die Chinese ondersteun.
Daar kan gesuggereer word dat dit nie Albino X is wat die eintlike maghebber is nie, maar sy
Chinese finansiers. Albino X kan dus moontlik net die gesig van die nuwe koloniseerder wees,
die keiser wat geswendel word. Human (2018:117) analiseer wel vir Albino X “as ’'n
verpersoonliking van die byna stereotipe diktator wat 'n skrikbewind voer en sy invloed ten
alle koste probeer uitbrei”. Die verhaal van die keiser verwys na Hans Christian Andersen se
volksverhaal van die keiser (en sy mense) wat deur twee swendelaars vir die gek gehou word.
Albino X beskou homself as ’n virtuoos en word 'n versamelaar van musikante en kuns. “Hy
sal vir jou sing dat jy daarvan bewusteloos wil raak en in jou gedagtes bid dat dit tog net moet
verbygaan. Dit is 'n marteling van 'n heel ander aard — veral as jy honger is. Daardie klanke
uit Albino X se mond [...] is na aan die poorte van die hel” (17). Net soos wat niemand vir die
keiser s€ hy is kaal nie, net so sé€ niemand vir Albino X dat hy nie musikaal is nie. Die keiser

se amptenare is soos Albino X se kruipers (37):

Samesweerders van 'n bevoorregte eendersheid; die koning van Suid-Afrikaanse
kuns (in sy kenmerkende wit hemp van ingevoerde katoen) beweeg neus eerste deur
die gaste terwyl hy telkens met sy handpalm praat. Wanneer hy verby 'n groepie
beweeg, is dit asof hulle na hul asems snak en kniebuig soos wat Magriet dink die
Wyse Manne uit die Ooste eens in die boek Matteus gedoen het.

Figuur 20: ““34° 09" 34" S, 18° 52" 05" E. Round-Up, Gordon’s Bay, South- Africa, July 2013
(Bron: Botha 2014)

Die konsert en die vlieérfees word een geleentheid. Die SALT-sterrekundiges hou nie van die
fees nie, maar laat dit toe om befondsing te kry, en die organiseerders probeer dit in 'n jolige
tyd omskep, omvou met die magiese van die sterrehemel. Daar is vroeér verwys na die vlieérs
en die karnaval of sirkus wat die groep sien, en daar word 'n beeld geskep van 'n mobiele
pretpark. Tog, is daar ’n gevoel van verlatenheid. MacKenny (2014) verwys na Botha se foto
van die pretpark teen toemaaktyd (figuur 20) en hoe daar twee soorte “round ups” ter sprake
is. Eerstens, verwys dit na die saamdrom of versameling van diere, of die vergaar van
verspreide dinge. Tweedens, simboliseer dit ook die laaste blik op die pretpark wat byna leeg
is en in figuur 20, soos ’'n voorbode van die eindtyd is. Die afwesigheid van mense is
onthutsend. Die “Ride at own risk” en “Safety first” borde is 'n waarskuwing vir almal

(MacKenny 2014).

Die vlieérfees en musiekspel vir die sterre is 'n sukses en die groep verlaat Sutherland om voor
dit donker word in Beaufort-Wes te wees. Die groep poog om verlate paaie te gebruik om te
voorkom dat die minibus afgetrek word (soos vroeér toe hulle vir Pink Floyd moes opoffer),
maar soms neem hulle die verkeerde afdraai. Die groep het wel iewers met 'n ompad gery en
naby die Molteno-pas gee Kwagga in en die groep moet noodgedwonge in die kaal landskap

oornag, onwetend dat die Karoo-slagters wagtend toekyk.

Wolwekop-omgewing

Die groep word gewaarsku teen die “slagters”: “Karoo-slagters, die freaks wat te veel gifwater
gedrink het” (129). Hendrik is onder die indruk dat die groep saam met slagters dassies geéet
het. Die groep word aangeval omdat hulle nie die beskerming van die minibus het nie. Magriet
hoor “swieeesjpop” en toe begin die warm enjin rook (132). Tesame met die sterk sintuiglike
beskrywings, is daar weer 'n fokus op die klanklandskap. Die minibus word uit die pad gestoot.
“In [Magriet] se kop speel Benjamin Britten se see uit Peter Grimes™ (132) en “’n [b]oot sink”
(132). Die boot wat sink, word gelykstaande aan die minibus wat breek. Peter Grimes (1945)
is 'n operastuk geskryf deur Benjamin Britten, wat gebaseer is op George Crabbe se digbundel,
The Borough (1810). Met die klanklandskap wat draal in die leser en in Magriet se gehoor,
word die groep aangeval (132-133):

Geruisloos beweeg die Lemmers saam met vroegdonker, dis asof die laaste lig hulle
ontdoooi sodat hulle soos mis uitrol en eers sigbaar word wanneer hulle reg by jou
is. Maklik ’'n dosyn van die mees meedoénlose plunderaars denkbaar — hulle
verkrag nie, slag net jou hart uit terwyl jy nog leef. Die onverdraagsaamheid van
dekades is hul motivering: instinktief in 'n taal met sy eie kodes en leestekens. Geen
Marat/Sade nie, daar was nie bloed nie — nie genoeg nie. “Ndincede! Ungathathi
intliziyo yam!” Asseblief! Moenie my hart vat nie! Magriet ruik die bloedmetaal,
lemme blink in skril, uitgerekte vokale.

Die aanval vind plaas in die hoofstuk, “Bloedboom”, deur Lemmers wat op soek is na
mensharte om te eet. Die aanval disoriénteer Magriet, beide fisiek en kognitief: “Rock beat se
dryfkrag gevolg deur abafando. Dan tuimel sy by die afgrond in, so voel dit — sy val suid maar
bereik nooit die grond nie, bly net val, en terwyl sy na benede stort, vergeet sy van alles” (133).
Magriet verwys na haar “grys bewuswording” (133) en dink aan Jonas Savimbi ('n Angolese
politikus) en 'n Gwelo Goodman-skildery van Dover se krytwit rotswande (133-134). Die
rotswande in die kloof waar die groep aangeval is, herinner haar aan die Goodman-skildery
(135). Die ruimte word met ’n landskapskildery vergelyk. Klem word geplaas op die visuele
aspek van die reis en die ruimtes in Wonderboom. Die beeld van Savimbi is vir Magriet moeilik
om met die gebeurtenis te vereenselwig, maar sy kom tot die gevolgtrekking dat die geweld
wat sy deurleef het, deur Savimbi versinnebeeld word (135). Die visuele konkretiseer die
ondenkbare, onbeskryfbare en onsegbare. Tesame met die Savimbi- en Goodman-assosiasies
spekuleer Magriet deurgaans oor die betekenis van haar familie se huis in Nuweland (die huis
is 'n koloniale erfstuk — en daar hang moontlik ’'n vloek oor dié huis). Dit is ook met beelde

van haar reismaats se lyke wanneer Magriet en Floris bome toe hardloop (oftewel sweef) “[en]

het nie die aarde onder hulle gevoel nie” (135). Magriet “[het] geweet [daar] is 'n populierbos
want sy is al [deur die pas], lank terug” (135). Tilley (1994:27) voer aan dat menslike
aktiwiteite binne in 'n landskap gegraveer word in so ’n mate dat elke krans, groot boom,
stroom en moerasagtige area 'n bekende plek word. Daaglikse togte deur die landskap word
biografiese ontmoetings vir die individue, waar spore van aktiwiteite en gebeurtenisse in die
verlede en die herlees van tekens, “a split log here, a marker stone there” (Tilley 1994:27)
bymekaar kom. Die kleinste geringe merker word onthou. Magriet skryf hierdie tekens op,

beide as merkers van plekke, maar ook as merkers van herinneringe.

In die fisieke harwar kan Magriet haarself nie tydruimtelik oriénteer nie. Haar gedagtes spring
rond van Savimbi, 'n huis in Nuweland, Savimbi se lyk wat op televisie uitgesaai is, 'n Gwedo
Goodman skildery, 'n dagboekinskrywing wat op Pierneef fokus, haar moeder se lyk, en
seebeelde (133-134). Magriet moet bewustelik haar bestaan bevestig, om sodoende haarself te
oriénteer. Haar gedagtereeks word visueel beskryf, sodat dit as 'n visuele bewussynstroom
beskryf word. Die visuele word verbind met die verwysing na Marat/Sade, ’n toneelstuk met
musiek geskryf deur Peter Weiss (1964). Daar is wel twee belangrike figure wat waarna daar
verwys word; Jean-Paul Marat en Marquis de Sade. Marat, 'n voorstander vir die Franse
revolusie wat sterf weens 'n sluipmoord, en Sade, die vader van sadisme. Die Lemmers is
sadisties van aard en is as 't ware moordenaars (alhoewel die narratief dit nie duidelik maak
hoekom en deur wie die Lemmers gestuur word nie, indien hulle wel vir iemand werk). Die
verwysing na Marat/Sade kan ook fokus op die musiek van die toneelstuk wat deel van die

klanklandskap vorm.

Die Lemmers se aanval, Magriet se gedagtes en haar dade word verwring, en sy moet op 'n
manier haar ruimtelike oriéntasie bepaal. Terwyl sy tot verhaal kom, word Floris haar gids en
stuur haar na ’n veilige hawe; die populierbos in haar herinneringe, “sy is al hier deur, lank
terug” (135). Die boom word gesien as 'n veilige hawe: “Hol — bome toe!” (135). Die veilige
hawe wat die boom bied en die karretjiesmense wat Magriet red, kan vergelyk word met Wilma
Stockenstrom se Die kremetartekspedisie en die boom waar die protagonis skuil en die “klein
mensies” wat haar versorg (2004:105). Magriet bereik nie die boom nie, maar sy word wel
gered. Die laaste beeld waaraan Magriet dink, is haar ma en die see, voordat sy bewus word

van die aanval en haar redding (136-137).

110



Stellenbosch University https://scholar.sun.ac.za

e

>
- -

Pyt sir no m®

Figuur 21: “<“32° 217 05" S, 22° 36" 12" E, Rocking horse in Park, Beaufort West, July 2013”
(Bron: Botha 2014)

Die karretjiesmense neem Magriet, Floris en Louise na Beaufort-Wes, sonder hulle besittings.
Mensink, die leier van die groep karretjiesmense, glo in die metafisika van objekte en die groep
se besittings moet agtergelaat word, omdat “[dit] getoor [is] en die goed moet 1€ dat die onheil
kan wyk. Die kwaad moet eers uit dit uit.” (138). Magriet is sonder haar vioolkis, “maar ook
haar dagboek en foto’s — ’n legkaart wat haar bestaan definieer en haar kop laat klop” (139).
N4 die aanval het Magriet se vermoé om haar tydruimtelike bewustheid te bevestig, verswak.
Sy besit ook nie die vermoé om herinneringe kognitief te herroep nie, bedoelende dat sy nie
name of plekke meer kan onthou nie, al span sy haarself in om te probeer onthou. Haar
herinneringe word geprikkel deur sintuiglike waarnemings. Die foto van die verlate pretpark
in Beaufort-Wes (figuur 21) illustreer die atmosfeer wat die narratief beskryf. Die emosies van
verval en verlies wat die geroeste, vervalle pretpark by die waarnemer opwek, word ook by die
leser herroep. Die pretpark sonder kinders (en pret) herinner n mens aan figuur 20, van die le¢

pretpark in Sutherland. Die suggestie van ’n kinderlose tockoms word weereens gesuggereer.

Met die uitsiglose voortsetting, word Magriet, Floris en Louise na laasgenoemde se oom,
Reinier Wildenboer, se plaas, Springfontein, geneem. Die plaas “is sowat tagtig kilometer buite

die dorp, op die Aberdeen-pad.” (138).

111



Stellenbosch University https://scholar.sun.ac.za

Springfontein

Sonder Magriet se breinkaart kan sy nie normaal funksioneer nie en sy dwaal doelloos rond
terwyl die groep op Springfontein herstel. Die dwaling kan ook wees weens die opstapelende
traumas. Magriet voel anders, net soos wat “alles [snags anders lyk]” (142). Ek verwys terug
na die beskrywing van die Karoo as 'n magiese ruimte, en hierdie beeld word verder gevoer:
“Die planeet Mars: ’n ruim grasperk omring die plaashuis en aangrensende jaghuis vir
winterskiet — toegerus met kampbeddens en dekens met sebra-patrone daarop. Selfs 'n
televisiestel in een hoek” (142). Die ruimte is vreemd juis omdat dit so normaal en huislik is;
‘n herinnering aan ’n vergane tydperk. “Dan klim kaptein Kirk in die ruimtetuig en die drie van
hulle bly bedremmeld agter op die rooi planeet” (142). Magriet is verbluf om te sien hoe die
mense op die plaas leef asof dinge nog is soos wat dit voor die revolusie was; sy verwys na
hulle wat “ordentlik kan leef” (145). Die vreemdheid van die ruimte (of mense?) word
beklemtoon wanneer Magriet hulle eilandbewoners noem. Die eilandbewoners is gelukkig,
veilig en nie deur die land se boosheid aangeraak nie; die plaas kan dus as ’n utopiese ruimte
gesien word. Dit is verwyder van die distopie en is net soos More se Utopia ’'n “eiland”. Tog
is die utopiese moment van korte duur, aangesien Magriet weer dink aan grond en die toe-
eiening van Suid-Afrikaanse grond; die kruks van baie konflikte: “Ja, die land het sy historiese
aandeel in die watererf; die Hollanders moes tuis gebly het. Hierdie plaas is eiland, die
Heydenrichs se lewe is eilander, die argief waar die professor sy dae deurbring is
eilandste.”(145). Daar word gesuggereer dat die mense wat nie in distopiese omstandighede
leef nie, in onkunde leef, ver verwyder van die realiteit van die toekomstige, donker bestaan.
Die klein, bevoorregte groep, het net soos die groep van ouds, “die geborgenheid van 'n jeug
waar [hulle] beskut was” (175) en wanneer Magriet terug dink aan die konflikte tydens die
apartheidsera, “maar ek wis daar feitlik niks van nie. Hoe is dit moontlik dat mens so dof kan
wees? Waar was ek? Waarom is my feitelike geheuebasis so uitgekalf? Het ek geslaap — of
gekies om so min as moontlik te weet? Slaapwandelaar.” (105) en “Hoe de hel

[eilandbewoners] hul kopruimtes om die ellende daar buite kry, is *n raaisel” (41).

Die verwysing na ruimtes en eilande word verbind met Springfontein en die plaas se ligging.
Springfontein se werklike referent word nie ondersoek nie, eerstens omdat die ruimte, in
kontras met Hanami, 'n plek van genesing is. Die tyd wat Magriet op die plaas spandeer, vorm
deel van die hoofstuk “Apteekboom”, met die mediese verwysing na “apteek” en die verwysing
na die natuur, kan daar gesuggereer word dat Magriet deur die natuur genees word. Tweedens,

omdat daar 'n duidelike geografiese ligging gegee word (80 kilometer buite Beaufort-Wes, op

die Aberdeen-pad) en dus is 'n werklike referent nie nodig nie — kortliks, die naastenby korrekte
geografiese koordinate is belangrik. Derdens is daar nie genoeg inligting van die plaas gegee
om die basis vir die representasie te vind nie. Ek beklemtoon die geografiese inligting van
Springfontein omdat die landskap ’n ruimte produseer vir Magriet om haar gedagtes weer te
struktureer na haar onsamehangende samevloei van herinneringe. Die plaas is van narratiewe
en ruimtelike belang, maar die besoek word glad nie gekarteer nie. Die besoek vind volgens

die kaart nie plaas nie (figuur 1).

Die hoofstuk heet ook “Apteekboom” omdat Magriet medisyne verkry uit die natuur; sy soek
vir veldkruie. Magriet verwys weer na 'n kontoer van 'n berg (147), maar waar die kontoere
in “Diereboom” (31) en “Troosteloos, die dooie boom™ (55) as 'n negatiewe herinnering is wat
sy konnoteer met haar eggenoot se afsterwe, gaan die kontoer in hiérdie ruimte gepaard met
natuurbeelde: “Hulle begin stap — al met die kontoer van die berg langs. Onder hulle strek die
ou Karoo eindeloos uit soos 'n see wat sy water verloor het. Jy kan die Groot Swartberge in
die verte sien, met rGie die blou kolosse van versteende diere uit die voortyd” (147). Die
landskap word vanuit Magriet se perspektief waargeneem, en dit herroep geen herinneringe nie
en sy oriénteer nie haarself binne die groter geografiese ruimte nie. Die beskrywing is
waarnemend en dit is een van die min plekbeskrywings in die narratief wat nie gekontrasteer

word met hoe dit in die verlede was nie.

Magriet het n geleentheid om saam met Wildenboer 'n veiling by te woon, en sy word vermom
om soo0s 'n skaap te lyk: “Magriet se skaapvel is reg, sy moet net inklim [...] Magriet draai om
en klim in haar skaapvel. Die skape is reeds gelaai en hulle skuifel 'n paadjie oop vir haar [...]
sy is dig toegemaak in die karos — haar ore, soos dikwels vantevore, die kompas.”(149). Soos
'n skaap op pad om geslag te word, s6 beweeg Magriet verder noord. Sy is “[o]ntheemd
[o]pgegraaf [en] [o]nverlangend”(169) en die tyd tussen die skape en die reis deur die landskap
laat Magriet terugtrek in haar eie beleweniswéreld. N4 die aanval fokus Magriet nie op die
landskap wat sy sien nie, maar sy gaan eerder na ’n ruimte wat slegs vir haar toeganklik is,

naamlik 'n geestesruimte.

’n Geestesruimte

Dit is ironies dat hoe verder Magriet van haar tuiste beweeg, hoe meer word sy met
herinneringe oorval. Geheue, herinneringe, onthou en vergeet word dus gekonkretiseer, en dit

is daarom moontlik vir Magriet om dit selektief te benader: “[Jimi, Hendrik en Senzi se dood]

pluk sy [...] nou met 'n doringtangetjie uit haar geheue” (135). Magriet se amper-dood-ervaring

laat haar toe om tot 'n besef te kom (136):

Nou weet sy wie sy is en dit bring alles terug wat sy vergeet het. Die genade van
die Groot Vergeet. Amnesie laat jou toe om ’n ander identiteit aan te neem en
algaande vergeet jy wie jy is en waar jy vandaan kom. Maar nou weet sy wie sy is.
Sy is Ferdinand Vos se dogter en Ferdinand Vos was 'n legende — bemin onder
sommige maar verfoei deur ander.

Die reis werk soos 'n uitveér; die “Vergete Grootpad” (108) is die “Groot Vergeet” se metgesel.
Magriet keer terug na haar ouerhuis, en haar gedagtes keer ook terug na hierdie tyd. Magriet
probeer haarself kalmeer, maar dit kan ook gesien word as 'n manier om haar selfbewustheid
te beklemtoon: “Sy streel oor die klein geboortevlek aan die binnekant van haar linkerpols
terwyl georganiseerde chaos om haar heers” (137). Die tasbare identiteitsbevestiging herinner
aan die land as ’n vlek aan 'n mens se hand (92) en Descartes se cogito ergo sum wat op die
liggaam gemanifesteer word (sy sien en raak aan die vlek en dus is sy nog wie sy altyd was).
Sy word dors en verwys na die water wat sy inneem en “[sy verbeel] haar dat sy weer by die
poele bo in Luiperdskloof deurwaad [...] totdat sy self deel word daarvan” (152) (sien figuur
22).

Figuur 22: “Harold Porter as die Wachendorfias blom”

(Bron: Botha & Meyer 2015)

Magriet dink assosiatief vanaf haar liggaamlike behoeftes (dors), dan word haar dors geles en

sy dink aan water, en vanaf die water dink sy weer aan die poele in Luiperdskloof wat deel

uitmaak van die Harold Porter Botaniese Tuin. Magriet dink terug aan hierdie poele en haar en
Wim se liefkosing. (12). Hierdie poele laat haar ook dink aan haar herkoms. Magriet verwys
na Britstown wat “halfpad tussen haar stede, die twee pole van haar lewe [is]. Die een — ver
noord — waar sy gebore is en grootgeword het, en die ander — ver suid — wat sy noodgedwonge
moes verlaat na ’n lewe van byna dertig jaar” (152). In hierdie passasie oriénteer Magriet
haarself geografies en haar plekwerklikheid word bevestig. Magriet se ligging is meetbaar: sy
kan in kilometers meet hoe ver sy van haar tuiste is. Sy maak ook gebruik van natuurbeelde
om hierdie beeld te konkretiseer: sy verwys na die poele in Bettysbaai en Wonderboom, en
haar ouerhuis as haar eerste grot (152). Daar word gebruik gemaak van oerbeelde sowel as
beelde wat dui op die aarde op sy primitiefste: die land word ontdaan van alles wat op

moderniteit en ontwikkeling dui.

Hierdie verwysing na die grot kan vergelyk word met die uitbeelding van die grot in K. Sello
Duiker se Thirteen cents (2000) wat Burger (2016:137-145) bespreek. Burger (2016:145) maak
gebruik van Willem Anker (2013) se verwerking van Lemaire se Filosofie van het landschap
(1970) waar die grot 'n mitiese skuilhoek is. Hierby kan daar gekyk word na Tilley (1994:43)
wat verwys na topografie wat lewende mitologie beliggaam met verwysing na die Ayers Rots
in Australi€. Daar is geen plek op die rots, 'n grot insluitend, wat nie deur voorouers 'n naam
gegee is nie. Cirlot (2001:40) sien die grot as simbolies van insluiting, van die ingeslote of die
verskuilde. Grotte en hulle donkerte is moederskoot-simbole. Hierdie grot van Magriet is “die
spelonk van onskuld en skuld wat alleenlik deur die buik van haar instrument tot vergifnis

gestem kon word” (152).

Tussen Bettysbaai, Britstown en Wonderboom dink Magriet terug aan haar oorlede ma se lyk
wat vervoer word vanaf die Ysterplaat-lughawe, oor Kimberley, na Pretoria. Ysterplaat is vir

(134

Magriet “’n abstrakte plek anderkant die klankgrens” (152; my kursivering om klem op die
geografiese terminologie te plaas). Die gedagtes van haar oorlede ma is vir Magriet pynlik,
“maar sy dink sy verkies dit om kort van geheue te wees. Dis beter, die vergeetboek. Die gewig
daarvan is soveel ligter as [daardie] gedagtes wat nou in *n trop om haar bondel en haar verward
laat voel.” (154). Magriet wroeg oor die situasie waarin sy haarself bevind, en is bekommerd
om haarself te verloor en hoe sy weer haar Wonderboom-tuiste sal vind. Magriet het slegs die
skape as reisgenote om 'n gesprek mee te voer en te filosofeer, maar “skape is fokken dom”

(154).

Magriet dink terug aan haar jeug, maar meer spesifiek haar ma, wat in kontras met haar pa, nie
mense van 'n sekere ras gesien het nie, maar slegs mense. In haar jeug het alles “gevoel soos
een happy family”, maar Magriet voeg by, “tot op 'n punt” (156). Magriet ervaar as ’t ware
weer 'n ontgogeling soos wat sy die onjuiste van die verlede herroep: “Die verkeerdenis. Die
helder en teenwoordigende gemors van ons verkeerdenis.” (156). Magriet voel veiliger hoe
verder sy van Kaapstad afis (152), maar hoe nader sy aan Wonderboom beweeg, hoe swaarder
raak die emosionele las sowel as die erflas van voorouerlike foute, en die “dekades [wat dit]
souneem om die afbakening van Jan van Riebeeck se heining uit te wis.” (156). Magriet verwys
na “’n verlede met soveel bagasie” en hoe sy (en haar suster) sou “vry wees”, met haar pa, die
mitologiese figuur, se afsterwe. Die ruimte is 'n landskap gevul met oorrompelende klein
narratiewe, ‘n warboel outobiografiese verwysings wat die leser moet uitpluis; 'n mea culpa,
vir haarself, haar notaboek, haar oorlede ouers, of dalk die skape. Die afsterwe van Ferdinand

Vos, Magriet se pa, bring 'n komplekse mengelmoes van gedagtes en emosies (158, figuur 23):

Dit was anders as toe hulle ma dood is. Die huis tussen die baie bome, die huis met
die swembad waar hulle moeder haar verlamming kon laat dryf op die water, was
nou nie meer 'n ouerhuis nie, en die swembad het 'n béreplek geword vir
ongebruikte houtmeubels [...] hulle pa [was] die skaduwee en hul ma die lig, en nou
is albei weg.

Figuur 23: “25° 40" 52" S, 28° 07" 40" E Swimming pool, Heatherdale, South Africa, April 2012”

(Bron: Botha 2014)

Die meubels is 'n objekte wat dui op die erflas wat oorgedra word en dit wys ook hoe dit ’n
ruimte kan oorheers; die meubels staan die hele swembad vol (dit is weereens luukshede van
hout), maar die skuld en las neem ook Magriet se geestesruimte oor. Magriet en haar suster
prewel “tabula rasa” (158), 'n hoop vir 'n skoon, ongeskrewe blad, wanneer die sondes saam
met die ouers sterf, maar dit het nie gebeur nie. Dit bly teenwoordig. Die konsep van die
solastalgie (soos bespreek in hoofstuk 3 van hierdie tesis) kan betrek word om Magriet se
innerlike worsteling te probeer begryp. Herinneringe oorheers haar gedagtes en daar is nie plek
vir iets anders in haar geestesruimtes nie. Sy dink ook weereens aan haar ma se begrafnis, haar

pa se gedrag tydens die roudiens en die samekoms by haar graf.

Die gedagtestroom val weg, en Magriet is weer bewus van haar omgewing: “die Groot Gat is
nog 254 kilometer ver” (162). Sy toets haar geheue deur die name van die planete in ons
sonnestelsel te noem, Pluto. Magriet sien en roep vir Sidney (haar buurman in Bettysbaai),
“[m]aar dit is nie Sidney nie.” (162). Haar kognitiewe vermoéns beinvloed haar waarnemings,
sy vergeet waar haar viool is en wil fisiek beweeg om haar identiteit te bevestig: “Sy klim uit
die trok en begin stap, op soek na haar instrument. Instinktief weet sy dat stap goed is, want sy
het al dikwels so gestap. Wandelend om die aarde reg te maak, om nie te verlang nie, om aan
te hou lewe: dan loop jy.” (163). Magriet loop nog, toe loop haar gedagtes na haar staptog in
Frankryk. Magriet word weer teruggetrek na die hede, en “dit voel of die aarde terugkantel op
sy as” wanneer sy 'n kind sien, en oogkontak met haar maak; die kind wat “sweerlik van 'n
koekblik se deksel af ontsnap [het]” (165). Die aanwesigheid en Magriet se reaksie op die kind
plaas klem hoe gestroop die samelewing van kinders is. “Magriet [kyk] weer terug — net om
seker te maak of die kind wel bestaan. Sy is alreeds ’n klipgooi ver” (165). Magriet moet seker

maak of sy haar waarnemings kan vertrou.

Magriet ry saam met Saai Naudé en onthou 'n tyd van erge oorstromings, maar “[d]ie uitveér
is aan die werk [en] Magriet [het] vir 'n wyle geen idee waar sy is en waarom sy saam met die
man langs haar op die oop pad is nie” (169). Magriet en Saai Naud¢ is naby Kimberley en sodra

sy uit die bakkie klim, moet sy die reis totaal alleen aandurf.

Kimberley

By die McGregor Museum soek Magriet ‘n manier om die gebou binne te tree. Die gebou word
as 'n dolhuis beskryf en sy “[tuimel] verby haar verstand se geslote deure en af met ’n
kronkeling van grys materie. Sy klop aan deure en probeer hulle oopmaak, maar hulle is

vasgemessel en daar is nérens deurhandvatsels nie” (172). Magriet betree 'n doolhofagtige

ruimte, beide kognitief sowel as fisiek. Kerstin Pilz (2005:99) verwys na die klassieke labirint
wat deur rasionaliteit vervaardig word, as die mensdom se poging om die ontwykende Ander
vas te vang. Hierdie Ander is ’n irrasionele element en is onderliggend tot die kultuur. Die
labirint is dus simbolies van die komplementariteit van die rasionele en irrasionele, en logika
en mite, waarvan alles sentraal staan tot die proses om kennis te genereer (Pilz 2005:99).
Magriet word vasgevang tussen die rasionele, kognitiewe bewustelike realiteit en die vryer,
ontluikende natuur deur die wegwysing van haar kognisie (oftewel kultuur). Die labirint, voer
Pilz (2005:103) aan, is 'n metafoor, beeld en 'n topologiese model. Die reis na Wonderboom
moet versnel, voordat Magriet vasgevang word in 'n permanente dolhuis. Sy verwys na haar
kop wat “soos die vensters en deure van die historiese gebou [is] — dig, met stof wat versamel
om die lyste en drumpels” (172). Waar Magriet voorheen die natuur en landskap gebruik het,

word 'n gebou hier gebruik om haar kognitiewe onvermoéns te verbaliseer.

Magriet se kop verstof, en sy verduidelik dit as “[h]aar verklikker [wat] voorlopig buite
werking [is]” en dat “daardie kohesie geskuif [het]” (172). Dit raak stelselmatig moeiliker vir
haar om haarself deur middel van ruimtelike beskouings te oriénteer. Magriet ervaar *n “gevoel
van verlorenheid in ’n plek waar daar eens bekendes was, is sy bereid om deur die newels van
haar bewussyn na enige iets te gryp wat herinner”, en “sy probeer om die malende gedagtes in
haar verstand byeen te bring met kontakpunte wat soos fyn koperdraadjies seine moet
deurstuur” (172-173). Magriet verwys na haarself as 'n tydkapsule in 'n kluis in ’n museum
(173). Hierdie vergelyking is van pas, eerstens, omdat Magriet 'n houer van geskiedenis is, en
tweedens, omdat sy almal oorleef. Magriet, net soos die tydkapsule “is voorbeelde van hoe die
wéreld op 'n gegewe tyd en plek daaruit gesien het” (173). Al die ruimtes wat Magriet besoek
is as 't ware museums: dit word deur Magriet besoek en die geskiedenis word herdenk en
heroorweeg. Vanuit hierdie nabetragting van geskiedenis, sowel as die teenstrydige plek-

ruimtelike geskiedenisse, word Magriet se reis aangehits.

Vanaf die museum ry Magriet saam met Hemingway, n man wat haar vir 'n groot deel van die
roete agtervolg het. Weens haar verskuifde kohesie besef Magriet nie dat die man gevaarlik is
nie, maar hy walg haar en sy gee haarself oor aan die landskap. Die wolke bo die landskap is
iets waarin die mens “kan verdwyn en vergeet van vrees en gevaar” (175-176). Die ruimte by
die Kamfersdam word as ’n waterverfskildery beskryf. Met die naderende gevaar van
Hemingway, werp sy haar fokus op die ruimte en natuur en sé vind sy kalmte en maniere om

haarself van haar situasie te red. Die doring wat sy in Sadawa opgetel het (figuur 16), gebruik

sy as 'n wapen om Hemingway se slagaar te steek. Die doring, uit die natuur, van 'n boom,
dien as 'n wyse hoe Magriet haarself kan red. Sy “val saam met Ovidius se Daphne en wens
dat sy ook in ’n lourierboom kon verander” (178). Hemingway se sterwenswoorde is die
“oerwoord”, “Woknakwyt” (178), van Peter Blum se gedig “Man wat mal word”. Magriet sien
die vergeet as ’n soort malheid, en sy moet vinnig van Hemingway se lyk ontslae raak, en wil
hom aan die flaminke voer. Magriet se gedagtes word onderbreek deur die “blosende voéls se

kakofonie.” (179):

Is die klank deesdae anders omdat daar soveel minder van hulle is, is die klank
kleiner, het die klank gekrimp? Sy twyfel, want die gebalk van vlieénde donkies
kom by haar op soos wat dit snater en krys. Klank — wat is klank? Sedert die aanval
in die Molteno-pas kon sy nog nie weer haar viool bemeester nie. Die een keer dat
sy probeer het, het daar iets bitters opgeklink. Luister sy nou anders? Is klank
alomteenwoordig? Is God klank? En demone — watter vorm is vokale? Want sy is
seker daarvan: dit is hulle wat klank verniel. (179-180).

Sy neem die Torino en ry oor Hemingway om hom onherkenbaar te maak en gaan voort met

haar reis na Warrenton.

Warrenton

Magriet is voor die deur van die Jansens se huis, maar die gesin het reeds verhuis. Sy ontmoet

wel die nuwe huisbewoners en Magriet dink die vrou is 'n vis (182-183):

[D]ie geluid van iemand wat swem [...] 'n vrou wat jou werklikwaar soos ’n vis lyk,
kyk haar met enorme o€ aan. Magriet deins terug. Kan dit al pampoentyd wees? [...]
Die vis-vrou, wat ’n silwerblink katpak dra, staan in ’n klein plas water — kaalvoet.
Sy is poenskop en haar kop blink dof in die flou lig. Magriet probeer sien wat so
weerkaats, maar die antwoord ontwyk haar telkens wanneer die amfibiese wese
praat en haar gesig na die kant toe draai sodat sy ordentlik oogkontak kan maak [...]

Magriet groet vir “tante Galjoen” (183), en dink aan Kafka, en haar wens om soos 'n gedierte
te wees wat sy huis op sy liggaam dra, of 'n gogga wat enige plek vir homself 'n tuiste kan
maak. Magriet se persepsie word verwronge in haar beelde van die vis-vrou en die insekte van
Kafka. Sy maak wel vir haar 'n tuiste in haar gesteelde motor, voor die kerk, terwyl Nick Cave
se “Into my arms” die agtergrondmusiek is. Magriet droom van ’n tyd voor die revolusie waar
sy sien hoe ’n groep wreed en moedswillig 'n slang vrekmaak. Sy word wakker gemaak deur
“Albino X se tweelingbroer, sweerlik™ (186), wat dui dat sy haar begrip van die realiteit begin

verloor. Magriet begin ook mense as diere te beskryf: “die swart-en-wit sprinkaanagtige man”,

wat moontlik “die galjoenvrou se eggenoot™ is (187). Magriet hoor die kerkklokke, die motor
se brandstof is amper op en “sy moet uit hierdie kontrei kom™ (188). Magriet durf die res van
die pad te voet, maar sy vind wel n saamrygeleentheid met Solange van die Kongo. Magriet
eet saam met haar pap en sheba, soos Witness dit gemaak het, sy dink aan diamante wat
gesmokkel word, daar is verwysings na 'n ander tyd voor die revolusie en Magriet word

afgelaai by die petrolstasie, op soek na Nessum Dorma.

Bloemhof

Magriet betree die Bloemhof-area en sy herroep herinneringe van haar jeug toe sy en haar sibbe
as jong kinders tydens Kersbesoek by hulle grootouers se plaas gaan kuier het. Magriet dink
terug en wonder wat geword het van die sneeuvensters en vanaf hierdie gedagte staan sy voor
die begraafplaas wat gevul is met “elke soort plastiekblom” (194). Te midde van die
plastieknatuur word Magriet deur ’n familievriend herken, en “[m]et een woord spoel die vrou
wat besig is om te vergeet, se hele lewe weer voor haar oop” (194). Die jeugherinneringe en
natuurlike ruimte laat “[d]ie goeie herinneringe dryf na bo soos die blare van die wilgers op
haar oupa Spaans se plaasdam” (194). Magriet se herinneringe word gekonkretiseer deur
natuurbeelde. Sy word verplaas van tyd en ruimte en keer terug na ’n ruimte van kinderlike

onskuld.

Die tuin wat Hildagonda Jansen saam met Jens Aveling onderhou, kan vergelyk word met
Albino X se poging om 'n binnenshuise kweekhuis te bou, herinner aan die kunsmatigheid van
winkelsentrums (23). Tradisionele boerdery word aangepas sodat die voos grond wel ’n
opbrengs lewer. Die verstrooide plastiek word deel van tuinbou en boerdery. Hildagonda se
ma is onlangs oorlede aan Alzheimersiekte, wat 'n voorspelling van Magriet se toeckoms wees.
In haar kamer sien sy boeke uit haar jeug en daar word besluit sy moet saam met Jens na
Krugersdorp toe waar sy verder per taxi na Wonderboom kan reis. Magriet droom weer van

Nuweland se huis, en produseer 'n mallemeule van verwysings en klein narratiewe.

Wonderboom

Met die laaste tog na Wonderboom, beleef Magriet 'n magdom herinneringe wat verwikkel
word met die realiteit: “Magriet kom al nader aan haar ontstaan en die geografie is saam met
haar siel gekarteer” (204). Sy dink veral aan die plaasruimtes en haar grootouers. Sy verwys
ook na die verganklikheid van tyd en die suggestie van drastiese stadsveranderinge: die plekke

het twee benamings en “die toponimie verander steeds soos wat helde skim en kwyn” (204).

Magriet dink aan haar buite-egtelike verhouding met ’n skoolvriend. Sy is die draer van
kollektiewe skuld, waarvoor sy nie kan vergoed nie, maar haar eie skuld is iets wat sy ook mee

worstel.

Per taxi, die laaste paar kilometer voor Wonderboom, betree Magriet 'n bo-aansig en haar koms
voel soos “’n landskap waar sy die vasteland nie van die watermassa kan onderskei nie. Die
dro€ dele van haar verstand suig al die herinneringe met rasse skrede op en sy weet dat sy veel
meer behoort te herken en onthou as wat sy tans doen, maar die landskap hier buite strek
vreemd verby” (217). Magriet betree die finale vergeet: sy het haar vioolkis in die bussie
vergeet en sodoende is haar laaste verbintenis met haar familie verwyder — daar is nou niks
“om haar te herinner wie sy is en waarheen sy op pad is” nie (218). Die ruimte waar sy sit, is
ryk aan verbintenisse met haar familie, maar Magriet kan dit nie herken en onthou nie: “Sy het
finaal en onteenseglik alles vergeet, want die sandsteen in haar brein het elke herinnering

opgesuig en verorber” (218).

Figuur 24: Die einde van die visuele en narratiewe kartering met Magriet se aankoms naby

Wonderboom (“Wonderboom, Pretoria, Januarie 2013 25° 41° S, 28° 11°O”)

(Bron: Botha 2014)

Wonderboom is slegs sewe kilometer weg, en daar is baie geografiese verwysings: “anderkant
die berg”, “[d]ie grys teer strek loodreg uit na waar dit deur die Magaliesberg kloof”, en die
ligging en beskrywing van haar oom se tandheelkundige praktyk (218) (figuur 24). Hierdie

verwysings is nutteloos, omdat Magriet geen herinneringe, of beleefde kennis meer van hierdie

plekke het nie. Die ruimtes is slegs van waarde omdat die bewoners simboliese waarde daaraan
toeskryf. Met die afwesigheid van Magriet se herinneringe, is daar geen manier vir haar om
haarself tydruimtelik te ori€nteer nie. Sy keer weer terug na daardie ruimte van die dolhuis-
doolhof. Daar is geen tuiste nie: sy het nie n ruimte waar sy haarself kan beskerm nie en met
die herinneringe wat 'n tabula rasa is, is daar nie vir haar 'n manier om haarself van hierdie
labirint te red nie. Aan die einde van die roman is daar 'n foto van herfsblare, afgeneem in
Wonderboom. Dit is haar laaste bestemming. Magriet durf die pad aan, maar sy bereik nooit
hierdie tuiste nie. Sy sal nooit weer na die ruimte van haar jeug kan terugkeer nie. Lesers moet
teen die einde van die roman hulle eie verbeeldingryke spekulasies betrek om die gapings te
vul en om assosiatiewe verbintenisse te maak (Robins 2014:158). Die roman eindig hier en die

leser sal hulle eie einde moet verbeel.
4.5 Gevolgtrekking: van ’n literér-distopiese kartering na ’n kaart

In hierdie hoofstuk is die literér-distopiese kartering van Wonderboom geanaliseer en daar is
gekyk hoe die plekruimtelike representasies tot die wéreldskepping van ’n distopiese Suid-
Afrika bydra. Die konsekwentleesmetode is op 'n makrovlak gebruik om die reis literér te
karteer; terwyl die mikroskopiese vlak fokus op die stiplees van die narratiewe ten einde die

representasies te analiseer en die gapings van die kartering aan te vul.

Vanuit die kartering en analise van Wonderboom se verhaallyne is dit moontlik om die narratief
kartografies deur te gee. Dit is belangrik om daarop te let dat die uitsluitlike funksie van figure
25, 26 en 27 is om die ruimtelike merkers (die narratiewe kartering) op 'n Suid-Afrikaanse
kaart aan te dui, en moet dus nie as stiptelik akkurate karterings beskou word nie. Die fokus
val op die ligging van die merkers, die frekwensie van die merkers, en die versnelling van die
roete wat waarneembaar word. Die roete van die een merker na die volgende merker word
losweg aangedui. Die geografiese liggings van die merkers is baie akkuraat as gevolg van die
geografiese korrektheid soos dit deur die narratief deurgegee is. Dit is moontlik om die literér-

distopiese kartering (figuur 25) met die kaart van die roman te vergelyk (figuur 1).

Figuur 25: Die kaart van Wonderboom se literér-distopiese kartering

(Met dank aan Geonyoung Kim wat die literér-distopiese analise karteer het in 2021)

Magriet betree die rol van die karteerder, besit 'n bloudruk van die landskap, en kan baie plekke
herroep deur sintuiglike snellers. Die reis wat Magriet onderneem, soos dit op die kaart (figuur
1) beplan is, verskil van die regte reis wat sy onderneem het (figuur 25). Indien Magriet die
karteerder is, kan daar oor die wysiging van die roete op die kaart (figuur 1) bespiegel word.
Die kaart (figuur 1) simboliseer die reis wat nog onderneem moet word (so enige afwyking van
die roete is nie beplan nie). Die reis (figuur 25) is reeds uitgevoer, en 'n akkurate weergawe
van die reis met afwykings is dus gekarteer. Die verskil in karterings waarna ek verwys, is die
besoek aan Springfontein wat nie op die kaart (figuur 1) gekarteer is nie. Myns insiens is die
wysiging doelbewus. Eerstens is die kaart (figuur 1) die plan, maar die reis (figuur 25) is die
aksie. 'n Plan en die uitvoering daarvan verskil. Ek verwys terug na die bespreking van
Bettysbaai in hierdie hoofstuk en die verraderlike kontoere: die representasie van iets op 'n

kaart is anders as die werklike manifestasie daarvan. Tweedens, is Botha se verwysings nie

lukraak nie; obskure verwysings kan binne haar werk geplaas word. Die wysiging van die kaart
is daarom ’n stilistiese keuse, eerder as iets wat per abuis plaasgevind het. Derdens was die
besoek aan Springfontein noodgedwonge, en soos reeds bespreek, het dit plaasgevind na die
aanval op die groep. Die aanval is ’'n traumatiese gebeurtenis, en te swaar om te verwerk, en
daarom “[pluk Magriet die aanval] nou uit met ’n doringtangetjie uit haar geheue” (135). Die
herinnering aan die aanval word vergeet, en die geografiese bewys daarvan word nie karteer
nie. Die onderdrukking van die herinneringe aan die aanval word weerspieél in die leegheid
van ruimtes op die kaart. Vierdens was Magriet getraumatiseerd na die aanval, en sy kon nie
die ompad karteer nie. Die reis van Springfontein na Kimberley is onderneem met haar soos 'n

skaap vermom, in 'n oop trok en dus was sy nie in die posisie om die ompad te karteer nie.

Omgewing: Wolwekop
e

.

“““ Spgfontein

Figuur 26: 'n Alternatiewe kartering van die ompad
(Met dank aan Geonyoung Kim wat die literér-distopiese analise karteer het in 2021)

In figuur 25 word die roete van Springfontein na Kimberley as 'n boog gekarteer, waar die
roete direk met die N1 aansluit, sonder om deur Beaufort-Wes te ry. Vroeér het die groep
snelweé en besige paaie vermy, en aangesien Magriet vermom is, sal hulle ook met hierdie deel
van die reis onnodige aandag vermy. Figuur 26 karteer 'n alternatiewe roete wat Magriet kon
geneem het met die reis na Kimberley. Die groep het vanaf die Wolwekop-omgewing deur
Beaufort-Wes gereis na Springfontein, net om ’n paar dae later weer met die Aberdeenpad

terug te keer Beaufort-Wes toe, en van daar af op die N1 na Kimberley gery.

Figuur 27: Die kartering van die Kaap
(Met dank aan Geonyoung Kim wat die literér-distopiese analise karteer het in 2021)

'n Versnelling van die narratief word kartografies sigbaar op ’'n makrovlak. Daar is baie
narratiewe wat fokus op Kaapse plekke (sien figuur 27), maar hoe verder Magriet van die Kaap
beweeg, hoe minder word daar op die landskap gefokus. Vanaf die aanval by die Wolwekop-
omgewing, is daar kartografiese en narratiewe gapings. Die teks word op die kaart gereflekteer.
Magriet se geestesruimte “vind plaas” tussen Springfontein en Kimberley. Die aanval is 'n
wending in die narratief en die kartering. Verby Springfontein is die narratief nie meer op die
landskap gesentreer nie en daar is nie enige plekbeskrywings nie. Die verhaallyne fokus op
herinneringe en die dinge waarvan Magriet haarself losmaak. Die versnelling dui ook op die
beeldsekwensie wat yler word; soos wat die pad minder merkers aandui, so ook word die
objekte in die collage al hoe minder. Die versnelling en beeldsekwensie sinspeel op Magriet se
kognitiewe agteruitgang sowel as haar herinneringe wat sy verloor. Haar geestesruimte word
van herinneringe ontneem, totdat daar, net soos in die collage, slegs gate in die muur oorbly.
Ek voer aan dat die kaart in die teks nie net 'n estetiese byvoeging tot die teks is nie, maar dit
vorm deel van Botha se stilistiese narratiewe skryfstyl om eerstens, met kartering te speel, en

tweedens om Magriet se demensie op vele vlakke uit te beeld.

Botha speel met haar skryfstyl op beide 'n makro- en mikrovlak. Wonderboom betrek baie
visuele elemente. Die foto’s word as ’n ekstra verhaallyn beskou omdat hierdie beelde hulle
eie narratief vertel wat ’n dieper lesing van die roman voortbring. In hierdie hoofstuk is daar
dus na die literére kartering van Wonderboom gekyk. Deur Moretti se konsep van
konsekwentlees, is nuwe maniere van interpretasie ondersoek. Die foto’s is nie slegs 'n
oomblik in die verlede wat vasgevang is nie, maar kan meer vertel van die onderwerp wat op
beeld vasgevang is. Die foto’s maak dit moontlik vir die roman om meer as net 'n roman te
wees. Die roman is 'n kunswerk, dele daarvan word uitgestal, maar dit kan ook soos ’n gids
gebruik word en die leser kan Magriet se reis byna stap vir stap volg. Voordat die kartering
plaasvind, geskied daar eers 'n kognitiewe kartering. Magriet moet haarself eers geestelik en
kognitief oriénteer voordat sy die reis kan onderneem. Deurgaans is daar ’n bevestiging van
haar identiteit en haar plekruimtelike bewustheid. Daar is baie foto’s en verwysings na
museums in die roman, en Magriet beskryf haarself as ’n tydkapsule — sy word die draer van
die verlede. Die verlede is juis iets wat nie vergeet moet word nie. Om te sien hoe die toekoms
van die hede verskil, moet die leser eers 'n begrip van die hede hé. Die sterk referensialiteit
van die teks maak die distopiese visies ook baie meer onthutsend. Die manier hoe die landskap
verander het, dui op die palimpses, aangesien die landskap ewigdurend vorm aanneem en

verander.

Die lang, narratiewe beskrywing van die landskap, wat visueel deur Botha se foto’s vergestalt
word, maak dit moontlik om Wonderboom as ’n lang, ekfrastiese teks te lees. Xanthe Geyer
(2009:16) fokus op Botha se werk en sy interpreteer herinneringe as “visuele narratiewe”.
Binne Wonderboom is daar die petits récits sowel as die visuele narratiewe. 'n Nuwe
benadering word dus gevind om die roman te interpreteer. In hierdie hoofstuk is al die
konstituerende elemente chronologies versamel en bespreek om ’n literére kartering te
produseer. Die literére kartering produseer ook ’n visuele kartering omdat baie beskrywings
dié¢ van Botha se fotoversameling is. Deur die skakeling van woorde met visuele beelde, kan
die literére kartering in Wonderboom ook as ’n ekfrastiese leeservaring beskou word. Die
literére kartering produseer 'n ruimte waarin die distopiese en duister ekologiese elemente van

die roman duideliker sigbaar word.

Hoofstuk 5: Gevolgtrekking

5.1 Die begin van die einde

Daar is in hierdie studie gekyk na Lien Botha se roman Wonderboom en hoe die narratief —
beide visueel en tekstueel — verskillende karterings van ’n distopiese Suid-Afrika produseer.
Die geografiese referente is vir die kontemporére leser van omstreeks 2015 herkenbaar. Die
Afrikaanse korpus van distopiese romans kan met die literér-distopiese skryftradisies van ander
lande vergelyk word. Afrikaanse distopiese romans ondermyn die utopiese- en distopiese
procédé van ’n samelewing doer ver deur 'n bewuste klem op die temporeel-ruimtelike
referente in die representasies te plaas. Baie stede in ontwikkelende lande, maar veral
Afrikastede, word deur ontwikkelde lande gesien as ’n distopiese toekomsvisie vir daardie
betrokke land se stadsbeplanning (sien Robinson 2010; Prakesh 2010; Davis 2006). Die
Afrikastede van die hede verteenwoordig vir Westerse lande dikwels ’n distopiese toekoms en

di¢ lande loop die gevaar om dieselfde teenspoed as die Afrikalande te ervaar.

Afrikaanse distopiese romans is vreesaanjaend weens die skrikbeelde wat inspirasie put uit die
Suid-Afrikaanse samelewing, maar ook as gevolg van die Suid-Afrikaanse geskiedenis. Dit is
n bron om 'n toekoms, wat erger is as die skrywer en leser se hede, te verbeel. Die distopiese
samelewing soos dit in Wonderboom funksioneer, is diep gewortel in karteerbare,
tydruimtelike, geografiese ruimtes wat sorg vir 'n verhoogde werklikheidsillusie. Botha se
roman is 'n interessante teks om te bestudeer, omdat die teks 'n produk van Botha se werk as
kunsfotograaf en kurator is. In haar werk is daar ’n fokus op landskappe, herinneringe, haar
familie sowel as die metafisika van objekte. Die poétiese aanvoeling in haar visuele oeuvre
weerspieél die “poétiese sjarme” wat Greef (2015:13) in Wonderboom raaksien. Botha figureer
'n distopiese samelewing deur 'n narratief rondom haar foto’s te skryf. Die foto’s tesame met
die kartografiese akkuraatheid van die plekbeskrywings en die verwerking van werklike
gebeure van geweld en misdaad maak die lees van die roman bepaald onthutsend, veral met
die doel om oor 'n moontlike toekoms te spekuleer. Distopiese romans put uit kontemporére
omstandighede en die chaos van die samelewing beeld 'n moontlike toekoms uit indien sosio-
politiese en ekologiese probleme wat aanleiding gee tot hierdie toekoms, nie in die hede
aangepak word nie. Die distopie in Wonderboom is met hierdie studie narratologies en visueel
gekarteer. Die verskillende verhaallyne kan ook gelees word soos ’n ekfrastiese, verhalende

verhaal. Die narratief is baie persoonlik omdat Botha se persoonlike foto’s in die narratief

verweef word, maar ook as gevolg van die sterk outobiografiese verwysings in die roman.
Wonderboom se distopiese samelewing word geproduseer deur 'n fiktiewe narratief te skryf
rondom die Suid-Afrikaanse geografie (en geskiedenis). Die reis wat Magriet na Wonderboom
onderneem, word op ’n kaart voorgestel. Die kaart openbaar die moontlikheid vir nog

karterings wat die narratief open.

Hierdie studie het nie gepoog om die geokritiek en die ekokritiek as twee teenoorgestelde
benaderings te betrek nie, maar om insigte uit beide teoretiese velde op ’'n organiese manier te
betrek by 'n literér-kartografiese ondersoek van Wonderboom. In Wonderboom produseer die
narratief distopiese representasies van Suid-Afrika en die navorsing in hierdie studie was dus
toegespits op die wyses waarop die ruimtelike beskrywings (met nadruk op ekologiese

elemente) bydra tot die distopiese representasies van ‘n denkbeeldige Suid-Afrika.

5.2 Navorsing en benadering

Die byvoeging van die kaart in Wonderboom is die aanvang van my navorsingsprobleem
rakende die verhouding van die narratief tot die kartering daarvan. Kaarte is nie staties nie,
want die ruimte moet ontdek, waargeneem en bestudeer word (daar is ’n karteringsproses wat
gevolg word). Magriet se mobiliteit word beklemtoon deur die kaart (figuur 1) omdat haar reis
of beweeglikheid visueel voorgestel is, maar dit is interessant om waar te neem dat haar
verwronge konsep van realiteit ook karteer is. Die reis strek vanaf Bettysbaai na Wonderboom,
en word sonder enige probleme karteer, maar Magriet se abstrahering van haar plekruimtelike
realiteit word ook (onbewustelik) gekarteer. Kaarte word tradisioneel gesien as die implisiete
waarheid — kaarte is die geografiese landskap op ’n kleiner skaal — maar soos die studie bewys
het, is kaarte nie implisiete waarhede nie. Die reis wat Magriet neem, is verkeerd gekarteer; die

kontoer op die kaart is onskadelik, maar die kontoer by Kogelbaai is verraderlik (31).

Om die skakel tussen kaarte en kartering en Wonderboom te ondersoek, het ek gebruik gemaak
van ’n oorsaak-en-gevolg-ontleding. Moretti se konsekwentleesmetode is sistematies van aard
en die navorser kies aspekte van die teks wat belangrik is en deur die kartering word nuwe
insigte waarneembaar, eerder as definitiewe antwoorde op die vrae wat die navorser stel. In
hierdie studie het ek die verskillende soorte karterings van Wonderboom uiteengesit, sodat die
distopiese representasies visueel en literér-kartografies waarneembaar word. Die karterings
bou op mekaar. Die tekstuele elemente in die roman is gekategoriseer en uiteengesit.

Aanvanklik word Wonderboom verdeel in die verskillende verhaallyne wat 'n gesamentlike

narratief vorm. Die verhaallyne is gegroepeer en uiteengesit om ’n chronologiese tydlyn te
vorm. Die verwerking van die literér-distopiese kartering tot *n kaart spruit voort uit die stiplees
van die teks. Die konsekwentleesmetode is tesame met die stiplees-analise onderneem,
aangesien die konsekwentleesmetode as ’n selfstandige analitiese hulpmiddel te oppervlakkig

sou gewees het, in hierdie studie van Wonderboom, om tot waardevolle insigte te kom.

Die narratief in Wonderboom gee die tydruimtelike, geografiese realiteit deur en die teks maak
gebruik van ’n geografiese leksikon. Vir Magriet, wat snel kognitief agteruitgaan, is haar
geografiese bewustheid een van die min maniere om haar tydruimtelike realiteit te bevestig. In
hoofstuk 4 was die ruimtelike verwysings en die reis na Wonderboom saam geweef om 'n
kognitiewe kartering uiteen te sit. Die kognitiewe kartering funksioneer as ’n
verwysingsraamwerk om die leser en Magriet te help om hulleself te oriénteer. Die kognitiewe
kartering is tesame met 'n literére kartering gemaak. Die plekke waar Magriet stop, sowel as
die landskapsbeskrywings, is beskryf soos hulle in Magriet se tydruimtelike hede lyk (in die
distopiese samelewing) en vervolgens getakseer met verwysing na hoe hierdie ruimtes gelyk
het in haar verlede (tydens apartheid en postapartheid). Die plekke is vir Magriet van belang,
as gevolg van haar herinneringe daaraan, sowel as haar handelinge, verhoudings en
ondervindinge in die spesifieke plekke. Die kartering is visueel voorgestel indien Botha se
foto’s saam met die narratief gelees word. Die foto’s vorm deel van twee solo-uitstallings,
naamlik Parrot Jungle (2009) en Yonder (2014), sowel as 'n onderhoud met Naomi Meyer
“Tien vrae (en foto’s): Wonderboom deur Lien Botha” (2015). Die foto’s beeld grotendeels 'n
ruimte wat herkenbaar vir die kontemporére leser van 2015 is, uit; en dit word in die narratief
beskryf; of die foto’s beeld 'n soortgelyke representasie van die ruimte uit. 'n Voorbeeld van
die laasgenoemde geval is figuur 20 van ’n verlate pretpark. Alhoewel die foto in Gordonsbaai
geneem is, word die pretpark soos dit in die narratief gerepresenteer word, in Sutherland

geplaas.

Die literére kartering van Wonderboom het op die distopiese beelde en ekologiese verval
gefokus. Die karterings het aangetoon waar daar gapings in die narratief aanwesig is. Daarom
is Botha se werk as kunstenaar en fotograaf ook betrek om "n geheelbeeld te skep en die gapings
van die narratief aan te vul. Die narratiewe gapings is ook visueel voorgestel op die kaart van
die literér-distopiese kartering (figuur 25-26). Die narratiewe representasies in Wonderboom
produseer 'n ryk ruimtelike beeld wat geokrities benader is, maar die natuurbeskrywings is ook

van so 'n aard dat dit deur ekokritiese teorie€ geanaliseer moet word.

5.3 Die bevindinge van die studie

Die karterings wat hoofstuk 4 produseer het, maak dit moontlik om tot nuwe insigte te kom
met betrekking tot die analise en analise-moontlikhede van Wonderboom. Die vermenging van
'n konsekwentlees-en stipleesmetode het 'n ruimte geproduseer waardeur die narratief op 'n
mikro- en makrovlak waarneembaar geword het. Die kaart as parateks en as 'n bron om die
self plekruimtelik te oriénteer, het meerdere interpretasiemoontlikhede na vore laat tree. Die
kaart (figuur 1) wys die roete wat Magriet na Wonderboom neem, en die leser neem aan dat dit
die geimpliseerde realiteit van die reis is. Tog met die literér-distopiese kartering het dit sigbaar
geword dat die kaart van die reis nie akkuraat is nie. Die kartografie (wat 'n weergawe van die
geografiese ruimte op 'n klein skaal is) weerspieél nie die narratief nie. Die kartering van die
verhaallyne reflekteer die stilistiese skryfstyl en inhoud van die roman. Die kartering tesame
met die visuele tekste vul die narratiewe gapings en die visuele stem ooreen met die skryfstyl
en Botha se verteltegnieke. Die foto’s, met die geografiese merkers of aanduidings, word saam
met die kaart 'n katalogus of bestekopname van die reis. In hierdie reisgids word herinneringe
en geskiedenisse met die foto’s (visuele narratiewe) leesbaar. Die roman kan beskou word as
die narratiewe verbinding van Botha se foto’s, en die roman kan om hierdie rede as ’n
ekfrastiese teks gelees word, met elke foto as ’'n individuele inskrywing, of ’n langer,

narratiewe omskrywing van die foto’s wat deur die hele teks strek.

Wonderboom, as 'n distopiese teks, is 'n waarskuwing teen politieke wanbestuur en die gevolge
van politieke inmenging wanneer dit kom by die voedselsekuriteit van ’n land. Die ondergang
van Vergelegen dui op die revolusionére verontagsaming van die grondwet en hoe dit vir die
hele samelewing (behalwe die heersers en rykstes) tot ondenkbare uiterstes sal dryf. Botha
suggereer ook dat wanneer die mens in ’n tyd van oorvloed leef dit wel maklik kan verander
en tot 'n algehele tekort kan lei. Daar word baie klem geplaas op die ekologie en die mens se
natuurlike instink om dit te verwoes. In Wonderboom word ’n mens van alles wat eens as
waardevol beskou word, geskei, en alledaagse dinge soos vuurmaakhout is iets waarvoor
mense sal sterf. Die heersers (ongeag hulle ras, geslag, seksualiteit en ander identiteitsmerkers)
is vervangbaar en die mensdom is geneig om boos te wees: een wreedheid word deur 'n ander
een vervang. Botha speel ook graag met die konsep van tyd, herinneringe en geskiedenis, veral
familiegeskiedenis. Daar moet na die verlede gekyk word om die donker toekoms te voorkom.
Botha suggereer dat daar te veel gesmag word na mag en opgegaarde rykdom in die

verbruikerskultuur en dat dit 'n negatiewe effek op die samelewing en omgewing het. Magriet

en haar ingewikkelde verhouding met haar pa, is beduidend van die erflas waarmee die kinders
worstel, en nie kan ontsnap nie. Dit weeg swaar en is nie aflosbaar nie; dit is soos die erfstukke
(of soos die objekte van die Wonderboom-collage) wat iewers gestoor word, met die nuwe
eienaar wat worstel met die oorgeérfde skuld, las en die verlange na vergifnis vir die voorouers
se sondes. Die konflikte speel uit op die Suid-Afrikaanse landskap. Magriet, as ’n wit vrou wat
deel vorm van die heel bevoorregtes (met haar pa wat veg vir die wit bevolking se
magsbehoud), sukkel met haar identiteit en plek in Suid-Afrika, weens haar Europese
oorsprong, wat na generasies haar steeds van die res van Suid-Afrika skei. Die herwinning van
die geskiedenis is waarneembaar in die wyse hoe Albino X se totalitére beheer soortgelyk is
aan vroeér Suid-Afrikaanse magsbedelings. Magriet word totaal van haar geboorteland
vervreem, maar sy sien Suid-Afrika as haar enigste tuiste en die natuur as haar vertrooster, ten
spyte daarvan dat “grond ’n vuilheid [is en] as jy eers lief is vir ’n plek kan watte kak maar

daar gebeur [—] jy hou maar vas” soos Ronelda Kamfer (2011:18) dit stel.

In die distopiese hede is Magriet se realiteit soortgelyk aan die bevolking wat nie die
bevoorregting van apartheid geniet het nie. Dit is opvallend dat dit nie slegs die wit bevolking
wat vroeér heerskappy geniet het, is wat in Wonderboom onder die distopiese samelewing ly
nie, maar alle Suid-Afrikaners ongeag ras, ouderdom of geslag. Dit is slegs diegene wat

buitensporig welaf is wat sekerheid en veiligheid geniet.

